
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ШУГУЙД

	- 1 -

	Абай, Хархараалиас буцаж ирснээс хойш олны дунд явсангүй, ихэвчлэн Жидебой дахь гэртээ ээж нарынхаа дэргэд байлаа. Абай хавар болтол өдөр шөнөгүй ном уншиж авахыг чухалчлахаар шийджээ. Хийдээс ирснээс хойш номд үнэхээр дуртай болсон байжээ. Араб, перс хэлний ихэнх үгийг мартсан учир Габитханаас авсан толь бичиг их тус боллоо. Үүнээс хойш түүний олж уншсан зузаан ном бүхэн нь ихээр санаж учирсан хамгийн их дотнын найз нөхөр шиг санагдах болжээ. Габитхан ч ном их уншдаг хүн билээ. Абай түүний ном дотроос олон сайхан зүйлийг олж авчээ. Үүнд: Абулкасым Түси Фердоуси, Низами, Фзули, Навой нарын бүтээл «Жамшид», «Сейдбаттал», «Гази», «Мянга нэгэн шөнө» мөн Табарын бичсэн «Түүх», «Жусип-Злиха», «Лейли, Межнун», «Булшны хүү» зэрэг тууж өгүүллэг байв. Абай эдгээр номыг чөлөө зайгүй уншиж дараа нь эмэг эхийнхээ шаардлагаар үдшийн цайнаас оройн хоол хүртэлх хугацаанд гэрийн хүмүүст зарим уншсан номоо сайхан ярьж өгдөг заншилтай болов

	Ном их л шуналтай уншдаг болсны нь Зере ажиглаад нэг орой:

	— Хүү минь, энэ чинь зөв дөө. Идэж уухын өвчин тусаад хүзүү толгой салганан, эрдэм соёл, ой ухааны бараа харалгүй хоцорсон баячуудын хүүхэд цөөнгүй байх? Энэ алаг эрээн цааснаас салж болохгүй! Тэднийг бүү дуурай... гэсэн юм.

	Эмэг эхээс номын ачийг сайнаар үнэлж хэлсэн үгэнд Абай ихэд баярлаж энэ ярианаас хойш өдөр бүр нэг номын тухай ярьж өгөхөд ээж нар, малчид, хүүхдүүд цөм анхааралтай чагнана. Бас заримдаа Айгыз ч ирж чагнадаг байлаа. Айгыз Камшатыг явснаас хойш ихэд гуньхарч том хар нүд нь эргэлдэн царай нь зэвхийрэн цайгаад, шанааны судас гүрийж тунгалаг сайхан царайд нь ядрал гашуудлын сүүдэр туссан юм шиг болжээ. Уй гашуунд элэг эмтрэн яваа энэ эх хөгжилдөн баясах ч үгүй юм. Абай энэ эхийнхээ сэтгэлээр доройтож явааг царайгаар нь мэдсэн учир Айгызын ирсэн орой яриагаа их л тааламжтай хичээж ярьдаг байлаа.

	Абай юм ярихад их хэлэмгий, дүйтэй болсоор байв. Уншсан номоо тууж болгон ярихад нь Габитхан үнэнхүү сэтгэлээсээ дурлан чагнана. Ганц гэм нь хавар болж мал төллөж эхэлсэн үед сонин номоо бүгдийг уншиж бүгдийг ярьж дуусжээ. «Ярь, ярь» гэж Абайгаас гуйж суудаг гэрийн хүмүүс одоо Абайн анх ярьсан зүйлийг зарим малчид, эмэгтэйчүүд, эсхүл хүүхдүүдээр дахин яриулж сонсдог болжээ. Гэвч тэд Абайтай адилгүй сонирхолгүй, холион бантан хутгаж ярина. 

	Улжан энэ байдлыг мэдээд заримдаа болиулах гэж:

	— Өвөл өнгөрч зун болоод мал төллөж байна. Одоо үлгэр ярих цаг биш. Үлгэрийг яриад байвал өвөл урт болчихно, болих хэрэгтэй! хэмээн дооглож болиулдаг байлаа. Гэвч ээж нар нь чөлөөтэй цагтаа сонирхолтой сайхан номыг Абайгаар дахин яриулж сонсдог байв.

	Габитхан, Абай хоёр ойр хавийн бадарчин лам нараас ганц хоёр ном олж авав. Дараа нь Габитхан зориуд Харашох дахь Күнкегийхэнд очиж богц дүүрэн ном олж ирэв. Хунаанбай, Хархараалид байхдаа Хасен ламаар дамжуулан олон сонин ном авхуулж түүнийг нутагтаа авчирчээ. Тэгээд Абай нэг удаа:

	— Бидэнд өгөөч гэж гуйхад:

	— Миний дэргэд сууж надад уншаад өг! Тэгвэл өгнө. Харин сониныг өөрөө үзэж ганцхан өөрөө мэднэ гэвэл өгөхгүй гээд өгсөнгүй билээ Абай эцгийнхээ дэргэд очихыг хүсээгүй учир тэр номоос нэгийг ч авч чадаагүй байлаа. Габитхан Хунаанбайгаас хоёр өдөр гуйж байж аргыг олоод олон ном авчирчээ. Гэрийн бүх хүмүүс Абайд ч гэсэн Габитханы энэ олз үнэтэй эрдэнэ мэт байсан боловч энэ номыг авчирсны маргааш нь Абай Харашох руу гэнэт явжээ. Абайг Күнкенхэнд очмогц Хунаанбай түүнийг Кулыншакийнд илгээхээр болов. Абай эцгийнхээ Кулыншакд хэлэхээр дамжуулсан зүйлийг нэгд нэгэнгүй тогтоож аваад тахар Хараабасын хамт явахаар зэхэв. Кулыншакийнхан хол бус бөгөөд Торгай омгийн эзэмшлийн газар Харашохын баруун тал, эртний Ходарын өвөлжөөний цаад хажуу юм. Кулыншак бол тэр торгай омгийнхны нэг ахлагч байжээ. Абай «Аймандай» мориныхоо сэвэлзсэн алхаагаар Харашохыг уруудах зуур «Чингисийн бэл бүхлээрээ ногоороо шив дээ!» гэж эргэн тойрноо ажигласаар явлаа. Тачирхан ургасан ногоо тал, уулын бэлийг жигд ногооруулж байгалийг чимсэн боловч тэнгэр бүрхэг байлаа.

	Абай:

	— Ер нь энэ хүйтэн салхи, үүл хоёр арилахгүй нь ээ! гэв. Ойрын хоёр гурван хоногт энэ хавийн тэнгэрийг үүл бүрхэж, өвлийн сүүлчийн хүйтэн салхи үлээх мэт нэг л ёозгүй байжээ.

	— Харин ээ, хаврын дунд сар шүү дээ. Тэгэхлээр ингэж бүрхдэг нь ч аргагүй юм байх аа даа гэж Хараабасыг хэлэхэд

	— Яагаад? Энэ бол өвлийн сар биш хаврын сар юм шүү. Жил бүхэн ингэдэг гэж үү?

	— Жил бүхэн ингэдэг. Хаврын дунд сарыг одоогийн тооллоор юу гэдэг юм бэ?

	— Дөрөвдүгээр сар гэнэ.

	— Тэгвэл тэр дөрөвдүгээр сар чинь энэ дээ. «Хаврын дунд сар дуустал хавсарга салхи арилахгүй» гэж хууччуул арай оргүй хэлээгүй байх. Энэ бол хаврын дунд сарын эхний хүйтэн өнгөрөөгүй цагт зун болохгүй гэсэн үг гэж Хараабас, Абайд сар улирлын тухай ярив. Энэ тухай Хараабас нэлээд юм төсөөлдөг болохыг Абай ажиглаагүй явсан байжээ.

	Хараабас:

	— Энэ сарыг хасгаар Мамыр гэнэ. Дараа нь Маусым... гэв. Абай сарыг хасгаар юу гэж нэрлэдгийг дахин дахин асууж тогтоов. Гэвч Абай хаврын дунд сарын тухай анх удаа сонссон нь энэ байжээ. Хавар цагийн хамгийн тохиромжгүй үе нь «отамалы» гэж саяхан эмэг эх нь ярьсан учир Абай:

	— Энэ «Отамалы» гэж юу гэсэн үг вэ? гэж асуув.

	— Отамалы бол хаврын эхэн сарын арван нэгэнд эхэлж арван долоонд дуусна. Энэ үед заавал салхи шуурга хөдөлдөг юм. Өвлийн хамгийн сүүлчийн хүйтэн нь түүнд байдаг юм. Отамалы гэж нэг баян айлын Отамалы гэдэг хоньчин байжээ. Тэр зайлуул сар улирлыг мэддэг байжээ. Тэгээд хаврын эхэн сарын хүйтэн эхэлмэгц нөгөө зайлуул маань шуурга тавина хонио бэлчээрт гаргахаа больё! Одоо үе бол хонь мал, өвлийн тэсгим хүйтэнд ядарч доройтсон цаг болохоор та малаасаа хагацна гэж хэлжээ. Гэтэл эзэн нь их догшин зан авиртай хүн байсан гэнэ. Тэгээд тэр, чи мал маллахаас залхуурч намайг хуурч байна гэж Отамалыг зодож загнаад хонио бэлчээрт гаргасан байжээ. Бурхан өршөө, тэр өдөр их шуурга тавьж гурван өдөр гурван шөнө шуурсан тул хонь мал нь шуурганд уруудаж юу ч үгүй болж сүйдээд хонио дагаж явсаар Отамалы зайлуул ч осгож үхжээ. Иймээс хаврын эхэн сарын хамгийн хүйтэн үеийг «Отамалы» гэж нэрлэсэн байжээ. Эмэг эх чинь түүнийг мэддэг байх гэв. Тэгээд Абай нар, сар хиртэх гэж юу болох зэргийг асууж сонирхолтой олон зүйлийг сонссоны дараа зурхайч нарын туршлагыг асууж:

	— Зөгнөх талаар та өөрөө ямар вэ? гэв. 

	Абай саяны зүйлийг нэлээд сонирхолтой ярьсан Хараабасыг их юм мэддэг гэж боджээ. 

	Хараабас инээж:

	— Одоогийн лам, бадарч нар нүгэл чинь бага бол сар тоол гэдэг. Гэвч чаддаг сан бол сар тооллыг мэдвэл юу муу байх вэ? Би саваагүйгээс хоосон үлдсээр байна. Заримдаа зурхайч нарын хэлсэн нь ёсоор болдог жил байдаг шүү гэв.

	Хоёр морьтой хүн нэлээд явсны дараа Кодарын өвөлжөөнөөс өнгөрөв. Абай, Кодар, Камка хоёрын булшинд очиж ном уншаад дуу шуугүй цааш явахад тэр нэгэн өдөр үзэж харсан жигшүүрт харгислал нүдэнд нь тод харагдан яг өнөө өглөө үзсэн юм шиг дахин дахин бодогдоно. Тэр өдөр нүднээс нь асгарсан халуун нулимс ч санагдана.

	Айлд ирж буухад Абайн царай зовж шаналсан хүнийх шиг болсон байлаа.

	Кулыншакийнхан өвөлжөөнөөс гараагүй байлаа. Хаврын урь ормогц байшингаас гарч өвөлжөөний дэргэд эсгий гэр барьж суудаг заншилтай байжээ. Карашок дахь Хунаанбайнхан тэр заншлаараа эсгий гэр барьж байшингаас гарсан боловч Кулыншакийнхан чингэсэнгүй байжээ. Абайг хүүхэд гэж бодох боловч Хунаанбай илгээсэн болохоор Кулышак том хүний адил угтаж зочидтой мэндэлсний дараа:

	— Эхнээр энэ зочинд хоол хий гэж тушаав. 

	Кулыншак «таван шагай» гэж хочтой таван сайн хүүтэй билээ. Тэднээс одоо ганцхан Манас гэртээ байлаа. Манас бол шагай гэж хэлбэл хэлэхээр хүдэр том биетэй, өргөн духтай, гоолиг царайтай, бөх хүний шинжтэй сайхан залуу эр бөгөөд Кулыншакийн ач юм. Манас дуугүйхэн сууж домбор эгшиглүүлэн хааяа зочдын зүг хүйтнээр харна. Бэлэн цай байгаа ажээ. Манасын эхнэр дасдаркан1 дэлгэж цай аягалахаар зэхэв. Нарийхан биетэй тачирхан үстэй босоо хамартай хүрэн бор царайтай энэ хүүхэн шаламгай цэвэрч хүн байлаа. Хүүхний биеийн байдалд тохирсон сайхан хөдөлгөөний хамт чийрэг сэргэлэн байдал нь илхэн харагдана. Энэ хүүхэн гэр бүлийн дотор их л тохитой сайхан амьдралыг бий болгож буй мэт харагдана.

	Абай түүний орж гарсан хөдөлгөөнийг харж суугаад:

	— Кулыншак ах аа... гэж яриагаа эхлэв. 

	Кулыншак Абайг ширтэн харж том шар хөөргөө хумсаараа тог тогхийтэл тогшиж байснаа шар тамхиа хоёр хамартаа ховдоглон хийнэ.

	— Аав танд мэнд хүргэсэн билээ...

	— Буян нь дэлгэрэх болтугай!..

	— Эндхийн Беткудыкийн тухай асуудлыг танд хэлүүлсэн юм. Беткудык бол хуучин Борсахын эзэмшил газар байжээ. Акберди, Борсахын өвөлжөөг авснаар бэлчээрийг нь бүгдийг авсан гэнэ. Тэнд ноднин намар, өвөлжөөнд буухын өмнөхөн танайхан бууж нэлээд байсан гэнэ. Одоо зун болоход «өвөлжөөнд ойр болохоор дахин бууж юун магад? би хүн амьтан очуулахгүйгээр намар хадланг хадаж авах гэсэн юм сан Кулыншак надад үүнийг өгөөч тэнд буухгүй байвал нь сайн сан» гэж Акберди аавд хүсэлт тавьжээ.

	— За Акберди тэгж хэлж дээ! Тэгээд аав минь юу гэнэ?

	— Аав маань Акбердийн хэлдэг зөв юм. Кулыншак тэнд буухгүй байвал сайн сан гэж үүнийг танд дуулгав гэв. 

	Абай ичиж тэвдсэнгүй, том хүний адил буурьтай ярьж чадав. Кулыншак толгойгоо сэгсэрч дуугүй сууснаа гэнэт инээж:

	— Цай ууцгаагаарай! Алив ойртоод суугаач! гэхэд Абай цай ууж Кулыншакийн хариуг хүлээв. Кулыншак нэг хоёр шаазан цай уутал хариу хэлсэнгүй царай нь хувьсхийж байснаа Абай тийш түргэн харж:

	— Хүү минь! Аав чинь энэ Беткудыкийн учир утгыг сайтар ойлгосон болов уу? Борсах нутаглаж байсан үед бид ээлжээр нутагладаг байсан юм. Өвс ногоо гэвэл урьд бас хадаж яг хувааж авдаг байлаа. Үүнийг мэдсэн үү? гэв.

	— Үүнийг мэдсэн бололтой. Гэвч түр хэлэлцээ гэж байдаг, өмч гэж байдаг шүү дээ, өвгөн гуай! Маргаангүй эзэн нь Борсах бөгөөд түүний өмч юм. Кулыншак эзний хувиар биш, хэлэлцээрээр хувь хүртэж ирсэн. Хэрэв тохиролцвол Акбердитай тийнхүү хэлэлцээр хийж болно биз, гагцхүү өмчлөх эзэн нь Акберди мөн гэдгийг бодох хэрэгтэй гэж аав хэлүүлсэн юм.

	— За морины эзэн Акберди юм шив дээ. Тэгвэл урьд нь морины эзэн унаад хойно нь бид хүсвэл унуулж, хүсэхгүй бол унуулахгүй байх нь шив дээ. Өвөлжөөний дэргэд унаганы зэлийн дайтай газар байлаа ч гэсэн Беткудыхаас зайл гэсэн үг шив дээ гэж Кулыншак дургүйцэн дуугүй болов. 

	Абай Кулыншакийн гомдсон байдлыг ажиглав. Абай өөрөө гомдооё гэж ер бодсонгүй. Анхандаа эцгийн илгээснээр ирсэн боловч түүний эцсийн дүн нь томоохон ажил болохыг төдий л үнэлээгүй ажээ. Одоо энэ том буурь суурьтай хүний аргагүй дургүйцэн гомдохыг хараад ер нь олиггүй юм хэлснийгээ ойлгов.

	— Би энийг л дуулгах гэж ирсэн юм. Яахаа та өөрөө мэдээрэй гэв.

	— Яах билээ дээ Акберди! Акберди! Акберди бурхнаас заяатай төржээ гэж Кулыншак шоолон инээнэ. 

	Абай Кулыншакийг егөөтэй инээхэд аргагүй даган инээд алдав.

	Абай бол маргалдахаар ирээгүй, өөрийнхөө үүргийг гүйцэтгэжээ. Абай ийм байдлыг түргэн ухаарсан саяны Кулыншакийн шогийг ашиглаж:

	— Заяатай төрсөн гэхгүй яах вэ. Борсахаас үлдсэн өчүүхэн газрыг минийх гэж ухасхийв! гэж хэлээч! гэв. Абайн энэ үгэнд гэрийн доторх бүх хүмүүс инээлдэв. Цай хийж суусан Манасын эхнэр ихэд баярласан нь илэрхий учир царай нь ув улаан болж чангаар инээгээд Абай тийш харж шүлсээ залгина.

	Кулыншак гэдрэгээ болж Абайд:

	— Хүү минь, энэ авир чинь яасан сайхан юм. Харин энэ үгийг чинь Акберди сонсох болтугай! гэж баярлах шиг болов. Тэгээд Кулыншак, Беткудикийн тухай яриагаа орхиж:

	— Хүү минь, Бөжейд өгсөн өнөөх бяцхан хүүхдийн бие сайн уу? Хөөрхий Айгыз ихэд уйлсан гэнэ билээ. Түүний бие ямар вэ? гэж гэрийн бүх хүмүүс, Зерейн тухай, Улжаны байдал зэргийг асуув. 

	Абай, Камшатын тухай юу ч хэлээгүй өнгөрсөн болохоор Кулыншак дахин лавлаж;

	— Торгуульд мал өгсөнгүй гэж Бөжейн талынхан дургүйхэн байгаа бололтой. Тэгээд бас тэр бяцхан дүүгийн чинь асрамж нь ч тааруухан гэж сонстоно. Айгыз зайлуул түүнийг мэдэж сэтгэл зовдог байх даа гэж аль сонсох дургүй зүйлийг нь өгүүлсээр байллаа. 

	Абай энэ удаа тэр ярианы алинд ч оролцож ярихыг хүсээгүй тул Кулыншакийн үүсгэсэн үгэнд ч хариу хэлсэнгүй. Абай хэсэг дуугүй сууснаа өөр зүйлийг яриулах арга олж:

	— Өвгөн гуай! танай хүүхдүүдийг «Таван шагай!» гэж нэрлэсний шалтгаан юу вэ? Түүний учрыг хэлж өгнө үү? гэв. 

	Кулыншак саяын ярианд оролцоогүйг нь ажиглаад: «Ер нь суурьтай хүүхэд юм, зальтай байна шүү. Юу ч хэлэхгүй байгааг нь хараач! Ийм болгож сургаж шүү...» гэж бодно. 

	Урьдах яриагаа орхиж:

	— «Шагай гэдэг нь яггүй үг» гэж эд өөрсдөө хэлдэг юм. Харин чухам учрыг нь эднээс өөрсдөөс нь асуугаач гэж Манасыг заагаад: Яггүй амьтад болж хэнийг ялж явдгийг хэн мэдэх вэ? Яах вэ дээ өөрсдийгөө хөөргөсөн хэрэг байх. Урьд нэгэн цагт Бөкенши, Борсах нар «Карашохыг өгөхгүй бол алалцана» гэж ирэхэд эцгийн чинь үгийг хүндэтгэж энэ таван хүүгээ дагуулж очсон хүн би юм сан. Тэгэхдээ эзэд нь явж эзэнгүй үлдсэн уудам газраас ядахдаа нэг худаг хүртэх байх гэж бодож байлаа. Хүртсэн нь энэ үү дээ? Шагай шаантдаа тав гэдэг нь энэ байх! гэж түрүүчийн яриаг дахин нэг сэргээв.

	— Дүрвэсэн хүнээс утас ч илүү харж болохгүй гэдэг шүү дээ. Танихгүй хүн бол өөр хэрэг, гэтэл танихгүй хүн биш Бөкеншийг хөөгөөд авсан юм хэнд нэмэр болох бил ээ дээ. Гасалж яах юм бэ? гэж Абай их л үнэтэй зүйлийг ярив. 

	Манас түүний эхнэр нь үүнийг сайн ойлгож зүйтэй гэсэн боловч Кулыншак зөвшөөрсөнгүй, харин дараах яриандаа Хунаанбайд гомдон ярив. 

	Абай Кулыншакийн яриаг холоос эргэцүүлэн бодож тэр нь «Бөкенши, Борсахаас олзны газар хүртсэнгүй» гэдэг санаа болохыг ухамсарлахын хамт газраас өөр, хахуулиас өөр зүйлийг ярихыг хүсдэггүй Кулыншакад дургүй нь хүрсээр буцав. 

	Абай эцэгтээ Кулыншакийн зөвшөөрснийг хэлсэн боловч гомдолтой байгааг хэлсэнгүй, хийж ирсэн ажлаа товчхон илтгэсэн ажээ. Хунаанбай, Хараабасаас тусгаарлан асууж Абайн хэлж ярьсан бүхнийг сонслоо. Хараабас, Абайн өнөөдрийн зан аашинд баярлаж:

	«Хүү чинь үг ярихад уран чадвартай болжээ. Ер нь том хүн шиг суурьтай цаагуур бодож ярьж байна. Кулыншакийг би ялна байх гэж би огт санасангүй, юутай ч гэсэн адил тэгш эрхтэйгээр ярьж байна» гэж магтав.

	Хунаанбай: «Хангалттай байна, боль» гэсэн шинж үзүүлж Хараабасыг болиулав. Хунаанбай маргааш нь Хараабасыг дагуулан Абайг дахин Сүйндегт илгээв. 

	Абай Сүйндегийнд үдэш их л орой хүрэв.

	Өвөлжөөнөөсөө хагацаж Караулын дээд тал Түпсөркеш гэдэг газар өвөлжсөн Сүйндегийнхэн энэ үед байшинд биш эсгий гэрт байгаа ажээ. Хүн мал олонтой энэ хотынхон энэ байраа өвөлжөөнд тохируулж зассан боловч одоо хүртэл шинэ өвөлжөө барьж чадаагүй, хуучин бага бууцанд багтаагүй учир дөнгөж урь ормогц эсгий гэрт оржээ.

	Сүйндегийн цав цагаан том гэр нь дулаан, дотор нь зэрэгцүүлж хураасан авдар, боодолтой тэн хоёр хатавч хүртэл татсан хөшиг зэрэг зүйл байна.

	Абай өвлийн гутал, хэрмэн дотортой дээлээсээ одоо хүртэл салаагүй явсан учир энэ гэрт даарсангүй. Энэ хавар анх удаа эсгий гэрт хоносон нь энэ ажээ. Энд бага зэрэг сэрүүн боловч их тааламжтай байлаа. Абайд хаврын цагт эсгий гэр их л аятайхан санагддаг байв. Том гэрийн яг гол дунд бүдэгхэн гэрэлтэй лаа тавьжээ. Сүйндегийн их гэргий, Адилбек, Асылбек гэдэг хоёр хүү нь зочидтой хамт сууж байв. Энэ гэрийн онцгой чимэг болж байгаа хүн бол Сүйндегийн охин Тогжан билээ. Абай ирснээс хойш Тогжан их ах Асылбекийнхаас энэ гэрт хэд хэд дахин орж гарав. Гялтганасан ээмэг, минжин малгай, бугуйвч энэ бүхэн нь Абайн энэ орчлонд үзээгүй гоё чимэг мэт харагдана. Таргавтар цав цагаан царайтай босоо хамартай, хар нүдтэй охины зурайсан нарийхан хөмсөг нь ч сар шиг тахийжээ. Алтан хараацай шувууны өдийн үзүүр шиг шувтан болж ирээд шанх тийш сэртийсхийсэн хөмсөг нь их л хөөрхөн харагдаж байв. Тогжан гэрийн доторх ярианд чих тавин инээхэд гоёхон хөмсөг нь заримдаа бөөгнөрч заримдаа сунаж хуучин янздаа орно. Абай заримдаа Тогжаны гоолиг царайг удтал ширтэн нүд унаган суулаа. Охины олон дахин орж гарах нь зочдыг хүндэтгэх төхөөргөөс болжээ. Удалгүй Тогжан эзэгтэйн оронд эзэгтэй болж бүтээлэг дэлгэн өөрөө эцгийн доод суугаад цай аягалав.

	Абай Сүйндегээс ч ичиж зовсонгүй, хүүхэд биш дадлагатай том хүний адил ярина.

	Абай, Тогжан ирж суусны дараа Сүйндег тийш харж: 

	— Сүйндег ах аа! Танай энэ урд талын Караул гэдэг ганц өндөр ямар учраас Караул гэж нэрлэгдсэн бол доо? гэхэд Сүйндег:

	— Хэн мэдэх вэ, хүү минь! гээд дуугүй байснаа: — Тобыхты, Матай хоёр хэзээ эв найрамдалтай байлаа. Тэгэхдээ хулгайч мөрдөгч хоёрын аль нэг нь ийн нэрлэсэн байлгүй дээ. Ер нь тэр өндөр бусад уулнаас оорцог ганцаараа байгаа шүү. Түүн дээр харуул хийхгүй бол өөр хаанаас харах вэ? гэв.

	— Тэгээд энэ нэрийг Тобыхты нэрлэсэн гэж үү? Тобыхтыг ирэхээс урьд тийм нэр байгаагүй юм гэж үү?

	— Хаанаас байх юм. Энэ хавийн бүх нэрийг Тобыкты нар өгсөн юм.

	— Ээ дээ мэдэхгүй байна. Бүх нэрийг Тобыкты өгсөн бол Чингис гэдэг юу юм бол доо! Чингис гэдэг Тобыкты бий юү?

	— Ээ үгүй, энэ чинь учиртай үг байна. Харин энэ Чингис гэдэг нь тэр том уулын нэр юм. Чухам яагаад Чингис гэж нэрлэсэн бол доо? гэж Сүйндег өөрөө ч бодолхийлж эхлэв. 

	Адилбек эцгийнхээ түгдэрснийг ичгэвтэр гэж бодоод:

	— Чингис гэдэг үг нь «ёстой өвөл» гэдэг үгнээс, өвөл нь үнэхээр хатуу байснаас тийнхүү гарчээ гэхэд Абай инээн

	— Тийм биш, Чингис гэдэг нь хааны нэр юм шүү гэв.

	— Харин, энэ үг миний чихэнд сонсогдсон байх, би мартжээ. Аль мэдвэл чи өөрөө яриач хүү минь гэж Сүйндег Абайгаас сонсохыг хүсэв. Залуу зочин Чингис хааны тухай өөрийн сонсож мэдсэн зүйлийг яриад дараа нь өөрийн зарим нэг тааварлалыг нэмж:

	— Угтаан «Чингис» гэж нэрлэсэн нь «хаан» гэж өргөмжилснийх байх. Бас тэр нэг тусгай уулыг «орд» гэж нэрлэсэн шалтгаан ч тэнд чингис хаан оршин сууж байсныг гэрчилнэ. Караул гэдэг үг ч мөн тэр үеэс үлдсэн нэр юм биш үү? гэж үгээ таслав.

	Сүйндег Абайн яриаг их л дуртай сонсоно. Сүйндег урдаа байгаа цайгаа уулгүйгээр цай нь хөрчихсөн байв. Тогжан эцгийнхээ тийм их шимтэлтэйгээр сонссоныг одоо ажиглав. Сүйндег Абайг гайхан удтал нүд салгалгүй ширтэв. Гэрийн доторх бүх хүмүүс Абайн ярьсан шинэ зүйлийг хичээнгүйлэн сонсож баяртай байлаа. 

	Асылбек, Хараабас хоёр:

	— Сайхан байна даа гэцгээнэ.

	Абай зөвхөн Чингисийн тухай биш, энэ Сүйндегийн өвөлжөө Туйсөркешийн дэргэдэх «Хаан» гэдэг уул, мөн Мамайн өвөлждөг «Орд» гэдэг уулын тухай тайлбарлан ярив. Одоо хүртэл чухам юунаас нэрлэснийг мэдэхгүй байх нь эндхийн бүх ахмад насны хүмүүст одоо л сүрхий дутагдал болж үзэгдэнэ. 

	Сүйндег Абайд өөрөө аяга барин:

	— Абай аа, идэж уугаарай! гэж зочдын урд жент2, тос, боорцог зэргийг дөхүүлж тавив. 

	Эцэг нь ийм залуу зочдыг ихээр хүндэтгэж байгааг Тогжан ажиглаж байлаа. Абай хааяа өөрийн зүг тийш харсан Тогжаны сайхан хар нүдийг сэмхэн ширтэнэ. Тогжан бол хүйтэн харцаар биш, Абайг нүдэлж, зүс царайг тогтоон авахаар ширтэнэ. Абай ч гэсэн хүүхэнд дурлаж харсан нь энэ билээ. Тогжан нэлээд удаан ширтэж нүдээ салгалгүй харж байснаа царай нь үл мэдэг хувьсхийхэд нүдээ аажмаар өөр тийш эргүүлэв.

	— Их нас насалснаар биш, их юм үзэж харснаар болдог юм. Ингэж тогтоож, ухамсарлаж мэдвэл дээр хүү минь! гэж Сүйндег үгээ таслахад, Абай түүнийг үргэлжлүүлэн.

	— Тан шиг хүнээс сонссон зүйл юм шүү Сүйндег ах аа гэж хэсэг дуугүй байснаа: — Уучлаарай! Ер нь таны хэлсэн зарим үгийг таны өөрийн амнаас сонсож мэдэх гэж бодсон юм сан гээд Сүйндег тийш харав. 

	Энэ үг бол зэвүүнээр биш элэгсэг дотно байдлаар хэлсэн үг болжээ. 

	Сүйндег:

	— За асуу, хэл дээ, хүү минь! Юу асуух гээ вэ? гэхэд

	— Тэгвэл саяны бидний ярьсан бага ордны дэргэд Көжекбай, Кулжабайн газрын маргалдааныг та таслахдаа «Би хонины хувийг хуваахгүй, Бурхны хувийг хуваана» гэсэн гэнэ. Үүний учир утга нь юу болохыг асуух гэсэн юм гэв. 

	Энэ асуултад Хараабас, Адилбек, Асылбек нар аргагүй инээв. Учир нь Абайгаас бусад хүмүүст шалтгаан нь илэрхий байдаг бололтой. 

	Сүйндег Абайн асуултыг нэлээд сэжиглэж бодож сууснаа:

	— Хүү минь энэ үгийн учир утгыг эцгээсээ асууж мэдвэл яасан юм.

	— Миний аав хүүхэдтэй ярьж хөөрдөггүйг та мэднэ шүү дээ.

	— Гэвч саяын хэрэг явдалд эцэг чинь бас холбоотой шүү. Түүнийг мэдэхгүй гэж үү?

	Хараабас, Адилбек хоёр инээсээр байлаа. Тэд Сүйндег өөрөөс зайлуулж төвийг сахисанд инээжээ. Бас Абай тохиромжгүй зүйлийг салахгүйгээр асууж байгаад инээж байлаа.

	— Эцгийн холбогдолтойг мэднэ.

	— Тэгвэл эцгийн чинь нэр нь холбогдсон яриаг юуны урьд эцгээсээ асууж мэдсэн нь сайн биз!

	— Ээ харла аа, Сүйндег ах аа! Тэр чинь зөв санал байна. Гэвч... тэр шийдвэр миний эцэг та хоёрын муудалцахын шалтгаан болсон гэнэ. Тэр үнэн үү?

	— Үнэн!

	— Тэгвэл тантай яагаад муудалцсаныг би зөвхөн өөрийн эцгээс сонсож мэдээд, энэ Адилбек, Асылбек ах зөвхөн танаас сонсож мэдээд зогсвол юу болох вэ? Үнэн учрыг олж чадахгүй, ганц талыг баримталсан болчих юм биш үү? Бас нэг талаар төөрөлдөх болно. Нөгөө талаар хүүхдүүд бид нэг нэгээ үзэн ядах болно. Та над, миний аав энэ хүнд хэлж өгвөл жигнүүрийн хоёр тал нь тэнцүү болох юм биш үү?

	Сүйндэг болон гэрийн доторх бүх хүмүүс Абайн энэ хэлсэн зүйлийг зөв гэж үзэв. Хараабас их л дуртайгаар угтаж,

	— Зөв байна. Энэ хүүхдийн хэлдэг зөв гэж Сүйндегийг хариул гэж шаардаж буй дүр үзүүлэв.

	— Хүү минь, урьд хойдыг минь тордоод ав аа шив дээ? гэж Сүйндег аяархан инээж хэлэх эсэхээ мэдэхгүй эргэлзэж сууснаа Асылбек тийш харж,

	— Миний хүүхдүүд ээ, энэ залуу зочин чинь гүнзгий бодолтой байна шүү. Ойлгоцгоож байна уу? гэж сэтгэл тайвширч үнэхээр тааламжтай байв. 

	Хүмүүс цай ууж дууссан боловч Тогжан бүтээлгээ хураалгүй, инээмсэглэн сууж байлаа. Түргэн түргэн харж нүд нь Абайн нүдтэй тааралдахад хэзээний танил, үерхдэг хүний адил ширтэнэ. 

	Абай яриагаа өөрийн анх бодсон зүйлд чиглүүлэв.

	— Чухам миний эцэгтэй муудалцсан тухайгаа та өөрөө ярьж өгөөрэй, Сүйндег ах аа!

	— Хүсээд байвал яръя! Санаж яваарай. Чиний эцэг мамайн дотор Жамантай сайн байсан учир төлөөний хүргэн болохдоо хоёр зуун хонь бэлэг хүртжээ.

	— Төлөөний хүргэн гэж юу вэ?

	— Төлөөний хүргэн бол жинхэнэ хүргэн биш, андын чанартай юм.

	— Тэгвэл «Анд» гэж нэрлэвэл яасан юм бэ?

	— Андалцах нь үерхэх хүмүүсийн хооронд байж болно. Харин ахмад настай хүн ба залуу хүн андалцах гэвэл заримдаа ийнхүү төлөөний хүргэн гэж нэрлэгдэнэ.

	— Тэгээд?

	— Тэгээд, сүүлдээ Жамантайн хүү Көжекбай өөрийн Жулжабай гэдэг ядуу төрөл садантай газрыг булаацалджээ. Ноёд: «Үүнийг тасал, газрын хувийг салгаж өг» гэж намайг аваачив. Би хоёр талын хүмүүсийн яриаг бүрэн сонсож өөрийн санаснаар шударга гэж үзэж «Ингэж хуваая» гэж хэлээд яваад байлаа. Көжекбай чиний эцгийг дагаж миний хойно явж байв. Би өөрийн санаснаар шударгаар хуваах гэж бодов. Ажиглавал миний хийж яваа ажил Көжекбайн санаанд тохироогүй бололтой? Тэр уур нь хүрч хагарчих гээд байлаа. Удсан ч үгүй ноёнтой шивнэж ярьж эхлэв. Чиний эцэг Көжекбайн хэлсэн зүйлийг зөвшөөрч араас минь чангаар хашхирч «Ээ муу золиг, чи хаашаа явж байна вэ?» гэв. Би бол хоёр талын алиныг ч тэгш үзэх ёстой учир уур хүрч «Боль доо, би хонины хувийг хуваахгүй, бурхны хувийг хуваана» гэж хэлсэн юм гэж үгээ таслав.

	— За тэгээд юу болов? гэж Абай дараахыг бас яриулахыг хүсэхэд:

	— Хүү минь дараахыг яриулаад яах юм дээ, бужигнаж, бужигнаж өнгөрөө биз гэж Сүйндег хэлээд дараахыг хэлсэнгүй. 

	Абайн царай ув улаан болж бачимдан юу ч хэлж чадсангүй. Лаа тийш харж байгаа нүдэнд нь тэр лааны очтой адил том улаавтар холыг харсан гал бадарч байв. 

	Тогжан зочны энэ байдлыг гайхан харна. Абай дуугүй болж бачимдахад нь баярлаж байгаа хүн ч энд буй. Тэр бол Сүйндегийн бага хүү Адилбек юм. Адилбек бол Асылбекийг бодвол дуугүй, хэгжүүн зантай билээ. Абайн чимээгүй болж бачимдуу байгааг тохуурхан «Чи тийм л юмыг хүссэн байх болжээ» гэж шивнэн инээнэ. Гэвч Абай сүрхий бодож суугаа боловч гутарсангүй, харин өөр нэг шинэ зүйлийг өөрөө эхлэн үүсгэв. Тэр нь бас л Сүйндегээс Өскембайд ас өгөхөд хэлсэн үг байжээ. Сүйндег түүнийг ч ярихаар болов.

	— Ноён өөрийн эцэг Өскембай гуайн асыг хийх гэж Көкшетауд түмэн олныг цугларуулсан юм, Тобыхтыд түүнээс өөр том ас болж байгаагүй юм. Чи өөрөө ч дуулсан биз дээ.

	— Дуулсан, түүнд та ч очсон уу?

	— Тэр үед эцэгтэй чинь таардаггүй байсан тул очсонгүй. Гэвч Айдос, Жаштек ба тэртээ Мамай, Жуантаякаас нэг ч хүн үлдсэнгүй, түмэн бүхэн Көкшетау тийш нүүж цуутай ас болжээ. Тэгэхэд Бөжей Майбасар ахлагч хоёр муудалцсан гэнэ. Жуантаякийн хулгайчид Найман дахь Бөжейн нагац нарын олон адууг хулгайлан авчирч хяджээ. Тэгээд түүний хойноос нэхүүл ирж Бөжейд: «Өшөөг авч өг» гэсэн тул Бөжей, Майбасарт очиж «Эв зүйг олж малыг буцааж өг» гэсэн гэнэ. Гэтэл Майбасар түүнд «Чи юу чалчиж байна вэ» гэж гомдоосон байжээ. Бөжейн гомдол үүнээс эхэлжээ. Бөжей «Би нэр хүндгүй болчихсон бол чиний хэргийг юунд дэмжнэм» гэж гомдол гаргаад ас дуусаагүй байхад нүүгээд явчихжээ. Байшора, Жигитек ба Жуантаякаас олон хүмүүс түүнийг дагаж нүүжээ. Энэ үед би гэртээ байсан учир тэр тухай ганц хоёр үг ярьсан юм сан. Чи түүнийг шалаад байх шив дээ.

	— Тэгэхдээ та юу гэж хэлсэн бэ?

	— Мэдэх гээд байвал түүнийг ч хэлж өгье:

	 

	Амин зүрхийг хорслоор умдаалагчийг 

	Аллах тэнгэр ч өршөөн нигүүлсэхгүй. 

	Элгэн саднаа эвдрэлцүүлсэн эцгийн хүүрийг 

	Эцэс сүүлд нь үр ач нар нь гишгэж тарав.

	 

	гэж хэлсэн юм. Олны яриад явдаг нь тэр байх гэв. Энэ ярианы цаана бас нэг яриа байгаа нь Абайд илхэн байлаа.

	— Үүний үргэлжлэл бий байх, түүнийг ярьж өгнө үү?

	— Хүү минь үргэлжлэл гэдэг чинь юу вэ?

	— «40 өрхийг хядалцуулсан» гэсэн шүү. Тэр миний өвөг эцгийн хэрэг үү? Аль өөр хүний хэрэг үү?

	— Хүү минь Абай, дэмий юмыг яриулаад байна даа, хэргийн эзэн Өскенбай гуай өөрөө биш, бас л чиний эцэг байсан юм. Чи энэ зүйлийг надаар яриулж яриулчхаад маргааш эцэг бид хоёрыгоо дахин муудалцуулах юм биш биз гээд Сүйндег инээв.

	— Үгүй, Сүйндег ах аа! зүгээр мэдэх гэж асуусан юм. Таны тухай хов зөөх гэж асуугаагүй шүү!

	— Үнэн хэлж байна, хүү минь! тэгвэл «Дөчин өрх» гэж тэр Көкен уулын өвөр дэх Уакуудыг хэлнэ. Уакууд дотроо маргаан тэмцээнтэй байгааг Хунаанбай гуай ашиглаж Конай гэдэг баатрыг дэмжлээ. Маргаан тэмцээн хурцадмагц Конайг хатган довтлуулжээ. Санамсаргүй довтлуулсан учир эсэргүүцэж чадсангүй, нуурын дэргэдэх их зэгсэнд очиж нуугдахад Хунаанбай тэр зэгсэнд түймэр тавиулсан гэнэ. Тэгээд түймрээс айж зугтаж гарсан хүмүүсийг хөөн баривчилж зодож жанчаад Конайг ялуулсан ажээ. Би түүнийг хэлсэн юм гэж яриагаа дуусгав.

	Абай, үүний дараа өөр зүйлийг асуусангүй, хоол болж бүх хүмүүс хоол идэхээр бөөгнөрөв. Гэрийн эзэн Абай, Хараабас хоёрыг хүндэт зочин гэж онцолж үзсэнгүй тул жирийн байдлаар Сүйндегийн хүүхдүүд, их эхнэр, зэрэг бүх хүмүүс идээг тойрч суужээ. Аав ээжийн хооронд суусан Тогжан одоо Абайг бүр ч дотно үзэх болжээ. Абай түрүүнээс хойш Тогжаныг эгц урьдаас харж байсан бол одоо ихэвчлэн хөндлөнгөөс харж байна. Дунд зэрэг босоо хамар нь одоо тодхон харагдана. Хөндлөнгөөс харахад бүр ч сайхан ажээ. Зөөлөн, тал дугариг эрүүний дорд талд нимгэвтэр долгион шиг нарийхан умруу нь мэдэгдэм байна. Гялалзтал самнасан үсний хав хар бүдүүн сүлжээ нь цав цагаан нарийн хүзүүг нь даган унжина. Том ч бага ч биш гоёхон ээмэг бөнжгөнөн тасралтгүй чичрэн хөдөлнө. Ямар нэгэн шалтгаанаас Тогжаны царай улайж дахин цайна. Ичиж зовж байгаа нь тэр үү? Эсхүл өөр зүйл үү? Юутай ч гэсэн онцгой нөлөөлөл догдлуулж байгаа нэгэн зүйл бий ажээ. Зочломтгой гэгдэж нэрд гарсан Сүйндегийнхэн өнөөдөр ч гэсэн махыг аятайхан чанажээ. Хараабасын хурц хутга үүцнээс үлдсэн тарган ууцыг ч гэсэн, адууны алтан шар өөхийг ч гэсэн ялгалгүй хөшиглөсөөр байна. Дан ганц борцолсон мах биш, өвлийн турш бордоогоор тэжээж саяхан алсан хонины шинэ мах ч буй. Тарган хонины шинэхэн зум гойд сайхан нандин идээ байлаа. Гэвч хоол аль нандин зүйл бүхнээр бүрдэж бүх гэрийн хүмүүс их л тухлан идэж эхэлсэн боловч Абай базааж идсэнгүй. Тогжан ч булцгар цагаан гараа таваг тийш тун цөөн сунгана. Сүйндег, Асылбек хоёр Абайг дахин дахин;

	— Ид, хүү минь!

	— Абай чи идээч, яагаад идэхгүй байна гэж шахавч Абай арвитай идэж чадсангүй.

	Сүйндег махны дараа нэлээд олон хоногийн өмнөөс өөртөө зориулж бэлтгүүлсэн хусран гүүний бэсрэг айргийг аягалав. Айргийг ярилцан сууж удаан ууцгаав. Өнөө орой Абай сүүл тийшээ яриа хөөрөөгөөр бага болжээ. Гэрийн эзэд «Залуу зочдын нойр нь хүрчээ» гэж тааварлана. Тэгээд ор засахаар болж бүх эрэгтэйчүүд гадаа гарав. Энэ орой Абайн сэтгэлийг өөр нэг онцгой зүйл догдлуулж хөдөлгөсөн байжээ.

	Урьд янаг амраг гэдэг нь олон зохиол, энгийн ярианд тохиолддог байсан бол өнөөдөр Абайд анх удаа ном биш, яриа биш, өөрийн цав цагаан царайгаар, инээлт хөдлөлөөр «тэр чинь би байна», «Би энд байна» гэж дуудах шиг байлаа.

	Сүйндегийн ярианы дараа сэтгэлд түнэрдсэн нүсэр бодол нь гомдоох шиг болж төөрөлдүүлэн байснаа одоо хийсэн алга болжээ.

	Абай гадаа гарч ганцаараа үлдээд одон мичид гялалзсан тэнгэр өөд их л баяр жавхлантайгаар харж чөлөөтэй амьсгалав. Замаа бараг тэнхэлсэн сар баруун тийш аажмаар нүүж уулсын хяр өөд хурдална. Сарны туяа элэг зүрхийг гутамшиг, булингараас ангижруулж тийм өндөрлөг өөд, одоогийн цэлмэг сайхан тэнгэр шиг алсад ариун жавхлан тийш дуудаж жаргал өөд даллана.

	Туйеоркешээс Чингисийн өндөрлөгүүд хагасалж харагдах ажээ. Энэ сүртэй их уулс сарны доор нам гүм харагдана. Уулын сулхан салхи үлээнэ. Хотонд байгаа олон зуун хонь, хөдлөлгүй тайвнаар хэвтэж их л налгар хивнэ. Асылбек, Адилбек хоёр хэвтэхээр явав. Ногоорон харагдсан их амаар нутагласан тав зургаан цагаан гэртэй энэ хотын бүх гэрийн өрх нь бүтээгджээ.

	Сүйндег, Хараабас хоёр зочдын морины дэргэд яваа ажээ. Абай, хаврын ийм цэлмэг тэнгэрээс тийм их ариун жавхланг ажиглаж үүрийн гэгээг тосон хүлээнэ. «Дурлал уу? Энэ үү? мөн л бол энэ ертөнц, энэ цэлмэг саруул шөнө... өлгий нь болох нь ээ. Тэр сайхан явдлын чимэг байх нь ээ. Сүү шиг цагаан сартай шөнө, үүр цайх яагаа ч үгүй. Гэвч үүр цайх нь яагаа ч үгүйг мэдлээ ч гэсэн Абай бүүр өөр «үүр»-ийг хүлээнэ. Энэ нь уй гашуу, мөрөөдөл, баяр жавхлан, бэрхшээл энэ бүхнээр дүүрэн, — зүрх сэтгэлийн үүр юм. Цээж дүүрэн, онцгой халуун учир битүү оньсого их мөрөөдөл, тэр нь хуйлран долгилж сэтгэлийг ихээр донсолгон тасралтгүй дэвэн дэрвэх шувууны далавчтай адил амар заяа ер үзүүлсэнгүй. «Юуг ярьж байна? Юу гэж ойлгох юм бэ? Энэ чинь ямар шинжийг хадгалсан санаа вэ? Би юу болоод байна вэ? Намайг буурьтай суурьтай гэдэг нь яасан бэ?» Бие нь даарах шиг болж чичирнэ. Ямар ч шалтгаангүйгээр чичирнэ. Зүрх нь ч ихээр догдолж яарч сандрах шиг болно.

	«Үүр... зүрхний үүр... тэр үүр маань чи юү, миний туяа юу? Чи хэн бэ?»

	Нүдний өмнө Тогжаны цав цагаан гар, нуруу, зөөлөн мах, цагаан туруу шиг хүзүү нь харагдах шиг болов. Үүр энэ болох нь ээ... Мөн байна!.. Царайлаг төрсөн хонгор минь! Үнэн голоосоо бүх сэтгэлээрээ, мөрөөдсөн янагаа харж бүхий л чадлаараа ерөөж байх шиг бодогдоно. Тогжанд зориулсан хамгийн анхны «Янаг минь» гэсэн шүлгийн хамгийн анхны бадаг нь

	 

	Янагийн үүрийг сэтгэлд минь гийлгэсэн

	Ялдамхан төрсөн миний алдрай юу...

	 

	гэсэн бадаг байжээ.

	Абай янаг дурлалын тухай хэдэн үгийг дотроо шивнэж ярина. Хэлэх гэсэн үг нь цээжнээс хялбархнаар аяндаа усны урсгал шиг асгарсаар байх шиг. Гэвч яг энэ үед Хараабас, Абайг дуудав. Гэрийн гадаа хоёулхнаа үлджээ. Абай гэрийн зүг ирж яваад саяын шүлгээ дахин хэлэх гэхэд «ялдамхан төрсөн миний алдрай юу» гэснээс бусад нь сэтгэлд орж ирсэнгүй. Хараабас, Абай хоёрыг орж ирэхэд Сүйндег их эхнэрийнхээ хамт орондоо орчихсон байжээ. Шар өнгөтэй том хөшиг Сүйндегийн орыг халхалж байв. Том гэрийн хойморт хоёр зочинд зориулсан ор зассан байв. Энэ гэрт өөр хүмүүс унтах шинж огт алга. Тогжаны гэр нь тусгай юм. Тогжан бол Сүйндегийн бага эхнэр Кантжанаас гарсан хүүхэд гэж Хараабас сая орж ирэхийн өмнө Абайд хэлжээ. Абай ирмэгц Тогжан гэртээ харьсан байх ёстой гэж бодно. Учир нь түрүүхэн цай хийж байсан эмэгтэй ор засаж байгаа ажээ. Абайг гэрийн хоймор тийш явахад том шар хөшиг намуухан намилзан хөдөлж ээмэгний шажигнасан чимээ нь сонстож Тогжаны гоолиг бие нь харагдав. Тогжан гартаа торгон хөнжил бариад гарч ирэв. Яаралгүй их л аяархан хөдөлнө. Тэр нь ээмэгнийхээ чимээнээс өөрөө зовсон мэт байв. Нөгөө эмэгтэй Абайн орыг засаж бараг дуусжээ. Тогжан гартаа барьсан торгон хөнжлөө цээжиндээ тэврэн байснаа эмэгтэйд аяархнаар:

	— Хөл талыг нь жаахан өндөр болгооч! гэв. Энэ үг Абайд онцгой хүндэтгэл мэт санагдана. Нэг юм хэлмээр санагдаж, юу хэлэхээ бодох боловч зүрх нь ихээр догдолж амнаас гарчих гээд хэлэх үгээ олж ядан, хий сандарч гадна хувцсаа тайлж эхлэв. Тогжан аяархан ирж Абайн оронд торгон хөнжлөө дэлгэж тавиад үүд тийш явж чимээгүй эргэж хараад инээмсэглэв. Гэвч үүнээс өөр зүйл хэлсэнгүй. «Үнэхээр энэхэн гэж үү?» Аль эсхүл зочид болгонд үзүүлдэг жирийн хүндэтгэл үү? Тийм байх! Тогжан том гэрийн хаалга хүртэл аяархан гишгэж, нөгөө эмэгтэйг дагуулан гарч явав. Дахиж харсангүй, зөвхөн гарахынхаа өмнөхөн өөрөөс нь түрүүлж хаалгыг онгойлгосон нөгөө эмэгтэйг түрүүлэн гаргаж, өөрөө их л аятайхан хөдөлгөөнөөр эргэж гэрийн хоймор тийш сүүлчийн удаа харж хаалгаар ухарч гарав. Тогжан хаалга тийш хөдлөхөд Абай түүнийг ширтэн харсаар хантаазаа мөрөндөө углаж тайлахаар бэлтгэж байлаа. Гэвч Тогжаны эргэж харалгүй явсанд нь гайхаж бас гомдсон юм шиг хөдөлсөнгүй зогсжээ. Тогжан одоо хаалгаар гарах үед сүүлчийн удаа эргэж харахдаа Абайн хөдөлгөөнгүй зогсож байгааг ажиглав. Абай хантаазаа хоёр мөрнөөс жаахан буулгахад цагаан цамц нь харагдаж байв. Нэг юманд гайхсан юм шиг хоёр гар нь хантаазны ханцуйд эвгүйхэн өлгөгджээ. Абай ажиглаж чадсан уу, үгүй юү? гэвч хаалгаар гарсан Тогжаны цав цагаан царай нь дахин нэг сүүлчийн удаа гялсхийж харагдаад алга болов. Бас инээхэд нимгэн улаан уруул нь сувд цагаан шүдийг нь илхэн харагдуулж байв. Тогжан сэмээрхэн инээмсэглээд гарав. «Яагаад инээв, намайг дооглож байна уу? эсвэл би ичгэвтэр юм үйлдэв үү?» Абай дэмий л сандарч хувцсаа түргэн тайлж торгон хөнжилд ороод хэвтээд өгөв. Ээмэг анхандаа ойрхноос шажигнаж, дараа нь намдсаар бас дараа нь хааяа нэг шажигнан холдсоор байв.

	Абай зүрхнийхээ түг түг гэсэн цохилтыг сонсов. Зүрхний нь цохилт ээмэгний дууг дарсаар байлаа.

	Бусдаас онцгой үнэтэй илчит ээмэг сүүлчийн удаа ганц шажигнаад алга болох нь шөнийн цэлмэг агаар хулгайлан залгичих шиг болов. Хараабас лааг унтраав. Лаа унтарсан ч, унтраагүй ч гэсэн түрүүний явдал Абайн нүдэнд илхэн байлаа. Абай гэрэл унтраасныг мэдсэнгүй. Нүд нь аниастай боловч сэтгэл нь хуй салхи шиг тайван байдлаа алджээ. Өнөө шөнө үүр цайтал Абай хором төдий ч унтсангүй. Зөвхөн нар мандахын өмнөхөн жаахан дугхийжээ. Гэвч гэрийн хүмүүс сэрэхийн хамт сэрж эрт босоход царай нь зэвхий цагаан болжээ. Өглөөний цайнаас урьд гадаа гарч биеийн чилээг гаргахаар яваа үед Тогжаны гэрийг сэтгэлээр эрнэ. Сүйндегийн гэрт ойрхон буусан жижигхэн цагаан гэр байна. Энэ бол Асылбекийн гэр байх ёстой. Түүний цаана 6 ханатай том цагаан гэр байна. Сүйндегийн бага гэр нь тэр баймаар юм. Абай түүнийг дахин дахин харна. Гэвч тэр гэрийн өрх нь тэнчлээстэй хэвээр байна. Тогжан ба түүний эх хоёрын аль нь ч байгаагүй, харагдах хүн ер алга. Энэ үед Сүйндег ч гадаа гарсан тул Абай өөрийн эцгийн дамжуулсан авцаа өгцөөний тухай ярьж эднийд ирсэн хэргээ өнөө өглөө гүйцэтгэв. Өглөөний цай уухад Тогжан ирсэнгүй. Асылбек, Адилбек хоёр ч өглөөний ярианд оролцсонгүй. Хараабас ажил хэргээ дуусгаад өглөөний сэрүүнээр явъя гэж цай ууж дуусмагц морьдоо эмээллэхээр гарч одов.

	Абай энэ хотоос гарч явахыг ер хүссэнгүй. Хүнийг дотноор зочилдог авир сайтай Сүйндегийнхэн маш цөөхөн тааралддаг хамгийн тохиромжтой үүр шиг санагдана... Абай «Эдний төрөл садан болох маань яалаа даа. Зөвшөөрөлгүй ирж тоогүй олон хонож зугаалж явах юм сан» гэж бодно. Гэвч явахгүй бол болохгүй. Гэрт Сүйндег ба түүний их эхнэр, Абай гурав үлдэхэд Сүйндег, Абайгаас Зере, Улжан нарын тухай асууж байснаа:

	— Ээждээ мэндийг хүргээрэй, хүү минь! гэв. 

	Өчигдрөөс хойш чимээгүй суусан Сүйндегийн их эхнэр Улжанд баяр хүргэхийг захиж Айгызын тухай дурсана. Тэгээд Камшат санаанд нь орж:

	— Хүү минь! нөгөө Бөжей гуайнд өгдөг жаал охины бие ямар байна? Хөөрхий зайлуул, Айгыз яаж салга аа юм бол? Нулимсыг нь асгаруулан эхээс салгаж яаж явуулаа бол? гэж нэг талаар дургүйцэж асууна. 

	Абай арга буюу ярьж товчхон хариулт өгч суув. 

	Гэтэл нөгөө эмэгтэй энэ тухай улам гүнзгийрүүлж:

	— Бөжейн эхнэр их ширүүн ааштай хүн юм даг. Өөрөөс гарсан охид нь ч олон байх. Тэр хөөрхий бяцхан охиныг асарна гэж үү дээ? гэж өрөвдөнө.

	— Яалаа гэж дээ! Эхнэр нь асарч харахгүй бол Бөжей байгаа юм биш үү. Бөжей даанч бодох байх, асрах байлгүй яах вэ гэж Сүйндег зөөлрүүлэхийг оролдоно.

	— За мэдэхгүй байна. Бүхэл хотоороо: «торгуульд өгсөн охин юм. Малаас хүнээ доор үзсэн» гэцгээж муучилж ярьдаг гэж дуулсан. Балчир хүүхдийн нулимсыг асгаруулдаг нь тусгүй болжээ. Юу ч байсан өөрөөс гарсан болохоор хөөрхий Айгызад ямар царай үлд ээ гэж үү дээ! гэж хэлээд нулимсаа бөмбөрүүлэн уйлж хоёр нүд нь нулимсаар дүүрч улайгаад чимээгүй болов. Зөвхөн хааяа уртаар санаа алдаж байв. Энэ эхийн энхрийлэл нь Абайд их үнэтэй дотно санагдав.

	Жидебай дахь өөрийн гэрийн хүмүүс Камшатын тухай энэ мэт арилдаггүй их манан, уй гашууд идэгдэж эмэг эх ба Айгыз нарын үүнчлэн олон удаа асгарсан нулимс, сэтгэлийн зовлонг Абайд санагдуулна. Гэвч тэд Камшатыг зөвхөн энхрийлж хайрлахаас биш энэ хүний хэлж байгаа хүйтэн яриаг сонсоогүй байлаа. Өчигдөрхөн Кулыншак ч гэсэн, өнөөдөр энэ хотынх ч гэсэн Камшатын тухай үргэлж «Өнчин хүүхэд, боол, хүнд хяхалтад байгаа хүн, хэн ч харж үзэхгүй байгаа мэтээр» ярина. Оргүй ч биш байх. Жидебайд очмогц энэ сонссоноо эмэг эхдээ хэлж Камшатын тухай зайлшгүй мэдэх хэрэгтэй. Аав юу ч ярьж байг, тэр пад алга. Хэлсэндээ хүрэх хэрэгтэй гэж Абай шийдвэрлэв. 

	Тэгээд хоёр зочин айраг уугаад хоол идэж замдаа оров.

	Абай, Сүйндегийн гэрийн тэндээс явахдаа ахмад насны хүмүүст «Баяртай, баяртай» гэж хэлээд цааш хөдөлмөгц бага гэрийн өрхийг дахин дахин харна. Өрх нь одоо болтол тэгшлээстэй. «Тогжан намайг дахин нэг харахыг бодоогүй юу? Босъё, үзье гэж яараагүй байх нь...»

	Залуу хүү гүнзгий бодолд автагдан, өөрийн эрхгүй давхиж холдов. Хотоос нэлээд холдсоны дараа хамгийн сүүлчийн удаа эргэн харж нөгөө бага гэрийн зүг ширтэв. Гэрээс нэг эмэгтэй гарч толгойдоо дээл нөмрөөд цагаан кейлек3-ийн нь хормой салхинд хийсэн харагдах нь Тогжан мөн бололтой. Одоо л боссон байх, гэвч гэрээс гараад Абайн явсан зүг нэг ч харсангүй, ногоон дов тийш аажуухан явчхав.

	Абайн чихэнд Тогжаны ээмэгний шажигнасан чимээ илхэн сонстож зүрхний түг түг цохилттой нь нийлж байв. Арга буюу холдсоор байна. 

	Алдар цуутай Туеоркеш хамгийн дотно хайртай өлгий болсон Туеоркеш хаврын энэ цэлмэг сайхан өдөр ядахдаа «Баяртай» гэж хэлэлгүй хоцорсоор байна. Оньсого болсон сайхан нутаг, гоолиг эмэгтэй үлдсээр байна.

	Уулнаас гарч Харуулын голыг уруудсан хоёр морьтой хүн уулын бэл тийш эргэхээр явав. Гол уруудаж тайвнаар ирж яваа Абай, гэнэт араас морины туурайг тачигнуулан тулж ирсэн чимээг сонсож зүрх нь өчигдрийн адил цохилон бачмагхан эргэвэл Сүйндегийнхний хүн биш, харин махлаг биетэй, хүрэн бор царайтай залуу эр байсан учир Абай хоосон горьджээ. 

	Сахал нь шинэвтэрхэн ургаж, хүрэн гүү унасан залуухан эр тааруухан хувцаслажээ. Тэр нь Абайд ойртож ирээд мэндлэв. Байдлыг ажиглавал их л цагаан сэтгэлтэй хүн бололтой. Цав цагаан шүдээ яралзуулан инээнэ. Тэр хүн замд ганцаар явах нь уйтгартай тул урд талд үзэгдсэн морьтой хоёр хүнийг зориуд гүйцсэн ажээ. Хүрэн гүүний хөх мах нь ихээр хөлөрч хамар нь сарталзан амьсгаадна.

	Хараабас, Абай хоёр ч шинэ ханьтай болсноо муу гэж үзсэнгүй. Энэ залуу, Сүйндегийн хөрш Көмөкбайн хүү Ербол гэдэг залуу ажээ. Хараабас, Ерболтай амархан танилцаж ярилцаж эхлэв. Тэдний яриаг чагнаж яваад Ерболыг үнэн сэтгэлээс дотночлон. Ербол бол Сүйндегийнхний ойрхны хүн бөгөөд Ерболын эх ба Тогжаны эх Көнтжан хоёр нь эгч дүү хоёр болох учир Ербол, Сүйндегийнхний өөрийн хүн шиг болсон ажээ. Ярианд дуртай жавхлан төгс бүх шинжээрээ Абайд тохиромжтой санагдаж байв. Удсангүй энэ хоёр шунаглан ярьж, харин Хараабас тусгаарлагдаж эхлэв. Абай энэ Харуулд шувуу их байна даа гэж анд дуртай болохоо мэдэгдэж хэлмэгц Ербол:

	— Чамд харцага бий юү? Байгаа бол энд айлчилж ирэхгүй юү? Би чамайг нугас, галуу алиныг нь ч барьж өгч чадна шүү гэв. Абайнд Такежаны хөх харцага байдаг юм. Абайн сэтгэлийг энэ хэдэн үг ихэд тайтгаруулав. Абай Түйөөркешээс гарахдаа «Одоо дахин хэзээ эргэж ирэх билээ?.. ямар зүйлийг шалтаг болгож ирэх бил ээ?» гэж учир зүйг нь олохгүй байсан бол одоо Ерболын энэ яриа ихэд баярлуулав. Шувууны тухай анчин нарын тухай яриа энэ хоёрыг улам дотно найз болголоо. Абай Ербол хоёрын аль алин нь ч ярих үг ер нь барагдах шинж алга.

	Гэвч уулын бэлд гармагц Ерболын явах зам салж тэр нь баруун талд харагдаж байгаа Көлкайнарт очих ёстой байжээ. Гэтэл Абай Чингисийг уруудан Харашох дахь Кункенхэн тийш явах байв. 

	Абай, Ерболын салж явахыг татгалзаж:

	— Көлкайнарт яаралтай ажилгүй бол бидэнтэй хамт явахгүй юу? гэхэд:

	— За би юу гэж дагах билээ. Энд ямар хэрэгтэй ирсэн бэ? гэвэл юу гэх вэ? гэж Ербол инээнэ.

	— Чиний ажил тэдэнд ямар пад байсан юм. Айлчилж зугаална, харцагаар ан бариулна... 

	Ербол, Абайн хэлсэн үгэнд баярлаж:

	— Би ч дуртай байна гэж хэлээд хэсэг дуугүй болсноо, — Ээ дээ, миний ажил хоцорчихно, болохгүй байх гэж аргагүй шийдэж хэлэв. 

	Хэсэг яваад Ербол, Абай нараас салж Көлкайнарын зүг чиглэн явлаа. Ирэхдээ инээж ирсэн шигээ явахдаа ч инээмсэглэн явав. 

	Абай шинэ найз нөхрийнхөө хойноос нүд салгалгүй ширтэн харж Ерболд ямар ч саад алга, хүсвэл Тогжаныг өдөрт нэг удаа үзэж болно. Төрөл садан гэдэг ямар сайхан юм гэж бодно. Тогжаны төрөл садан болох гэдэг ямар сайхан хувь заяа вэ? гэж бодно. Ербол хувиршгүй сайхан сэтгэлтэй хэвээр улам холдсоор байна. Тогжаны тухайд Абайн хамгийн сүүлчийн горьдлого нь болсон Ербол ч холдсоор байна. Хэдий дотно харагдсан ч сэтгэлийг тайвшруулж чадсангүй. Холдсоор байна.

	Абай, Харашохид өдөр дунд өнгөрөх үед ирвэл Кункен том цагаан гэр дүүрэн зочид, айлчид цугларсан байжээ. Том цагаан гэр ба зочдын гэрийн хооронд татсан зэлэнд уясан мөнгөн эмээлтэй морьд олон харагдана.

	Хараабас тэд бол холын зочид биш, энэ орчмын хүмүүс болохыг морьдоор нь таньж,

	— Жуантаяк, Топай, Иргызбайн удмынхан байна. Өдөр болгон ийнхүү цугларна. Харин эд иддэгээ идээд, уудгаа уугаад одоо явахаар морьдоо эмээллэсэн байна шүү. Бидэнд юу ч үлдээгүй байх гэв. 

	Абай гэрт ороод мэндлэхэд гэр дүүрэн хүн байна. Өндөр орны өмнө бусдаас ялгаран энгэрээ яраад цээжнийхээ үсийг олонд харуулан эцэг нь сууж байна. Явахад бэлэн болж хувцсаа өмсөцгөөсөн энэ хүмүүс гарахын өмнөхөн айраг ууж Хунаанбайн сүүлчийн яриаг сонсож суугаа ажээ. Зарим нь малгайгаа авч сөхрөн суужээ. Энэ хүмүүс Абайн мэндчилгээг угтаж авсан боловч дахин юу ч хэлсэнгүй.

	Абай орны доод талд жороо Жумабайд айраг хийлгэж суугаа Күнкен дэргэд ирж суугаад эцгийн сүүлчийн яриаг сонсоно

	— ...Шивнэлдэн цуурхал гаргаад байгааг мэдэж байна. Гэвч "тийм биш" гэдэг байх тэгвэл түүнд итгэж болно. Итгэчхээд зэмлэл хүлээсэн ч гэсэн итгэе! гэж царай нь хувирч ихэмсгээр, — Чихээр сонссон бүхнийг худал гэж бодоод зөвхөн нүдээр үзсэнээ үнэн гэж үзье. Миний итгэлт нөхөд өө! гэж Хунаанбай ганц нүдээр гэрийн хоймроос босго хүртэл бүх хүмүүсийг нэвт харж байснаа дахин өөрийн хажууд байгаа Жуантаяк, Топайн ахмад хүмүүсийг ширтэж, — Миний итгэлт нөхөд өө! Намайг тэсвэрлэх хүртэл та нар ч тэсвэрлэх хэрэгтэй. Харин тэгэхдээ «Намайг хөдөлсөн өдөр хөдөлнө гэж тэсвэрлэх хэрэгтэй» түүнийг биелүүлж чадвал та нарыг бурхан өршөөнө. Би ч өршөөнө. Одоохондоо би үүнийг хүснэ гэж хэлээд  үгээ тасалж «Явж болно» гэсэн төлөвийг үзүүлэв. 

	Цугларагсад бүгдээрээ зөвшөөрцгөөж:

	— Таны хэлснээр болог!

	— Таны хэлснийг гүйцэтгэе!

	— Бид хэлдгээ хэлсэн шүү!

	— Хэлснийг чинь биелүүлнэ гэцгээнэ. 

	Абай «Хуйвалдаан байх аа, нэг асуудлын талаар тангараглацгааж байх шив дээ» гэж бодож эцгийн хэлсэн «Итгэлт нөхөд» гэдэг үгийг эргэцүүлэн бодно. 

	Абай гэрийн хоймроос босго хүртэл харж байснаа гэнэт нэг зүйлийг ихээр гайхна. Энэ «Итгэлт нөхөд» гэдэг ахмад хүмүүс нь Абайн бага мэддэг, эсхүл огт танихгүй хүмүүс юм. Урьд ийм хуралдаанд «Итгэлт нөхөд» гэдэг нэрийг Байсал, Хараатай, Бөжей, Сүйндег, Түсип нарын зэрэг хүмүүс хүлээдэг ажээ... Өнөөдөр тэдний нэг нь ч алга. Нөгөө өөрөө очдог Кулыншак ч алга. Өөр нэг шилэгдмэл хүмүүс байх. Тэдний дээр бас итгэлт нөхдөө олшруулах гэсэн болов уу? Ер нь тэднийг ялгаж хаячхаад байгаа юм болов уу? Аль эсхүл боловсроогүй сонин асуудал гараад байна уу?..

	Абай, Хархараалиас буцсаны дараа олны зөрөлдөөн нь нялх балчир Камшатыг нулимс асгаруулан өгснөөр аль өвөл нэг тийш болсон «дууссан, санаа амарсан» гэж ойлгодог байлаа. Түүнээс хойш онцын яриа чимээ ч үгүй, хэн юу гэж ярихыг ч сонирхдоггүй байлаа. Зочдын олонх нь мордож ахмад насны хоёр гурван хүнийг Хунаанбай зориуд авч үлдээв. 

	Гэвч эцгийн нь зав чөлөө гарсангүй тул Абай Сүйндегийнд очсон ажлынхаа тухай удтал ярьж амжсангүй. Тэгээд Абай эцгийн нэг зав чөлөөг ашиглаж явсан ажлаа ярьж амжив. Одоо энд хонохгүй. Жидебайд буцахыг хүсэж эцэгтээ түүнийг хэлэхэд эцэг нь:

	— За яагаад байна? Эхийн дэргэдээс гардаггүй чи, ямар хүүхэн биш дээ. Надтай хамт байхаас тэр муу сайн эхнэрүүдтэй хамт байх нь илүү гэж үү? Энд байвал олон түмэнтэй танилцана. Үг яриаг ойлгодог болно. Хүмүүжил авна. Харин тэнд байгаад юугаа олох гэсэн бэ? гэв. 

	Энэ яриа, Абайд төдий л маргаангүй мэт санагдсангүй тул «Та эцэг ахул тэр нь ээж юм. Хүүхэд гэдэг чинь эцэг эхийн хоёулын нь хүмүүжлээр хүмүүжнэ» гэж бодно. Гэвч эцэгтээ энэ зүйлээ шууд хэлэхээс халширч:

	— Гэрт харцага маань үлдсэн юм сан. Энэ жил шувуу их байна. Чадвал Жидебайд очоод харцагаар шувуу агнах гэж бодож байна гэв. 

	Хунаанбай энэ байдлыг маргаангүй ойлгосон боловч:

	— Дахиад хэдэн хоног энд байх хэрэгтэй. Чамайг маргаашаас Байдалыд явуулна. Эргэж ирээд явна биз гэв. Абай арга буюу зөвшөөрч хувцсаа тайчиж энд хэд хоног байхаар шийдэв. Абай Байдалытай олон удаа ярилцаж үзээгүй юм. Байдалы бол өчигдөрхөн Хунаанбайн хилэгнэж үздэг хүмүүсийн нэг нь байжээ. Одоо тэднийд очуулах гэнэ үү?

	Анх Кулыншакийнд явуулав. Тэр бол Хунаанбайд гомдолтой хүн юм. Сүйндег ч гэсэн аль хэзээний Хунаанбайд дургүй болсон хүний нэг ажээ. Абай урьд шөнө ахмад хүмүүсийн ярианаас өөрийн эцгийн тухай шүүмжлэлийг анх удаа сонслоо. Тэр ярианы цаана өдий төдий утга учир хадгалагдаж байна. 

	Сүйндег, Кулыншакийн аль нь ч гэсэн гомдолтой хүмүүс. Гэтэл намайг одоо Бөжейтэй нийлж хэзээ ямагт дайсагнаж ирсэн Байдалыд явуулах гэнэ үү? Хунаанбайн эсрэг түүний санаа нь хөлдсөн газраас хатуу биш бил үү? Уур хилэн нь хаягдаж цагаан сэтгэлтэй болж чадсан уу? Абай үүнийг мэдэхгүй юм. Одоо тэднийд очих гэнэ үү? «Энэ чинь юу гэсэн үг вэ?» гэж Абай нэлээд бодож сууснаа өөрийн эцгийн санааг ойлгох шиг болно. Ер нь эцэг нь Абайг өөрийн дайсан хүмүүст зориуд илгээдэг байх. «Дайсан байдгийг мэдэж түүний зүсийг таньж аваг. Дайсныг таньж мэдсэнээр эцэгтээ энэрэнгүй сэтгэлтэй болж тусалж байдаг болно» гэж үзсэн байх. Абай энэ байдлыг ойлгож ихээр уурсан, дахин дахин эргэцүүлэн бодно. Абай гэнэт өөрийгөө гав ганцаараа, зэвсэггүй, их шугуйд орж яваагаар сэтгэв. Ийм үед өөрийгөө шүүмжлэн харах үзэл Абайд хэзээний байсан ажээ. 

	Хунаанбай хоёр хоногийн дараа Абай, Хараабас хоёрыг Байдалыд илгээв.

	Кулыншак, Сүйндег хоёрыг бодвол Байдалы эднийг зэвүүнээр угтав. Гаднаас харахад том цагаан гэрт Абай, Хараабас хоёрыг орж ирмэгц Байдалы нэг юманд их уурсаж чанга дуугарч байгаа нь сонсогдов. Гэрийн доторх хүмүүс сандрангуй байдалтай ажээ. Гэрийн тотгоны тэнд зарц эмэгтэй хөхүүртэй таргийг бүлж байлаа. Зарим нь том тогоонд амсар дүүрэн сүү хөөрүүлж байлаа. Гэрийн дотор бүгчим халуун, Абай нар орж ирэх үед Байдалы бяцхан охиныг хонгонд нь тасхийтэл алгадаж:

	— Эндээс бушуу зайл! Чи намайг огт амруулахгүй байна гэж цааш нь түлхчихэд бяцхан охин галд золтой ойчсонгүй, цочиж айсандаа чарлан уйлав. Анхандаа зүгээр уйлж байсан бол одоо зүс царай нь хөхөрч нулимс, шүлс хоёр нь энгэр дээр нь борооны дусал шиг түргэн түргэн дусална.

	— Аваад яв! Энэ золигийг бушуу аваад яв! гэж Байдалы эхнэртээ тушааж гэрээс хөөж гаргав. Гэрийн хүмүүсийн ийм үймээн шуугианы үед Абай нар орж ирээд гэрийн хойморт гарч суув. Байдалы зочдыг дуртай угтсангүй ба угтахыг ч хүссэнгүй ажээ.

	Тогоонд аарц хийхээр сүү хөөрүүлж байгаа учир тогоо нь чөлөөгүй байв. Энэ нь мах чанахыг хүсдэггүй хүнд аятайхан шалтаг болох нь мэдээжийн хэрэг. Абай ийм халуун гэрт, тэгээд бас ийм уур хилэнтэй зэвүүн хүний гэрт удаанаар суухыг ямар нэгэн ял зэмлэлээс дутуугүй үзэв. Энэ учраас мах чанаагүй явдалд онц дургүйцсэнгүй. Харин Хараабасыг дооглож «Болж дээ! Мах идэхгүй бол үхчих гээд байдаг хүн, одоо энэ айлаас идэхийг чинь үзье» гэж бодоод инээмсэглэв. 

	Хараабасын үнэхээр нэг онцлог тал нь «өдрийн» буюу «хоногийн» хоолыг өөр юунаас ч урьд бодож түүний төлөө их анхаарал тавьдаг байжээ. Заримдаа Абайн хонохгүй гэсэн гэрт «Хоноод явъя! Энэ айлд сүр мах их бий» гэх буюу заримдаа «Буугаад яах юм, явъя» гэхэд: «Буугаад явъя, эднийх хүн зочлохдоо сайн шүү» гэх зэргээр Абайн дургүйцлийг төрүүлдэг аль нэгэн дургүй айлуудад арга буюу буудаг билээ. Энэ хоёр олон удаа хамт явахад зөвхөн үүн дээр зөрөлддөг байв. Энэ удаа Байдалын байж байгаа авир төрх Абайн санал бодолд яг таг тохирчээ. Өтгөн хар сахалтай зэвүүн царайтай Байдалы ядахдаа зочдын зүг ч харсангүй. Үргэлж үүд рүү ширтсээр байна. Тэгээд хөхүүртэй тараг бүлж байгаа эмэгтэйг зандарч:

	— Айраг авч ир! Эдэнд юм амсуул! гэв. 

	Хараабас бүсээ тайлж тохитой суухыг бодсон боловч Абай гэрийн эзний тушаалыг түргэнээ ажиглаж бүсээ тайлсангүй. Багавтар модон төмпөнгөөр айраг авчрахад Байдалы түүнийг өөрөө самарч зочдод нэг нэг аяга хийж өгөөд:

	— Аль хүрэх нь вэ? Ямар ажлаар явцгааж байна? гэв. Абай өөрийн зорьж ирсэн ажлаа тэр даруйд нь хэлэв.

	Бас л газрын тухай яриа байжээ. Хунаанбай олон түмэн зусланд гарахаас өмнө ноднин өөрөө Карашокаас нүүлгэсэн Бөкенши, Борсак нарт Жигитекийн газраас зуслан өгсөн байжээ. Тэр үед энэ Байдалын Каршылгалы, Капо гэх зэрэг бууцанд «Сүгир Сүйндегийнхэн хамт бууж нэг дор зусах хэрэгтэй» гэсэн байжээ. Абай айргаа урдаа тавьж суугаад энэ зүйлийг нэгд нэгэнгүй ярина. Энэ зүйлийг сонсоод Байдалы хөмсгөө зангидаж, царай нь зэвхийрэн, Абайд хариу ч хэлсэнгүй, улам хилэгнэн харна. 

	Гэвч Абай, Байдалын харцнаас айж сандарсангүй. Ер нь энэ хүүгийн байдал нь нэг л тайван бөгөөд уур хилэн ч алга. Дайсагнал ч алга, гагцхүү: «Энэ хүн ямар муухай харцтай юм бэ» гэсэн юм шиг гайхсаар байлаа. 

	Байдалы нүдээ анихгүйгээр эргэцүүлэн бодож сууснаа:

	— Ёсоор нь зөвшөөрье! Сүйндег, Сүгэр хоёр бууж болно гэхээс өөр юу гэж хэлэх вэ дээ! гэв.

	Энэ нь зоригтой шийдэмгий хүний үг шиг бөгөөд элдэв юм нуршсангүй. Байдалы хэдий дургүйцэж уур хилэн нь буцалж байлаа ч гэсэн арга буюу шийдэмгий хэлж, яриаг түргэн дуусгаад хэсэг зуур дуугүй сууцгаав. Тэгээд Абай айргаа ууж дуусмагц явахаар завдахад Байдалы аажмаар яриагаа үргэлжлүүлж:

	— Аавын чинь хэлснийг зөвшөөрнө. Харин чи үг хэл ойлгож чаддаг уу? Эцэгт чинь хэлэх юм буй. Яг ёсоор нь хүргэж чадах уу? Үгүй юү? гэхэд Абай:

	— Өвгөн гуай! Бодож санаснаа цөмийг нь хэлээрэй! Таны хэлснийг нэг ч үг өөрчлөхгүйгээр хүргэхийг баталъя. Би бол хоёр хүний дунд мэдээ хүргэгч шүү. Таны хэлснийг хүргэхгүй буюу эсвэл хувиргачихвал зол завшаангүй хэрэг болно биз, харин үг ярианы өрөнд орохгүй шүү? гэв.

	Байдалы энэ үгэнд бүрэн ханаж, зүгээр нэг хүүхэд биш байна гэж бодоод:

	— Танихгүй хүнээр дамжуулбал гаднын яриа болно. Чамд хэлбэл эцэгт чинь өөрт нь хэлсэнтэй адил хэрэг юм гэж хэлээд дуугүй болсноо: — Өчигдөрхөн бүх Аргыны дунд «учрыг ойлголцоод эв зүйг оллоо» гэсэн юм даг. Тэгээд тэр найрамдал гэдэг нь энэ үү? Энгийн цагт араас минь ийнхүү дэгээдэж байгаа нь нөгөө урьдын зөрөлдөөнөөс юугаар дутах вэ? Би юу хийгээд тэр вэ? Ер нь чиний эцэгт би ямар хор хүргээд энэ вэ? Миний эцэг Кенгирбай, чиний өвөг эцэг Иргызбайг ёстой үнэнээр зөвшөөрч захирагч болгосон билээ. Тэгэхдээ үе залгамжлах өөрийн төрөл садан, өөрийн хүү байсангүй дээрээс биш, юм. Харин «энэ захирагч болог» гэсэн юм шүү. Гэтэл одоо болоход олонд нэр хүндтэй болмогц эргэж ирээд Жигитекийг дарлан зовоож түүнийг нухчилах боллоо. Ингэж харж хайрлахгүйгээр өнгөрөх гэж үү? Энэ нь хонгоны махыг шимэн шимсээр эцэс сүүлдээ «тамирдаад галд орж үх, түүнийг үзэхээс нааш салахгүй» гэсэн хэрэг байх. Салахгүй бол тэр хүссэнээ авна биз. Чиний эцэг авч салахаас нааш санаа амрахгүй байх. Үүнийг хэлээрэй! Энэ бол зөвхөн миний яриа биш «Жигитекийн яриа» гэж хэлээрэй! Харин энэ газраа аваг. Зөвхөн энэ биш дахиад олбол түүнийг бас аваг! гэж гараа сунгаж хэлээд үгээ тасална. Нэг ч хүн дуу гарсангүй. Гал улам хүчтэй ноцож том тогооны ёроолыг дөл зай завсаргүй долоосоор байна. Тогоонд анхандаа бялхуулж хийсэн тараг нь одоо нэлээд дундарч шаржигнан буцална. Байдалын уур хилэн бадарсан яриаг сонсож суусан Абай гал дээрх ширмэн том тогоог харвал өтгөрсөн цагаан идээ, заримдаа хөөс гарган улам хүчтэйгээр оргилон буцална. Энэ нь яг Байдалын уур хилэн шиг буцалж байв. Тогоонд буцалж байгаа цагаан идээний зөвхөн нэг газар биш, олон газар энд тэндээс оргилон буцална. Энэ бол бас л энд тэндээс оргилон гарсан Кулыншак, Сүйндег, Байдалы нарын уур хилэнгээс өөрцгүй юм шиг санагдана.

	Үнэндээ саяын хэдхэн үг өдий төдий гүнзгий хилэгнэлийг илхэн болгож өдий төдий явдлуудыг цухас илчилнэ. Хэзээнээс нааш үргэлжилсэн зарга, тодорхой нотолгоотой зэмлэлүүд харагдана. Абай, Байдалын хэлсэн үгэнд хариу хэлэхийг хүссэнгүй, тэгээд сайн муу гэдэг санаагаа ч илчилсэнгүй. Байдалын хэлснийг нэгд нэгэнгүй тогтоож аваад явахаар бэлтгэж ташуураа авч малгайгаа өмсөв. Энэ үед дахин яриа үүсгэж, «Бас дахиад сонсоод яв» гэсэн юм шиг төлөвийг үзүүлэхэд Абай малгайгаа авав. Байдалын байдал одоо эрс өөрчлөгдөж тогтвортойгоор шинэ яриаг үүсгэж Абайг илтэд зөөлөн харна. Энэ нь Байдалын түрүүчийн байдлаас огт өөр байв. Ахмад хүмүүс янз бүрийн зан авиртай, гүнзгий бодолтой байдаг нь маргаангүй хэрэг. Гэвч яг энэ хүн шиг уур хилэнгээс амархан салж уураа барьж чаддаг амархан зан авираа өөрчилдөг хүнийг Абай урьд өмнө ер үзээгүй байв. Дөнгөж сая уур хилэн нь буцалж шатчих гээд байсан Байдалы одоо энгийн яриагаар:

	— Та нарын хэн бүхэн мэддэг Караатай буй шүү дээ. Цэцнийг хэлээд яах вэ. Яая гэх вэ дээ. Ой ухаантай бүхэн гагцхүү хэдхэн Көкшен дундаас гарч байна. Хэрэв Олжайгаас нэг хүү төрсөн бол чадлыг үзэх сэн! гэж хэсэг дуугүй байснаа, — Саяхан Караатай. Бөжей Байсал нар бид бүгдээрээ Кауменыд сууж байлаа. Цугларсан олон хүмүүс нэг ярианаас нөгөө яриаг үүсгэсээр «ер нь бидний мэддэг хүмүүсийн дотор хэн өгөөмөр вэ?» гэдэг асуудал гарч ирэв. Энэ асуудал хүн бүхэнд их бодол төрүүллээ. Харин Байсал л нүд нь наранд гялбасан юм шиг нүдээ нэг аньж, нэг нээж буруу тийш хараад хэвтэж байв. Тэгээд тэр саяын ярианд оролцсонгүй. «Өгөөмөр хэн бэ?» гэсэн асуудлыг Караатай хариулж «Өгөөмөр бол Хунаанбай» гэв. Дараа нь «цэцэн хэн бэ» гэдэг асуудал гарч ирэхэд түүнийг бас л Караатай хариулж «Цэцэн Хунаанбай» гэж хэлээд хоёр том давааг давав.

	Дараа нь цугларсан олон тэгвэл «Сайн хүн хэн бэ?» гэцгээв. Энэ асуудлыг нөгөө л Хараатай хариулж «Сайн хүн Хунаанбай» гэв. Энэ үед Байсал толгойгоо өндийлгөн чанга дуугаар: «Көше чи юугаа чалчаад байна вэ?» гэж хэлээд Караатай тийш улам ширүүнээр харж «Өгөөмөр Хунаанбай байж, цэцэн Хунаанбай байж, сайн хүн Хунаанбай байж, тэгвэл бид яагаад түүнтэй зөрөөд байдаг юм бэ?» гэхэд Хараатай өгүүлрүүн «Ээ харлаа, би Хунаанбайн бусад талаас өө сэв олоод зөрөлдөж байна гэж үү? Гагцхүү «өршөөе» гэдгийг мэддэггүй учраас чингэсэн юм» гэв. Чи хүний үгийг ойлгодог хүүхэд шиг байна гэж хэлээд Абай тийш харж энэ үгийг чиний эцэг сонсоогүй, байх, үүнийг ч гэсэн эцэгтээ хэлээрэй! Чухам чиний эцгийн энэрэлгүй хатуу сэтгэлтэйг Көкше хэдэн удаа үзсэнийг би мэдэхгүй. Гэвч чиний эцэг тийм гэдгийг Жигитек өдөр болгон үздэг. Бас «уучлал» гэдгийг ер нь үзэхгүй өнгөрөх байх шүү гэж хэлээд Байдалы үгээ тасална.

	Абай замын аль ч газарт зогсохыг хүссэнгүй. Учир нь өнөөдрийн сонссон тийм ч аятай бус яриа түүний сэтгэлийг гойд донсолгоно. Абай, Байдалынхаас гараад нэлээд холдмогц Хараабасд:

	— Явъя? Уралдъя! гэж морио давирна. Хараабас хэзээнээс уралдах дуртай боловч Карашокид нартай орохын тулд түргэн явахаас аргагүй гэж бодно. Бас түүний унасан сагаг цагаан хар гүү нь Абайн унаж яваа урьд чоно гүйцдэг байсан хурдан Аймандайгаас чадлаар дутуугүй ажээ.

	— За явъя гэж Хараабас хэлэв.

	Абай, Хараабас хоёр удтал давхиж Аймандай, сагаг цагаан хар хоёр урд хойноо орсоор байлаа. Хараабас өөрөө түрүүлэх үед «зогсъё» гэж морины амыг татах боловч Абай гүйцэж ирмэгц:

	— Зогсохгүй, яваад бай! Яваад бай! гэж улам хурдлуулахад Хараабас:

	«Байдалын үг, энэ хүүгийн сэтгэлийг их хөдөлгөжээ дээ! Тэгээд ингэж шамдаад байгаа байх» гэж бодно.

	Эд морьдоо усан хулгана болтол хөлрүүлж нар орохын өмнөхөн Карашокид ирэв. Хунаанбай, Майбасар хоёр хотны хажуугийн жижигхэн довон дээр сууж байв. Абай мориноос буумагц морио ч уяж амжилгүй морио Хараабасд өгч эцэг тийш яаран алхлав. Хунаанбай хэдий эднийг ирэхэд дэргэд нь байгаагүй боловч эдний сандруу явж ирснийг морьдын нь байдлаас ажиглажээ. Хар гүү зогсож чадахгүй амгайгаа хазлан цуцсан байдалтай байлаа. Морь малын сульдсаныг хараад анддаггүй Хунаанбай мэтийн хүний нүдэнд хар гүүний цуцсан нь илхэн харагдаж байв. Гэвч Хунаанбай үүнд нэг их дургүйцсэнгүй. Ер нь Хунаанбай морь цуцаалаа гэж хүүхдүүдээ хангинаж үзээгүйн дээр зарим нь мориныхоо хөлийг гэмтээж, зарим нь түгшээж үхүүлэхэд ч юм хэлдэггүй байв. Ялангуяа Абайд бүр ч юм хэлдэггүй байжээ. Абай нарын сандруу явж ирснийг одоо ч гэсэн хүүхэд зан гэж боджээ. Гэвч энэ бол Хунаанбайн өөрийн бодол юм. Гэтэл Абай мориноос буугаад гэртээ ч орсонгүй, шууд эцгийн зүг чиглэж ирж явна. Абай ойртож ирмэгц түүний нүүрийг харвал хүүгийн нь хоёр нүднээс гал бадарч царай нь ув улаан болоод хамар нь сарталзан сэтгэлийг нь ихээр хөдөлгөсөн нэгэн үзэгдэл тодорхой харагдаж байв. Энгийн юманд барагтай бол хөдөлдөггүй суурьтай урьдын Абай нэг л биш. Хүү нь ойртож ирмэгц Хунаанбай:

	— Хүү минь юу болов? Юунд ингэж их сандарч байна, учрыг хэлээч! гэв.

	Абай эцгийн дэргэд ирж суух зуур сэтгэл ихэд хөдөлсний нь эцэг нь мэдсэнд их л гайхав. Эцгээ удаан хүлээлгэлгүй, өнөөдөр Байдалыхаас сонссон бүхнийг ганц ч үг орхигдуулалгүй хэлэв. Абай эцгээсээ нүд салгалгүй ширтэн ярив. Хунаанбай анхандаа энэ яриаг анхааралтай сонсож байснаа «Жигитекийг дарлаад зогссонгүй», «чөлөөлөхгүй нь ээ» гэх зэрэг Байдалын яриа үгийг сонсоод хөмсгөө зангидан Абайг зэвүүцэн харж «энэ өөрөө ямар вэ?» гэж бодно. Абай эцгийнхээ харцнаас халширсангүй тэр бол Байдалын яриаг ихэд тогтуухнаар ярихын хамт өөрийн асуух гэсэн зүйлийг ч энд хамтатган ярьж байх шиг байлаа. Эцэг хүү хоёр, анх удаа ёстой үнэн нүүрээ илчлэлцэх даваан дээр ирсэн шиг байлаа.

	Гэвч Хунаанбай хүүгийнхээ тухай хөндлөнгийн бодлоос түргэн салж Байдалын хачин үгийг тунгаан бодно. Цөмийг нь сонсож мэдэв. Гэвч огт санаа зовсонгүй, царай нь зэвхийрэн уур нь буцалж хэлээ гаргаж ёжилно. Чухам юу гэж шийдвэрлэхийгээ өөрөө мэдэх байх. Хариу ч хэлсэнгүй. Абай эдгээр зүйлийг хэлэхдээ эцгийгээ шийдэмгий ярих байх гэж бодсон нь биелэгдсэнгүй.

	Байдалын хэлсэн эхний зүйлийг ярьж түр хүлээсэн боловч түүнээс шинэ яриа үүссэнгүй тул Байдалын сүүлчийн үгийг ярив. Энэ бол Абайн юутай ч гэсэн «хариу хэлэх байх», «Юу гэх бол?» гэж яаран хүлээсэн зүйл нь ажээ.

	Хунаанбай хүүгийнхээ энэ сэтгэлийг үнэхээр ухамсарласан нь маргаангүй хэрэг тул Хараатай, Байдалын төлөө биш өөрийн хүү ба төрөл садныхаа төлөө заавал нэг хариу хэлэх хэрэгтэй байлаа. Энэ бол нөгөө хүмүүст цохилт өгөхөд бүр ч хэрэгтэй юм.

	— Хараатай цэцэн юм. Юмны учир зүйг сайн мэднэ. Хэлдэг нь үнэнч байж магад. Гэвч миний боддогоор бол: хүнд хэдий чинээ сайн шинж байвал бас төдий чинээ дутагдалтай ч байж болно.

	Би нэг зүйл дээр хатуу зогсдог заншилтай хүн юм. Хүний сайн тал нь гуйвалтгүй буурь байх явдал гэж үздэг. Үүнээс үндэслэж дутагдал гарах цаг ч байдаг байх гэж хэлээд дуугүй болчхов. Хэн ч үүнд маргасангүй Абай зөвхөн эцгийнхээ хариуг дуулах гэж боджээ. Тэгээд аргагүй юм бодогдуулах хариу сонсов. Хунаанбай нэлээд суусны дараа түрүүчийнхээс арай зөөлөрч:

	— Хүн бол бурхны боол шүү! Бурхны боол хэзээ өө сэвгүй байдаг билээ гэж Хунаанбай ууртай байгаа боловч өөрийнхөө дутагдлыг хүлээж байв. 

	Эцэг нь Абайд их л нямбай санагдав. Зэмлэх ба заргад сайн Байдалытай адил биш юм. Тэр бол цэцнээс гадна өөр нэг санаа бодлого агуулсан хүн шиг тул амаргүй даваа ажээ.

	Хунаанбай өөрийн чухамхүү бодлоо цухуйлгахгүй байсан тул Абай өөрийн санаж бодсондоо хүрч чадалгүй гайхсан хэвээр байв.

	Абай, Жидебайд буцахын өмнө эцгээс нүүдлийн тухай асуухад эцэг нь их хотынхныг түргэн нүүх хэрэгтэй гэжээ. Гэвч энэ жилийн нүүдэлчний явах зам нь урьдынхтай адилгүй. Урьд зусланд гарахдаа Хунаанбайн талынхан энэ Карашокид цугларч байгаад Бөкеншийн даваагаар Чингис уулыг давдаг байлаа.

	— Одоо энд ирэхгүйгээр Харуулын голыг өгсөж Ахбайдал даваагаар давах хэрэгтэй гэж Хунаанбай хэлэв. Тэр жил тэр даваагаар давж очдог Баханас голд зусахаар шийджээ.

	Баханас, Байкошкар бол энэ хавийн хамгийн том гол бөгөөд Чингисийн арын уудам их нутгийн хамгийн цаад талд байдаг юм. Гэтэл урьд Хунаанбайнхан Байкошкарт нутаглаж Баханас гол нь Көкшегийн эзэмшил газар байжээ. Гэвч Хунаанбай Хараатайтай муудалцсан учир Көкшегийн зуслангаас хувь хүртэхээр шийджээ. Үүний цаана өдий төдий нууц санаа агуулагдсан байв. Тэр зун Жигитек Бөкенши, Көкше нар дахин хүч хуралдуулж нэгдэх бололтой гэсэн өчигдрийн Байдалын үг дэмий бус зүйл. Нууцаар хүч хуралдуулж байгаа гэдэг чимээ ч сонстож байв.

	Иймд Хунаанбай тэдний яриа хөөрөөг мэдэж байхын тул өөрийн талынхны заримыг тэдний дунд аваачиж оруулах хэрэгтэй гэж боджээ. Зусланд хамт зусвал нэг нэгэндээ орж гарах нь олон болж айлчлалцаж гийчлэлцэх нь олон болно. Тэгээд мал нь хамт бэлчиж бас хань хамсаатан олоход хялбар болно. Энэ хэрэгт Зерегийн байгаа их гэр очих нь бүр ч тохиромжтой. Энэ бол бүх Тобыктын их тоож хүндэтгэдэг гэр нь юм. Кункенг бодвол Улжаан зочломтгой өгөөмөр хүн учир түүний хоол... уналга, царай нь хүртэл хүнийг өөртөө дотно болгож чадна. Доторт нь нөжрөн хатсан нөгөө л дайсагналаас бусад арьс махны дунд байдаг аар саар гомдлыг амархан угаачихна. Энэ бүхэн бол Хунаанбайд олныг өөртөө татах боломжийг өгнө.

	«Ахбайдалыг давж Баханас тийш нүүх хэрэгтэй! Бөкенши Көкше нартай хамт зусах хэрэгтэй!» гэж хэлсэн Хунаанбайн нууц санаа нь энэ ажээ.

	Абай эцгийнхээ энэ санааг мэдсэнгүй. Өөрийнх нь хот тусгаарлагдан нүүх болсныг эвгүй юм гэж бодовч бас дотроо баяртай байв. Харуулыг өгсөж Баханаас хүртэл нүүх гэдэг нь зуны турш Сүйндегийнхэнтэй ойр байна гэсэн үг. «Бүх амьдралдаа одоо дахиж уулзахгүй байх, ойртохгүй байх» гэсэн бодол нь арилж огт санаандгүй байхад Тогжанд ойртох болжээ. Сүүлийн эрээн бараан бүх явдлын аль ч үед залуу хүүгийн нүдэнд Тогжаны дүрс нь ямагт үзэгдэж Абай оргилсон их баяр жавхлангаа хэнээс ч нууж чадсангүй. Абайн царай нь гэв гэнэт улаан болж хувирсныг эцэг нь ажиглах боловч учрыг асуусангүй. Абай үнэндээ Ахбайдал тийш нүүхийг цааргалсангүй, гагцхүү бусад төрөл саднаас тасран ганцаараа нүүх нь эвгүй санагджээ. Хунаанбай энэ байдлыг урьдаас мэдэж:

	— Та нар тэнд ганцаардахгүй. Яагаад ганцаардах бил ээ дээ. Ер нь тэр Жидебай, Мусагул, Көлкайнар, Суйгин зэрэг голоор нутагладаг Иргызбай, Жуантаяк, Харабатыр нараас хамгийн цөөн гэхэд арваад хот айл та нарыг дагаж нүүнэ. Би бүгдэд нь хэл хүргэнэ гэв. Жуантаяк, Харабатыр нар нь Хунаанбайнхныг өвөл зунгүй дагаж явдаг хөрш айлууд юм. Абай түүнийг зөвшөөрч Жидебайд буцав.

	Абайн Карашокиас авч буцсан хамгийн том олз нь Тогжаныг дахин үзэх завшаан байлаа. Абай зам зуураа бусад бүх юмыг мартаад гагцхүү Тогжаны дүрсийг сэтгэлдээ тусгаж янз бүрээр бодно.

	Абайн амнаас «Миний амьдралын анхны ганц од» гэх зэрэг өдий төдий нарийн нандин үг аяндаа өөрөө урсан гарч ариун сэтгэл нь догдлоод зогсохгүй Аймандай морины гүйн хар алхаа шиг довтлон булгилна. Энэ үед Абайн сэтгэл баяр баясгалангаар дүүрч галын дөл шиг дүрэлзэнэ.

	Карашокиас Жидебай хүртэл давхив. Хоёр хотны хооронд урьд өмнө ингэж яаралтай явж байсан удаагүй ажээ. Ийм ч учраас гэртээ тун түргэн хүрснийгээ ч анзаарсангүй. Жидебай дахь айлууд нь эсгий гэрт гарчээ. Энэ жил Харуул гол ихээр үерлэсэн учир Жидебай, Масагулын өргөн тал жигд ногоорчээ. Жирийсэн олон цагаан гэр холоос ирэх зочдыг баясгалантайгаар угтана. Хотонд ойртмогц эхтэйгээ нийлсэн хурганы майлах дуу сүртэйгээр сонстоно. Абай их гэрт бууж ээж нартайгаа мэндлээд ойрмогхондоо нүүх тухай ярив. Эндхийн айл амьтан урьдын заншлаараа бол юуны урьд дотогшлон нүүж хаваржаанд буудаг байсан тул Улжан урьдын адилаар нүүх байх гэж бодоод өвөлжөөндөө үлдээх аар саар зүйлийг ялгаж амжаагүй байжээ. Энэ жил зуслан эрт ногоорч Чингис дэх олон айл хаваржаанд биш, шууд зусланд гарахаар яарч байсан учир тэднийх бас олноос оорцоглож чадсангүй. Улжан энэ бүх байдлыг сайн мэдэх боловч хүүгийн санаснаар түргэн нүүж амжихгүй гэдгийг хэлэв. Гэрийн доторх зүйлийг янзлах, тэн боох, өвөлжөөнд үлдэх хүмүүсийн зуны турш идэж уух зүйлийг төхөөрөх зэрэг ажил, энэ хотынхныг тав зургаа хоногоос нааш нүүх бололцоогүй болгожээ.

	Абай: «Сүйндегийнхэн бидэнд гүйцэгдэхгүй болчих байх» гэж яарна. Үнэндээ хөрш буюу дотно айлтай хамт нүүх гэдэг нь сонин байхаас гадна өглөө зэрэг нүүж үдэш зэрэг хамт буудаллавал шөнө өдөр уулзах боломж ихтэй болно. Бас энэ нутгийн хүмүүс зусланд гарахдаа «зэрэг нүүнэ» гэж овоохой барьж буудалладаг заншилтай. Сэтгэл санаа нь тохирвол сартай шөнө янаг амрагийн овоохойд орно гэдэг юутай сайхан. Энэ сонин зүйлийг Абай өөрөө үзээгүй боловч бусад залуучуудаас дуулсан ажээ. Гэвч түрүүний ажлыг дуусгаж байгаад нүүх гэсэн эхийн зөвшөөрөхөөс аргагүй бөгөөд Улжан бол ийм давчуу ажилтай үед Хунаанбайн хэлсэнд ч орохгүй өөрийн санаснаар хийдэг хүн юм. Абай, сэтгэл нь хэдий ихээр хөдөлж яарах боловч ээжийн хэлснийг арга буюу зөвшөөрөв. Абай оройн хоолны өмнө Зере, Улжан хоёрт нөгөө хөөрхий бяцхан охин Камшатын тухай нэг ч юм үлдээлгүй хэлэв. Ээж нар нь хэдий уйлж, сэтгэл шаналан байлаа ч гэсэн Камшатын хэцүү байдлыг хэлэлгүй дуугүй өнгөрч яахан болох билээ. Зере эмгэн дахин дахин уртаар санаа алдаж Хунаанбайг хараана. 

	Улжан юу ч хэлсэнгүй зовж сууснаа Абайд:

	— Чи энэ ярьсан зүйлээс нэгийг ч Айгызд бүү хэл. Азнах хэрэгтэй. Айгыз тэртээ тэргүй шаналж гүйцээд байгаа шүү. Өнөө өглөө «Камшат газар зууханд ойчиж бүх бие нь дүрэлзэн шатаж байна гэж зүүдлэв» гэж ярьж байсан. Сүйндег гуайн авгай ёстой эхийн энэрэнгүй сэтгэлтэй хүн юм сан. Бусдыг ч яах вэ? Түүний хэлсэн нь оргүй зүйл биш байх. Чингисд хүрмэгц чи олигтой хүн дагуулаад шууд Бөжейд очиж Камшатыг өөрөө нүдээр үзэж байдлыг мэдээд ир! Тэгээд Айгызд хэлж эцэгтэй чинь үнэхээр ярьж үзье гэв! Тэд ийнхүү хэлэлцэн тохирчээ.

	Хунаанбайн их хотынхон арваад хоногийн дараа Ахбайдалын даваагаар давж Чингисийн арын Жигитек Бөкеншийн зуслан Копад хүрч буув.

	Хунаанбайн хэлснээр арав гаруй хот айл хамтарч нүүсэн боловч энэ бууцанд хүрч иртэл эд Чингисийн бусад бэлээс нүүсэн Бөкенши, Жигитек нарыг гүйцэж чадсангүй. Хамгийн удаан нүүдэлчид болжээ.

	Анх ирсэн өдрөөс эхлэн «Зерегийн хувь», «Их хотын бэлэг» гэх зэрэг тэвш дүүрэн мах, олон хөхүүр айргийг өдий төдий эмэгтэйчүүд тал бүрээс авчирсаар байлаа. Олон түмэн Хунаанбайг олон янзаар үзэх боловч ерийн заншлаар Зерегийн байгаа гэрийг гадуурхаж үзсэнгүй. Гэвч хувь бэлэг авчрагсад олон боловч тэдний дотор Бөжей, Байдалы юм уу, эсвэл Сүгир, Сүйндег нарын алинаас ч хүн ирсэнгүй. Ирсэн бүхэн нь өшөө хонзонг мэдэхгүй, түүнийг хүсдэггүй жирийн номхон тариачид байлаа.

	Зере ирсэн нэгэнд нь баярлан, ирээгүй нэгийг нь үгүйлсэн ч үгүй. Гагцхүү Абай, хүмүүсийн зан авир янз бүр байгааг эргэцүүлэн бодно. Абай ээж нартаа анх амласан ёсоор Бөжейнхэнд очихыг яарч Копад ирж буусны маргааш Габитханыг дагуулан тэр зүг чиглэв.

	Бөжейнхэн Копагаас холгүй бөгөөд баруун талын жижиг уулын бэл дэх Шар нуур гэдэг давст нуурын дэргэд буусан байжээ. Явуулын хоёр залуу үдийн хэрд хүрэв. Шар нуурыг тойрон айл амьтан буужээ. Эмнэг даага унаад гүү хурааж яваа нэг жаал ч Бөжейнхнийг асуухад олон хот айлын бараг дунд нь шахам байгаа арваад гэртэй хотыг зааж өгөв. Эд бол баян хүмүүс биш учир олонх гэр нь бор бөгөөд энд тэнд ганц хоёр цагаан гэр харагдана. Үнэндээ Бөжей бол баян хүн биш, дунд зэргийн чадалтанд тооцогддог байлаа.

	Абай нар Бөжейн гэрийн гадна ирж мориноос бууж хотын байдлыг ажиглавал гаднаас ямар нэгэн зочидгүй байгаа бололтой. Зэл ба гэрийн хаяагаар уяатай морьд огт харагдсангүй. Хуралдаан болбол Шар нуурын цаад эрэгт байгаа цагаан гэрүүдэд хуралдах биз. Залуу зочид Бөжей ч гэртээ алга байх гэж тааварласан нь үнэн болжээ. Бөжей тэр олон цагаан гэртэй хотод хуралдаанд очиж зочлуулж байв.

	Залуу зочид морьдоо уяж гэр тийш зүглэмэгц Абай энэ гэрийн дотор сулхан уйлсан балчир хүүхдийн дууг сонсов. Энэ бол өвчтэй хүүхдийн дуу ажээ.

	Абай гэнэт муу зүйлийг сэтгэн гэрт орохоос зүрх нь шантарч тэр дууг анхааран чагнана. Энэ нь Камшатын дуу шиг санагдана. Абай гэрийн үүдэнд хүрсэн үед нөгөө уйлсан хүүхдийг зандарч аашилсан дуу гарч хэлсэн үг бүхэн тодхон сонсогдоно. Энэ бол Бөжейн их эхнэрийн дуу ажээ. 

	Тэр нь:

	— Битгий уйлуул! Тэр өнчин золигийг битгий уйлуул гэж зандарч гэрийн үүд тийш харна. Эсгий үүд нээгдэж хоёр залуу орж ирээд гэрийн хойморт гарч суув. Том гэрийн доторх байдал нь гадна талтай адилгүй хивс, хөшиг, авдар зэрэг зүйлээр чимэглэсэн байжээ. Гэвч гэрийн хогшлыг эвгүй хураасан нь энэ гэрийнхний салан задгай байдлыг харуулж байв. Орны урд зэвхий царайтай бүдүүн авгай утас ээрч сууна. Хамар нь сартганаж уруул нь шазганан таталдсан энэ эмэгтэй их л ууртай хүн шиг байлаа. Өндөр орны толгой талд зассан газар оронд Бөжейн хоёр хүүхэн юм хатгаж сууна. Хоёр хүүхний царай нь гоё ч биш, гоолиг биш, муухай харцтай бөгөөд эхтэйгээ адил ууртай зэвүүн байдалтай ажээ.

	Абай энэ орны урд нь ирж суугаад гэрийн хүмүүстэй сулхан мэндлэв. Гэрийн хүмүүсийн аль нь ч сүйд майд болж байгаа юм алга.

	Уйлсан хүүхэд Камшат байжээ. Тэр нь зочдын баруун талд их л муухай олбог дээр хэвтэж уйлсаар байлаа. Толгой дор нь дэр ч алга, зөвхөн уранхай тэрлэгийн ханцуйг дэрлэжээ.

	Камшат саяны ирсэн хүмүүсийг таньсангүй боловч гэрийн хүмүүсийн хэрцгий байдлыг шинэ зочдод илчлэх гэсэн юм чиг эрүү нь чичрэн маш сулхан дуугаар ээрэн уйлна. Урьд мариатай хүрэн бор царайтай, тас хар нүдтэй Камшат, одоо хүнд өвчинд нэрвэгдэн эцэж гүйцээд хувхай цагаан болжээ. Гар хөл нь утас шиг нарийхан болоод нүүрэнд нь гаслан зовлонгийн сүүдэр шингэжээ. Нүдний сормуус нь урт болж хоёр хацар нь хэзээний уй гашууг амсаж, өлсгөлөн гуйланчлалд автагдсан том хүмүүсийн нүүртэй адил хөгшрөн атираа суужээ. Томорч онгойсон хав хар нүднээс нулимс бөөн бөөнөөр дусална. Энхрийлж хайрлах асрамжаас ангижирсан энэ хүүхдийн байдал нь үнэхээр хөөрхийлөлтэй болжээ. Энэ байдлыг агшин зуур ажигласан Абай, Габитхан хоёр Камшатад гараа сунгахад хүүхэд таньсангүй хажуу тийш эргэж чангаасаар байлаа. 

	Габитхан энэ байдлыг тэсвэрлэж чадсангүй:

	— Ай зайлуул, чи ямар их зовлон эдэлж байна вэ? Хөөрхий минь! гээд уйлав.

	Абайн царай зэвхийрэн уур хилэн нь бадарч гаслан зовлонг хараад бие нь чичирнэ. Гэрийн эмэгтэйчүүд өөрсдийнхөө хэрцгий байдлыг энэ хүмүүсийн нүдний өмнө илчлэхээс халшран түмэн зүйлийг дурдаж:

	— Бусад хүүхэд эрүүл байна. Ганцхан энэ зайлуул хүүхэд гэдэсний өвчин тусаад ер нь засал авахгүй байна гэж Бөжейн эхнэр нууж далдлахыг оролдоно. 

	Хоёр хүүхэн:

	— Гэдэс өвдвөл амаа тагла гэдэг шүү! Түүнийг хүүхэд яаж мэдэх бил ээ? Өөрөө ч бас бага сага засал авахтайгаа зэрэг өдөржин идээд байх юм.

	— Тэгж байж яаж засрах вэ дээ!.. Тэгээд өөрөөс нь болж байна! гэцгээн ямар ч үндэсгүй зүйлийг ярьцгаана. 

	Абай энэ гэрийн хүмүүстэй юу ч ярьсангүй, харж хайрлах энэрэх сэтгэлээ алдсан хэрцгий хүмүүс байна гэдгийг гэрт орж ирмэгц мэдсэн ажээ. Бөжейн эхнэр гал дээр цай тавиулахаар бэлтгүүлэхэд Абай:

	— Бид цай уухгүй! Одоо явна гэв. 

	Тэр нь хөөрхий бяцхан Камшат ингэж гянданд хоригдож гаслан зовлонг ихээр амсаж байгааг үзэж суухад балга цай цаашаа яахин орох билээ. Олны заншилд хүн үхэхэд: «Дүү минь, дүү минь» гэж уйлна. Үхсэн хойно «Дүү минь» гэж танихын хэрэг юу бил ээ? Абай дахиад хэдэн цаг суувал Камшатыг тэврэн элгэндээ наалдуулж: «Хөөрхий дүү минь! Ямар ч гэмгүй бяцхан дүү минь» гэж уйлан бархирах байсан билээ. Гэтэл ийм хүний шинжгүй хэрцгий хүмүүсийн өмнө тэгэх нь алдас болох ажээ. Бас хоёр хүүхний саяны ярианд ихэд зэвүүцэж юу ч гэсэн санасан бүх муухай хараалаа хэлээд явчихмаар санагдана. Анх уур нь амнаас гарчих гээд байх үед ийнхүү боджээ. Гэвч энэ ааш зан нь Камшатад тус болохгүй, харин түүний гасланг улам их болгоно. Абай уур хилэнгийн уур мананд багтран Бөжейн эхнэрийн өгсөн айргийг ч амсалгүй газар тавив. Хэнд уурлах вэ? Хэнийг зэмлэж уурлах вэ? Ганцхан эд нар ийм хэрэг хийж үү? Үгүй, ганц эд нар биш!

	Абай үүнийг бодоод Бөжейнхээс түргэн гарч одов. Уур хилэн, гаслан хоёр түүнийг зовооно. Абай нар орохын өмнө гэртээ эргэж ирэхэд онцын өөрчлөлт болоогүй учир их гэр ба зочдын гэрийн хооронд татсан зэлэнд Хунаанбайн эмээлийг тохсон том хээр халтар морь уяатай байлаа. Тэнд гаднын хүмүүсийн ганцхан морь харагдана. Эцэг нь энэ хотдоо саяхан ирсэн бололтой. Абай эцгийн ийнхүү тусгай байгааг ашиглан Камшатын байдлыг эцэгтээ нэгд нэгэнгүй хэлэхээр шийдэж гэрт оров.

	Хунаанбай өнөөдөр үнэхээр ганцхан Жумабайг дагуулж иржээ. Абайг гэрт ороход хойноос нь Айгыз бас орж ирэв. Эхийн сэтгэл муу юм зөгнөсөн юм шиг түүнийг яаруулсан тийнхүү орж иржээ. Абайг өнөөдөр Бөжейнд очихоор явсныг Айгыз сайн мэднэ. Тэр нь гэрт орж ирмэгц Абайн яриаг хүлээж чадсангүй түүнд:

	— Хүү минь Абай, юу үзэж мэдэж ирэв? Нөгөө заяагүй төрсөн хөөрхий балчир дүүгийнхээ байдлыг мэдэв үү? гэж асуув. Зере, Улжаан хоёр ч энэ асуудлыг зөвшөөрсөн юм шиг Абайн нүүрийг дуугүйхэн ширтэнэ. Абай эцгийнхээ байдлыг ажиглавал тэр нь Айгызад дургүйцэн дуугүй байгаа боловч их л омогтой байлаа. Хамгийн хүнд гаслан зовлонг үзэж тэсэж ядаж суугаа Абай, эцгийн энэ байдлаас огтхон ч айж сандарсангүй. 

	— Үзэж мэдээд ирлээ. Камшат үхлүүт байна. Биднийг таньсангүй. Бүх хүн амьтныг дайсагнаж хүний үнэргүй... ...Юу гэж хэлэх бил ээ! гэж хэлээд дуугүй болов. 

	Абай өөрийн эцгийн өмнө хүний зовуурь зүдүүр өөрийн гаслан зовлонг хэзээ ч ингэж хэлж үзээгүй ажээ. 

	Хунаанбай гэнэт эргэж Абайг зэвүүцсэн хүйтэн харцаар хараад юу ч хэлсэнгүй. Эмэгтэйчүүд уйлж, уртаар санаа алдацгааж ихэд гасална. Уур хилэн нь бадарч нүд нь нулимсаар бүрхсэн Айгыз чичирсэн хоолойгоор:

	— Хүү минь! Заяагүй төрсөн өнчин зайлуул минь! Ямар хараалыг авч төрсөн бол, чи минь? гэж хэлмэгц Хунаанбайн зүүн гараа сарвайж «Боль»! гэж зандарсан нь өөрийгөө хамгаалах оролдлого ажээ. 

	Айгыз Хунаанбайгаас ихэд айж дуу нь намдсан боловч шивнэн улам эхэр татан уйлахад нь дахин загнаж:

	— Боль! Муу золиг, ёр зөгнөж байдаг новш гэв. 

	Айгыз хариу дуугарсангүй. Абайн дэргэд сууж байсан Улжан толгойгоо боосон алчуурын захаар нүдээ арчиж:

	— Шатсан ч тоохгүй гэсэн хэрэг үү? Эд нар Камшатыг бодож ганцхан өнөөдөр биш хэзээнээс нааш ийнхүү харамсдаг. Хэнд хэлэх вэ? Хаана хэлэх вэ? гэж хэлэхэд Хунаанбай түүнийг бас л бүрэн яриулсангүй:

	— Нэг нь хэлээд нөгөө нь дэмжихээ боль! Харин нэг нь нөгөөгийнхөө сэтгэлийг тайтгаруулах ёстой байтал энэ чинь яаж байгаа нь энэ вэ? гэж хэлэвч Улжаныг Айгызтай адил ширүүн зандарч чадсангүй.

	Хунаанбай эдгээр хүмүүсийн уур хилэнг ийнхүү дарах гэж боджээ. 

	Гэвч Зере эх түүнийг дагасангүй:

	— Бэрийг минь бүү зандраад бай!.. Яаж байгаа нь энэ вэ? гэж ууртайгаар хэлээд урагш ойртож хоёр гараараа тулж хүүгийнхээ нүүр лүү ширүүнээр харна. 

	Абай эмэг эхийн ийм ууртай болохыг үүнээс өмнө огт үзээгүй ажээ.

	Зере Хунаанбайг одоо ч ширтсээр байв. Хунаанбай эхийнхээ энэ омогтой байдлыг ажиглаад номхорч эхийн нүүр тийш харахаас халтирна. 

	Зере Хунаанбайд:

	— Чи энд сард ганц удаа үзэгдэж байна. Хүсэл бодлоо чамд хэлэхээс өөр хэнд хэлэх вэ? Чи дайсандаа ширүүн болохоос дотно нөхдөдөө, эхнэр хүүхдэдээ ширүүн болоод яах бил ээ дээ! «Чамайг газрын бурхан» гэж дагалдагсад чинь алдаршуулсан ч энэ ертөнц, энэ нутагт чи их өртэй. Чи түүнийг мэдэх үү? Үгүй ер нь би хэлж байна шүү. «Газрын бурхан» боллоо ч гэсэн чи тэнгэрээс унаагүй, чи ч бас хүний хүү, эхээс гарсан хүн шүү. Би чамайг гаргасан юм. Энэ эх хүмүүс бол эхийн үгийг ярьж байна. Камшатын тухайд та нар бидэнд гаслан зовлонг эдлүүлж байна. Харин чи зандрахын оронд одоохон энэ гаслангийн эмийг олоод эдгэрүүл! Тэр өнчин хүүг минь тамаас чөлөөл! гэж ширүүнээр тушааж хэлэв. Нэг ч хүн дуу гарсангүй. Хунаанбай ч гэсэн түргэн хариу хэлж чадсангүй, хэлэх үгээ олж ядна. Сүүлийн хэдэн жилийн дотор сонсож байгаагүй энэ үг ― эхийн үг, үнэн үг учир ширүүн цохилт болжээ.

	— Яах бил ээ?.. Би яах бил ээ?.. Өчигдөр Аргынын хамаг сайчууд тушаасан шүү! гэж Хунаанбай эхдээ гомдон мэдүүлж үгээ таслав.

	Абай тэрхүү шийдвэрийг их зэвүүцдэг ажээ.

	— Тэр шийдвэр бол ер нь хүнийг хайрлаж хардаггүй энэрэлгүй яасан хэрцгий шийдвэр вэ? Хүнийг найрамдуулах байтугай харин хүний энэрэнгүй сэтгэлийг эвдэх шийдвэр байна. Нялх балчир Камшатаас хүчээр хагацуулсан Жигитекийг эндэх эх, ах дүү нар нь яахан дотночлох билээ. Тэд төлбөрт мал авахгүй нялх балчир хүүхдийг аваад сэтгэл нь хана аа юу, бүдүүлэг энэ явдлыг эргэцүүлэн бодвол таван хүүг Камшатаас илүүд үзсэнгүй биш үү? Тэгвэл бидний дундаас хамгийн хүчгүй, хамгийн нялх тэр хөөрхий амьтныг бид хаана аваачиж өгсөн бэ? Нохойн идшинд аваачиж өгсөн биш гэж үү? гэв.

	Хунаанбайд Абайн үг ойлгомжтой байлаа. Энэ бол огт бодож санаагүй үг байлаа. Эвий энэ хүү нь өөр гүнзгий юмыг ярьж олны заншлаас гадуур цоо шинэ зүйлийг ярьж байна. 

	Хунаанбай:

	— Ээ хөнгөмсөг хүү минь, чиний санаа чинь зөв боловч замаа олохгүй төөрөлдөж байна гэв. 

	Хунаанбай одоо урьдахтай адилгүй, энэ гэрийн хүмүүсийн гаслан зовлонг хамт эдэлж байгаа мэт Абайг «Хөнгөмсөг» гэж хэлэх боловч түүний үг нь их юмыг бодогдуулжээ. Бас Абайд ярьсан зөөлөн үг нь Улжан, Айгыз хоёрт ч тааламжтай болсон мэт санагдана. 

	Хунаанбай хэсэг дуугүй сууснаа:

	— Эв эе ийм замаар бий болохгүй, өс хонзонтой олныг эвлэрүүлэх гэж хоорондоо эмс охидоо ч өгөлцөж авалцдаг юм. Бас унаган боол гэх мэтээр хүн өгдөг. Харин бид бол нялх балчир хүүхдийг боол болгоход нь биш хүүхэд болгож ав гэж өгсөн юм. Гэвч бид ганц Бөжейг зэмлэх хэрэгтэй, хэрэв Бөжей зүй зохисыг мэддэг сэн бол миний хүүхэд, түүний хүүхэд болж болохгүй яасан юм? Харийн хүнийг дайсны гар хөл гэж дайсагнаж үзээд биеэ зараа шиг хурааж суувал хамаг бурууг тэр толгойгоор хариуцах биз. Ер нь буруутай бол би л буруутай байх ёстой. Харин эхийн нь дулаан өврөөс салгаад хүү нь болог гэж түүнд өгсөн миний хүүхэд гэм буруутай гэж үү? Бөжей ядахдаа энэ зүйлийг эхнэр хүүхэд, садан төрлийн хүмүүстээ ойлгуулж чадахгүй бол хохь нь гэв. 

	Хунаанбайн энэ яриагаар бол Бөжейг ялах бүрэн баримттай ажээ. Абай амьдралдаа анх удаа Бөжейг үзэж чадахаа больж «эхнэр нь тийм л хэрцгий хүн юм бол ядахдаа Бөжей түүнийг хүмүүжүүлэх нь яасан юм бэ?» гэж санаснаа өнөөдөр ирж явахдаа Габитханд хэлсэн билээ. 

	Улжан, Жумабай бас Айгыз эд бүгд Бөжейн эхнэрийг зэмлэнэ. Эд тэр зүгээс тасралтгүй ирсээр байгаа зэвүүн сураг чимээг ярилцав. Айгыз шууд «дайсагнаж байгаа хүн бол Бөжейн эхнэр юм» гэдэг дүгнэлт хийв. Энэ ярианы маргааш нь Жумабай, Хунаанбайн илгээлтээр Бөжейнд очив. Бас Айгыз хөрш айлын настайвтар эмэгтэйг Бөжейн их эхнэрт илгээж:

	— Хүүг минь гадуурхаж байгаа гэнэ. Ой ухаантай хүн юм бол юунд ингэнэ вэ, чи? Охин минь асрамж муугаас өвчин олжээ гэж зэмлүүлсэн байжээ.

	Жумабай, Бөжейгээс дорвитой хариу авч чадсангүй, харин зэвүү нь хүрч буцав. Абай түүнийг ирэхэд Бөжейн хариуг бүрэн асууж мэдэв. Жумабайг очиход Бөжей нь Байдалы, Түсип нартай байсан гэнэ. Түүний эхнэр нь Айгызын хэлүүлсэн зүйлийг Бөжейд нэгд нэгэнгүй ярьж гэрийн бүх хүмүүс садан төрөл нь үг нийлүүлэн Бөжей, Хунаанбайд хатуу хариу өгч:

	— Хунаанбайн асаасан галд би орж шатсан юм. Одоо «шарх нь эдгэрч гэмгүй боллоо» гэсэн хэрэг үү? Намайг яаж амьд яваа гэж боддог бол? Эсхүл бусад нь бүхлээрээ шатсан ч миний ганц үс бүү хуйхлуулаг гэж бод оо юу? Ганц үр нь гарлаа гээд Хунаанбайгаас ямар гарз гар аа вэ? Амар заяа үзүүлэхгүй уур хилэнг минь шатаахгүйхэн шиг зүгээр байсан нь дээр болно гэсэн гэнэ. Их л ууртай байгаа нь илхэн байна. Эвлэрэх шинжгүй энэ өдрөөс дахин нэг удаа «Би үхээгүй байна шүү» хэмээн зууж байгаагаа үзүүлжээ.

	Хунаанбайн царай нь зэвхийрэн, амьсгаа нь их л давхцав. Бөжейн энэ хариултыг Абай ч гэсэн зэвүүцэж:

	— Хүнийг энхрийлэн хайрлах сэтгэлээ алдсан гэж үү? Өөр хүн биш, ой ухаанаар мөхөс бүдүүлэг эхнэр нь ч биш, Бөжей өөрөө ингэх гэж үү? Хүн бүхэнд илэрхий ямар ч гэмгүй нялх балчир хүүхдийг үхлийн гамшигт учруулж тэгээд түүний төлөө өчүүхэн ч санаа зовохгүй байна гэдэг яасан хэрцгий хэрэг вэ? Энгийн цагт эелдэг зөөлөн зантай байдаг нь зөвхөн гаднах байдал нь юм байж дээ. Өөртөө шүүмжлэлийг хүсэхгүй, харин өөрөө бусдыг шүүмжилж байх дуртай байжээ. Тэгвэл дайсагнан эсэргүүцэж зэмлэж байдаг Хунаанбайгаас аль чанараараа илүү гарах вэ? гэж их л дургүйцэн хэлэв.

	Хунаанбай энэ удаа олон зүйлийг хэлсэнгүй, зөвхөн Абай тийш харж:

	— Миний хүүг хүний үр биш, чонын бэлтрэг гэж үзэж л дээ. Үүнийг авсанд орохдоо ч мартаж болохгүй дайсагнал гэж үзэх хэрэг шив дээ. Энэ нь миний үр хүүхдийн аль нэг нь түүний гарт орвол нүдийг нь сохолж, тастаж идчих гээд байгаа хэрэг үү? За яах вэ үзэлцье! Эцсийн дүнгээ харна даа! гэж хэлээд үгээ таслав. Үүнээс хойш хэдэн хоног өнгөрсний дараа Бөжейнхнээс Айгыз нарын хүлээж байсан аюултай мэдээ хүрч ирэв. Камшат үхжээ. Тэд өглөө үхсэн хүүхдийг тэр өдөрт нь үдээс хойш оршуулжээ. Энэ тухай ядахдаа Хунаанбайнханд буюу төрүүлсэн эх Айгызад нь ч хэл хүргүүлсэнгүй. Айгыз, Улжан хоёр өнөөдөр малчдаас дуулжээ. Бөжейн ийм зан авирт зөвхөн Хунаанбай биш, мөн Абай, Зере хүртэл ихэд дургүйцэв. Хэдхэн өдрийн өмнө Бөжейн хэлсэн хариу үг дургүйцлийг төрүүлсэн бол одоо энэ хэрэг нь бүр ч бүдүүлэг, хэрцгий зүйл болжээ. Бөжей энэ байдлыг өөрөө мэдсэн бололтой. Тэр нь Камшат үхсэн өдөр: «Айгызад хэл хүргүүлэх үү?» гэж өөрийн гэрийн хүмүүс ба Байдалын нартай зөвлөсөн ажээ. Гэвч сүүлийн өдрүүдэд Жигитекийн газраас Бөкеншид Хунаанбай газар авч өгснийг дурдаад Байдалы огт зөвшөөрсөнгүй. Копа, Харшыга зэрэг нутгийг Жигитекээс Бөкеншид авч өгснөөс хойш, одоо өдөр бүр ус, бэлчээрийг тэмцэлдэн булаалдаж бие биеэ үзэн ядах болжээ.

	Байдалы, Түсип нар өдөр болгон «Бөкеншийг гомдоохгүй юм сан, холдуулахгүй юм сан» гэж үргэлж сэжигтэй суух болжээ. Ийм үймээн шуугиан ч гэсэн Хунаанбайд тэднийг өшөө хонзонтой болгосоор байлаа. Энэ бүх явдлыг Бөжей эртнээс мэдэж Хунаанбайд ихээр зэвүүцнэ. Ийм эсэргүүцэл дайсагнал мандаж байгаа үед Камшат үхсэн тул Бөжей хүнийг энхрийлэн хайрлах сэтгэлээ алдсан ажээ. Гэтэл ямар тайлбар өгсөн ч гэсэн Камшатын тухай гэмгүй нялх балчир хүүхдийн төлөө Бөжейд дургүйцсэн Абайн дургүйцлийг зэмлэх зүйл огт алга. Хүмүүсийн хоорондын зөрчил дайсагнал нь хүний хүн чанарыг шалгаруулах ийм үед зэмлэгч нь болж хэрхэвч чадахгүй. Мэдээ чимээгүйгээр Камшатыг оршуулсан явдалд Хунаанбай их зэвүүцжээ. Хунаанбайн их хотод Иргызбай, Топай, Жуантаяк отгийн өдий төдий нэрт хүмүүс зочлон цугларч тэдэнд Бөжейн хэрцгий зан байдлыг ярьж олноор зэмлүүлэн дахин хүн илгээхээр болов. Энэ удаа Жигитект, Жумабайг явуулсангүй. Хунаанбайн хамгийн ойрхны төрөл Изгутты, Жакып хоёрыг явуулав. Тэд Бөжейд очиж:

	— Яаж байгаа чинь энэ вэ? Дайнд олзлогдсон боол биш! Хунаанбайн жинхэнэ өөрийн хүү, хоёр нүдний нь нэг биш бил үү? Ядахдаа төрүүлсэн эхэд нь мэдэгдэж хүрз шороо тавиулбал яасан юм бэ дээ! Энэ чинь яасан хэрцгий хэрэг вэ? Ямар өс хонзон бэ? гэж Изгуттыг хэлэхэд Бөжей, Байдалы, Түсип нар хамтран

	— Хунаанбай өө сэв олж ядаж байгаа хүн байж л дээ. Нялх охин үхсэн гэж олонд зарлаж ас хийх гэж үү? Энэ хэргээс мултарч гарах юм сан. Гэмтэн гэж үзвэл өрөө нэхэх биз. Гэвч чадалтай л бол авах байх! гэж Бөжей шийдэмгий хэлэв.

	Газрын төлөө тэмцэл нь гал авалцахад холгүй болжээ. Энэ үг бол өнөө зуныг юутай ч гэсэн их үймээн, тэмцээний зун болгож хувиргах гэсэн үг байлаа. Бөжей нар Изгутты, Жахип хоёрыг буцмагц өөрийн талын бүх төрөл садантай зөвлөхөөр дуудуулжээ. Мөн өдрийн орой нь Хунаанбай ч өөрийн талын хүмүүстэй зөвлөгөө хийж довтолгоонд бэлтгэж байхад Байсал, Хараатай, Сүйндег нар Бөжейнхэнд цугларч Шар нуурын дэргэд бас зөвлөн ярилцацгаав. Энэ үед хүмүүс зусландаа жигд хүрч чадаагүй дөнгөж Чингисийг давж буудалласан хаврын үе байлаа. Хоёр талын аль нь ч гэсэн одоо түргэн нүүж Баханас, Байкашкар, Казбала, Жанибек гэх мэт уудам бэлчээрт хүрэх зорилт тавьжээ. Зуны турш тэмцэлдэн хямрах шинж тодорхой харагдаж байв.

	Тобыкты нар нэгэн зэрэг яаран нүүв. Харчуул бүхэн бүрэн зэвсгээ бэлтгэн, зун унах морьдоо сойж байв. Зөрчил, өдөр тутам хурцадсаар байлаа. Хот бүхэнд өдөр болгон шуугиан яриа зөвлөгөөн их болж, хөгшин, залуус, эрэгтэй, эмэгтэй хүмүүс бүхэн «ирж явна», «аваад явлаа», «тастлаа! авлаа» гэх мэт зэвүүн мэдээг хүлээж сэргэлэн унтдаг болов. Зерегийн хот айл энэ их үймээн шуугианы дундуур яаран нүүж өчигдөрхөн Баханаст буужээ. Тэдний эргэн тойронд гуч дөчин хот айл цугларчээ. Улжан, Айгыз нарын гэрт өдөр шөнө зэвсэг барьсан учир тоймгүй олон хүн байдаг болжээ. Хунаанбай, Баханаст хүрч иртэл энэ хотоос гарч явсангүй, тэр олныг энд цугларуулан зохих шийдвэр тушаалыг өгсөөр байлаа. Бүх ноёд, заргачид, зарлагууд Баханаст цугларчээ. Одоо энэ орчмын гуч дөчин хот айл бүхлээрээ онцгой цуглааны орд шиг болжээ. Энэ бол хуралдаан биш, сонгууль ч биш, ас өгч, морь уралдуулсан найр наадам ч биш, эсхүл ураг барилдан найрамдах хэрэг ч биш, шалтаггүй ч гэсэн хот хотоороо бөөгнөрч байв.

	Абай эцгийнхээ одоо ямар бодлоготой байгааг мэдээгүй ажээ. Ахмад настнууд ирж, эцгийн нь дэргэд хуралдах болсноос хойш бас Камшат үхэж гэрийн хүмүүс, эх нарын сэтгэл санаа нь уй гашуунд автагдсанаас хойш Абай эцгийнхээ ажил явууллагыг сонирхохоо байжээ. Энэ хот айлууд Баханаст хүрч ирсний маргааш өглөө нь зэргэлдээ байгаа Жанибек, Тезек, Карашохы Казбалад, Жигитек, Бөкөнш, Көтибак нар хүрч ирэх ёстой билээ. Гэвч тэд ирсэнгүй, сураглаж үзвэл: зам зуур Актомар, Каршыгалы, Шакпакийн хавьд үлдсэн гэсэн мэдээ иржээ. Урьдаас айлууд нэг нэгтэйгээ өрсөж зэрэг нүүдэг заншилтай байлаа. Анхлан ч энэ заншлаа баримталж нүүсэн ажээ. Гэтэл одоо юу болов? Ямар учраас тэнд үлдэх бол оо вэ?.. гэдгийг хөгшин залуу хүн болгон: «Энэ ямар учир вэ? Яагаад?» гэцгээн асууж сураглаж байтал үдийн хэрд Баханаст өөр нэг мэдээ хүрч ирэв.

	Изгуттынхэнд бууж унд ууж гарсан Бөкеншийн гурван хүн «Бөжей өвдөөд тав хонож байна. Өвчин нь улам хүндэрсэн бололтой гэнэ. Бөжей өөрөө айснаас юм уу, эсхүл сэрэмжтэй байх нь дээр гэж бодсон хэрэг үү? Ямар ч гэсэн өчигдөр орой өөрийн хамаг төрөл садан нараа цугларуулж гэрээсээ хэлж байна гэж дуулсан» гэж хэлжээ.

	Энэ хүмүүсийн яриа нь цуурхал, биш үнэн билээ. Баханас дахь довтолгоонд бэлтгэж байгаа хүмүүс өдөржингөө энэ тухай ярилцаж: «Гэрээсээ хэлж байгаа гэнэ. Байсал, Байдалы, Түсип нар Бөжейн гэрээсийг сонсож уйлцгааж байна» гэнэ. «Төрөл садан нар нь өвчний байдлаас ихээр айдаг гэнэ», «Мөнх бусын хувирлыг үзүүлж магад» гэлцэнэ. Хээрийн малчид нэг нэгдээ дайралдвал, залуу эрчүүд нэг нэгтэйгээ уулзвал, холбоотой хонины дэргэд байгаа эмэгтэйчүүд нэг нэгдээ ярилцвал, хоол идэж суугаа гэрийн хүмүүс дотно найз нөхөд хоорондоо ярилцвал цөм ганцхан энэ үгийг ярих болжээ.

	Энэ өдрийн маргааш нь хүйтэн яриа үнэн болж Бөжей нас баржээ гэдэг мэдээ хүрч ирэв. Өнгөрсөн шөнө хүмүүсийн унтах үеэр мөнх бусын хувирлыг үзүүлжээ. Энэ мэдээг Жумабай дуулж Улжанд ирэхэд тэд өглөөний цайгаа ууж Улжан, Хунаанбай, Зере ба Абай, Оспан, Такежан зэрэг хүүхдүүд байжээ. Бөжейн нас барсныг дуулахад сууж байгаа хүн бүхэн гайхацгаан дуугүй сууцгааж энэ хүйтэн мэдээг хүн бүхэн өөр өөрөөр сэтгэв.

	Хунаанбай хөмсгөө зангидан царай нь хувирч онгорхой хаалгаар тэртээ холоос харагдаж байгаа уулын бэлийг нүд салгалгүй ширтэж байснаа: уруулаа бага зэрэг хөдөлгөөд аман дотроо шивнэн ном уншив. 

	Зере их гашуудалтайгаар санаа алдаад бөөн бөөн нулимсыг асгаруулна.

	Абайн зүрх нь хагарчих гээд амьсгаа нь давхцаж байв. Баханас дахь Иргызбайн энэ хот айлууд Бөжейн нас барсан тухай зориуд хэл хүргэгч хүн ирж удам төрлийн аль хэзээний хатуу заншил ёсоор нутаглуулахад дуудна гэж хүлээж суув. Энгийн цагт ямар ч өшөө хонзонтой байлаа ч гэсэн «цуутай найр болж нэртэй хүмүүс үхэхэд тэр өшөө хонзонг түр мартдаг байлаа. Ялангуяа Бөжей шиг хүний үхэлд уйлаагүй, түүнийг оршуулахад оролцоогүй тийм төрөл садан байх ёсгүй. Хунаанбай, Зере, Улжан нар энэ өдөр орой болтол хэл хүртэгч ирэхгүй байгаагийн учрыг ойлгож ядан гайхацгаана. Эд нар нутаглуулахад нь гэж хөхүүртэй айраг, нядлах мал, барих гэр зэрэг өөр өөрсдийн аваачих зүйлийн тухай цухас ярилцсан билээ. Гэтэл өдөржин хүлээсэн боловч хэл хүргэгч ирсэнгүй. 

	Бөжейг оршуулах ёслолд Хунаанбайг зориуд ялгаж дуудсангүй байжээ. Энэ нь нэг бол Бөжейн гэрээсээс, эсвэл түүний голомтыг сахиж үлдсэн Байдалы, Байсал, Түсип нарын явуулгаас болсон хэрэг биз. Аль нь ч гэсэн сайнгүй цохилт болжээ. Санаа сэтгэлд нь өшөө хонзон нь цус нөж болон хуралдсан төрөл садан нар ч одоо энэ үхэл хүртэл хатуу цохилт өгсөн юм шиг байлаа. Удам төрөл нэгтэй Олжайнуудыг оролцуулахгүйгээр энэ өргөн олон Тобыктын дотор цусан төрлийн холбоогүй холын хүмүүсийн дотор ч яг энэ мэтээр ялгаварлах үзэл, тусгаарлан ганцаардуулах явдал урьд өмнө байгаагүй юм. Хунаанбай ихээр зовж эцэс сүүлдээ уур нь хүрч өршөөл уучлал үзүүлэхгүй гэж шийджээ. Үхсэн хүнд гомдоод яах вэ? Харин Тобыктын удам сударт үзэгдээгүй муу ёрын зан гаргаж байгаа Байдалы, Байсал нарт өгөх зэмлэл тун ч их юм. Гэвч үүний хамт одоо хүртэл үргэлжилж дайн тулалдаан, довтолгоонд зориулсан бэлтгэл нь хойшлогдох болсныг Хунаанбай хатуу ойлгожээ. Энэ учраас Баханас дахь хот айлуудын ахлагчид ба Улжанд:

	— Малаа маллаж тайвнаар сууж байх хэрэгтэй гэж хэлээд Жумабайг дагуулан Байкошкар голын эргээр ирж буусан Кункенд очихоор явав. Дайн тулаан болохоосоо одоо нэгэнт өнгөрчээ. «Их үймээнтэй нэртэй, зун болох байх» гэсэн энэ зун одоо огт өөр зун болох зүг ханджээ. Ямар зун болох вэ? Энэ нь тодорхойгүй байлаа. Гэвч ийм үхлийн үед яасан ч морь унаж, зэвсэг агсаж тулалдаан тэмцээн гаргахгүй нь лав байв.

	Бөжейг оршуулах ёслолд уригдаагүй Зере, Улжан нар тэсэж ядан уурсаж ихэд гутрав. Гэвч аргалах арга огт алга. Гэм хор хийгээгүй жирийн хоёр эмэгтэй Бөжейн төлөө сэтгэл санаагаар унаж нүдний нулимсаа гэртээ сууж асгаруулна. Бөжейн хойд мөрий нь бодож Абай, Габитжан хоёроор ерөөл уншуулав. Бин хайрч, алчуураа дэлгээд нэг долоо хоногийн турш гэртээ гашуудал хийж уйлж суулаа. Энэ өдрүүдэд Каршыгалы мэтийн уудам бэлчээрт буй Жигитек, Бөкенш, Көтибак нарын тоймгүй олон хот их хөлтэй газар болжээ.

	Энэ орчлонд Бөжейг үгүйлж, өглөө үдэш, өдөр шөнө «Дүү минь» гээд бөөн бөөнөөр ирж буугаад уйлан бархиралдаж байгаа эрэгтэй, эмэгтэй, хөгшин залуу хүмүүс нь тоо томшгүй олон байжээ. Бөжейн алс хол, ойр орчмын бүх дотнын хүмүүс, төрөл садан нь нядлах мал, барих гэр, хөхүүртэй айраг, зочлох хүмүүсээ авч энд тэндээс бөөн бөөнөөр ирцгээж байв. Бөжейг оршуулах ёслол нь сүүлийн хэдэн жилд болоогүй онцгой хүндэтгэл болжээ.

	Хунаанбайнхны очиж буусан зусланд энэ орчмын айлууд хүрч чадсангүй. Тэд Бөжейн долоо хоног буюу, эсхүл дөчин есөн хоногийн тараалыг энэ өргөн нутагт хийхээр шийджээ.

	Бөжейн нас барсны маргааш нь Байсал, Байдалы, Түсип, Сүйндег нар урьдын хэлэлцээр ёсоор өөрсдийн бүх төрөл садан хөрш айлуудын хамт Каршыгалыд нүүж ирээд Бөжейн гэрийг тойрон бууцгаажээ. 

	Бөжей удаанаар өвчилсөнгүй, өвчлөөд ганцхан долоо хонов. Гэвч анхлан гэнэт хүндээр өвчлөөд түүнээс огт засралыг олсонгүй, харин өдөр ирэх тутам улам муудаж зүс царайгаа алдаад гурав дахь өдөр нь амьсгаа нь давхцаж байж ядан их л халуурав. Үхлийг нэг бус удаа үзсэн Байсал, Бөжейн судсыг барьж горьдлого нь тасарсан маягтай дуугүйхэн сууж байв. Энэ үед тэдний дэргэд Байдалы, Түсип, Сүйндег нар байлаа. Энд Бөжейн дотнын нөхдөөс өөр хүн алга байв. Иймд Бөжей санасан бодсоноо ярихаар шийдэв. Тэгэхэд Байсал:

	— Өвчин нь хатгалга байна. Хатгалга ийм хүндээр тусах үе байдаг. Тэр л байх. Хөлөрч хөлс нь их гарвал өвчин нь тонилох биз. Хөлс нь биеийг нь барьчхаад байгаа шүү гэхэд Бөжей хөмсгөө зангидан, шүдээ зууж, бүх чадлаа шавхаж биеэ хураав. Ядарч цайсан шаравтар царайнд нь уурын тэмдэг бадарна. Үг бүхнээ тасалж, заримдаа чанга, заримдаа шивнэж амьсгаадан,

	— Хатгалга! Гадна талын хатгалга уу? Эсхүл дотор талын хатгалга уу? Ямар ч л гэсэн... би үхэх цаг иржээ... Хунаанбайн сэтгэл нь амрах вий... би... би энэ ертөнцөөс арилах л болно биз... явах л болно... гэвч... та нарын байдал юугаар дуусах бол! гэв. Энд хамт сууж байгаа дөрвөн нөхдийн дотроос ганц Сүйндег л уйлав. Харин нөгөө гурав нь огт дуугарсангүй. Сэтгэлээ чангаар барьж их гашуудацгаана. Энэ бол Бөжейн эцсийн гэрээс, эцсийн үг нь байв. Үүнээс хойш нэг ч хүнд ганц ч уг дуугарсангүй. Гурван хоног өнгөрсний дараа нас эцэслэжээ.

	Хунаанбайд хэл хүргүүлээгүй хүн нь Байдалы, Байсал хоёр юм. Үдэш хүн унтах үеэр Бөжей амьсгаагаа хурааж нөгөө ахмад насны хүмүүс ба эмэгтэйчүүд, хүүхдүүд цөм шөнө дунд өнгөртөл уйлалдан бархиралдаж, хүн бүр дахин дахин уртаар санаа алдана. Гэрт сууж байгаа хүмүүс цөмөөрөө босож Байсалыг тэвэрч уйлахад хоёр хөл дээрээ зогсож байсан Байсал гэнэт муужран унав. Түүний түшиж зогссон таяг нь ч огт нэмэр болсонгүй. Байсал газар ойчоод ухаан алдав. Үүний дараа Байдалы, Түсип, Сүйндег хоёрыг дагуулан Байсалыг олны шуугианаас авч гаргаад нэлээд холхон аваачиж:

	—  Уйлснаар Бөжей эргэж ирэх үү? Уйлж нулимс асгаруулснаар амьдрах юм бол уй гашуун, асгарсан нулимс бага гэж үү? Хараач дээ гэж шөнийн тэнгэрийг цуурайтуулаад уйлж байгаа эмэгтэйчүүд, охид, эрчүүдийн зүг заана. Тэгээд уртаар санаа алдаж:

	— Байсал сэхээч! Сэтгэлээ чанга бариач! гэж бусад хүмүүс өгүүлэн: — Харин түүний оронд бие биедээ зөвлөгөө өгч, хэл хүргэгчийг явуулъя! Бэлтгэх зүйлээ төхөөрье гэв. Үүний дараах байдал нь хэн бүхэнд тодорхой болжээ. Эдгээр ахмад хүмүүс, энэ шөнөд нь багтааж дөч тавиад эрчүүд, бас зарим зөвлөгч настай хүмүүсийг дагуулан талийгаачийг хүндэтгэх ажилд оров. Хэнд хэл хүргэх, хэнд үл хүргэх тухай асуудлыг Байдалы өөрөө шийдвэрлэж Хунаанбайн хотуудад хэл хүргэсний хэрэггүй гэж зориуд ялган үлдээжээ.

	Хэл хүргэгч гуч, дөч шахам хүмүүс шөнө дунд өнгөрөх үед хөтөлгөө морьтойгоо бэлхэн болоод уяж сойсон аль хурдан морьдоо унаж Тобыктытай хөрш нутаглах Керей, Матай, бүр тэртээ хол нутагладаг Хархараали дахь Шор ба Бошан нарын нэрт хүмүүст энэ хүйтэн мэдээг хүргэхээр тал тал тийш тарцгаав. Шөнөдөө унтаагүй хоносон Байдалы нар дөнгөж үүрийн гэгээ ормогц энэ орчмын хамгийн том гэр - Сүйндегийн найман ханатай цагаан гэрийг Бөжейн гэрийн дэргэд авчруулж барьжээ. Гэрийг барьж дуусмагц дотор нь элдэв гоёл, чимэглэлийн зүйлийг оруулсангүй, зөвхөн гэрийн босгоноос хоймор хүртэл хивс дэвсээд баруун талд том ясан орыг оруулж тавьжээ. Оронд хар эмжээртэй хивс дэвсээд түүнд Бөжейн шарилыг тавьж оршуулах ёслолыг үйлдэх хүртэл түүнийг энд байлгахаар шийдэв.

	Бөжейн шарилыг гэрээс нь гаргаж энэ гэрт оруулсан нь гунигт эмэгтэйчүүд ба Бөжейн охидын гашуудлыг улам нэмэв. Байдалы хүүрийг орон дээр авчирч тавьсны дараа энэ том цагаан гэрийн баруун талын бүслүүрт гашуудлын хар туг босгов. Энэ нь үхлийг хүндэтгэхийн хамгийн том ажил ажээ. Энэ нь урт жадны үзүүрт уясан туг юм. Хэрэв Бөжей хэрийн нэг хүн биш, хаан гаралтай ахул тэр хаад нь өөр өөрийн язгуурын тугийг босгох ёстой ажээ. Цагаан тугтан, хөх тугтан, алаг тугтан гэж нэрлэгддэг хаадын төрөл садан, анги бүлэг нь ийм үед илэрдэг юм. Гэтэл харцуудаас хүн үхвэл тугийн өнгө нь үхсэн хүний насны байдлаас болно. Байдалы энэ талаар хуучны заншлыг сайн мэддэг Сүйндегтэй зөвлөв.

	Сүйндег, залуу хүн үхвэл туг нь улаан байх ба хөгшин хүн үхвэл туг нь цагаан байх тухай ярьж: «Бөжей мэтийн дунд хэрийн насны хүмүүсийн гашуудлын туг нь нэг тал нь цагаан, нөгөө тал нь улаан байх ёстой» гэсэн билээ. Сая Байдалын авчирч босгосон хар тугийн учир ийм ажээ. Бөжейн нас барсны маргааш нь босгосон энэ хар туг нь Бөжейн үхэл бусдаас онцгойгоор хүндэтгэх ёстой болохыг илэрхий болгожээ. Түүний учир нь Бөжейд ас өгч жилийн турш түүний сүнс ихээр хүндлэгдэнэ гэсэн үг. Хар тугийг босгосон Байдалы олны өмнөөс Бөжей шиг нэрт хүндээ ас өгнө гэж илэрхийлжээ. Энэ заншлын өөр нэг онцлог тал бий юм. Байдалы хар тугийг босгож цугларсан хамаг олон дотно найз, садан төрөл нартайгаа хамт ном унших үед тэр гэрийн хаалганы хоёр талд тачирхан дэлтэй хүрэн морь, уяа орсон хар бор морь хоёрыг хөтөлж ирэв. Хүрэн морь бол Бөжейн өвөл унах морь бөгөөд, хар бор нь энэ жилээс эхлэн уралдаанд уясан морь ажээ.

	Бөжей гэдэг эрийн элчид хоёр нүд шиг болсон ижилхэн хоёр морийг авчрахад настай хүн болгон нүднийхээ нулимсыг бөмбөрүүлж зарим нь таягаа тулж, бас зарим настай хүмүүс газар тэврэн:

	— Хайран эр минь! Арслан минь! Дүү минь! гэцгээж уйлцгаана.

	Хүн бүхнээс урьд нөгөө л Байдалы сэтгэлээ тайвшруулж юуны урьд гэрийн баруун хаяанд уясан хүрэн морины дэргэд очиж:

	— Хөөрхий минь, чи эзнээсээ салж өнчирчээ гэж хэлээд ойртон очиж хүрэн морины хөхлийг тас огтлов. Дараа нь сүүлийг нь атгаж бариад яг борвины дээд талаар огтолно. Бас хар бор моринд ч үүнийг үйлдэж энэ хоёр морийг энэ орчмын бүх адуунаас өөр болгож тавив. Тэгээд хар туг босгосон газарт ас хийх тухай ярив. Энэ хоёр морийг ойдоо хүртэл хэн ч унаж, гар хүрэхгүйгээр таргалуулж ой нь өнгөрсний дараа эзний асад зориулж ална.

	Байдалы тавьсан хоёр морины хойноос харж байснаа: 

	— Хар бор морины дэл, сүүл нь хар шүү дээ. Тийм учраас гашуудлын морь болог! Нүүхэд эзний гашуудлын эмээлийг түүнд тохож гашуудлын хувцсыг энэ моринд нөмөргөе гэв. Энэ нь эцсийн шийдвэр байлаа. 

	Үүний дараа Байдалы тэргүүтэй ахмад насны хүмүүс Каршыгалын бүх чинээлэг баян айлуудын толгойлогч хүмүүсийн хамт Бөжейн өргөл барьцад барих мал, эд юмны тухай ярианд оров.

	«Үхэл бол чадалтай хүний бэлийг нь харуулж, ядуу хүнийг ичээдэг» гэдэг. Бөжей баян бус боловч хоосон хүн бас биш. Ялангуяа төрөл төрөгсөд нь буюу, ийм чинээлэг ураг төрөл нь бэлээхэн байхад яагаад хоосон байх бил ээ? Амьд байхад эв санаа нэгтэй садан төрөл нар нь үхэж салахад яагаад мартах бил ээ? Нүүрний шороо хучигдаагүй байхад яахан мартах бил ээ? Ийнхүү ярилцаагүй боловч энэ учрыг ойлгоогүй нэг ч төрөл садан байсангүй.

	Энэ учраас тэд Бөжейн гэрийг хүнд хүчир байдалд хүргэсэнгүй. Хэрэгтэй гэвэл ганц ишгийг ч тэднийхээс гаргуулахгүй гэж хэлэлцэн тогтжээ. Маргааш Бөжейг эрэгчид, үгүйлэгчид цөөнгүй ирнэ. Хар тугтай гэр бол явсан ирсэн бүхний заавал буудаг гэр болох нь дамжиггүй, ядарч зүдэрсэн бүхэн, ядуу хоосон бүхэн, хол ойрын аялагчид бүхэн аль нь ч гэсэн энэ нэг жилийн дотор гагцхүү Бөжейн гэрт буух болно. Тэдний ерөөл бүхэн нь Бөжейд тус болно.

	«Үхэгсдийг хүндэтгэх, сүнсийг хүндэтгэх ёсыг мэдэх хэрэгтэй» гэж молда бадарч нарын олон удаа сурталчилсныг ч Байдалы нар бодолцжээ. Иймд Бөжейн гэрийн зарлага нь аяндаа гарч ирнэ. Тэр тоо томшгүй их юм. Тэгвэл ийм онцгой зарлагыг тэднийд ганц ноогдуулахгүйгээр хуваалцаж авах нь зүйн хэрэг. Цугларсан садан төрөл нар нь гараа хумхисангүй, энэ орчимд огт байгаагүй өглөгч гэр Бөжейнх байх болжээ.

	Сүйндег, Байсал тэргүүтэй хүмүүс: «Үхэлд зориулав», «Миний хувь нэмэр», «Сүнсэнд зориулав» гэж хүн болгон хоёр морь, ингэ, адуу, ембүү, хонин ембүү зэрэг эд юмсыг амлана. Тэгээд үүний үр дүнд өргөл барьц нь олон есөөр тоологдож нэгдүгээр ес нь тэмээ, хоёрдугаар ес нь адуу, дараагийн есүүд нь хонь ямаа, бас хурган дээл, хивс зэрэг болов.

	Өглөөний энэ ярианд хар туг босгосон цагаан гэрт үүнээс хойш өргөл барьцын их зүйлийг хураах тухай шийдвэрлэв. Сүйндег, Байсал, Байдалы болон бусад бүх хүмүүсийн авдар саванд байгаа хар эмжээртэй хивс, үнэтэй дээл, хувцас, хөшиг зэрэг үнэтэй зүйлүүдийг энэ гэрт авчирч чимэх болжээ. Үдийн хэрд цагаан гэрийн дотор хараахан засаж чимээгүй боловч маргааш хүүрийг авч гаргасны дараа засахаар хэрэгтэй бүх зүйлийг авчирч бэлэн болгов. Энэ үед Бөжейн өөрийн гэрт түүний хүрэн бор царайтай их эхнэр нь хар даавуугаар толгойгоо боож хар үсний сүлжээг задлан хоёр мөрөөр нь унжуулжээ. Хувхай цагаан болж ядарсан нүүрний судаснууд нь гүрийж хоёр хацраа урсан хумсны ор тодхон харагдана.

	Бөжейн хоёр охин тоорцгоо авч хаяад толгойгоо хар алчуураар бооцгоожээ. Тэд эцгийгээ үхмэгц хүн сонсоод тэсэмгүй уй гашууны уйтгарт дууг сонгон авчээ. Өнөөдөр өглөөнөөс хойш ёслолд ирсэн бүхэнд учрахдаа тэр гунигт дуугаа аялсаар байлаа.

	Бүх Чингисийн орчмын уудам бэлчээр, олон ам, өргөн зуслан, хөрст нутаг, олон уулын тоймгүй олон хүмүүс зүг бүхнээс цуварсаар байна. Гашуудаж үгүйлэгч олон түмэн хэдэн өдрийн турш уйлцгааж эцэс сүүлдээ Бөжейг оршуулах ёслолыг үйлдэв.

	Бөжейн шарилыг энэ зусланд оршуулсангүй, Чингисийг давж өвөлжөөний нь дэргэд аваачиж Тохпамбетэд оршуулав. Өргөн олонд хайрлагдсан Бөжейг оршуулахад гагцхүү Хунаанбайн талынхан оролцож чадсангүй.

	Баханасын хавь өдөр дунд болоогүй байхад аагим халуун болов. Тэнгэрт алгын чинээн үүлгүй цэлмэг байв. Энэ нутагт үүл үзээгүй, бас нэг ч дусал бороо ороогүй болсоор олон хоног өнгөрөв. Чингист байгаа бусад зуслан зуны цагт сэрүүн байдаг боловч энэхүү Баханасын голоос баруун тийш онцгой аагим халуун болдог ажээ. Хэдий тийм боловч Баханас ус бэлчээр элбэг учир түүнд олон айл нутагладаг юм.

	Абай гэрийн дотор их л халууцаж гадагш гарахад бусад хүмүүс ч их л халууцаж ядарсан шинжтэй харагдаж байв. Том цагаан гэрийн дэргэд үслэг шар нохой хэлээ унжуулан амаа том ангайн аахилна. Адуу бэлчихээ болиод тэртээ өндөр уулын оройд тийрч байлаа. Бэлчээрээс буцсан хонь ч усны захын ширэгт гэдсээ жигнээд уухилан хэвтэнэ. Мал бүхэн бэлчихийг хүсэхгүй хэрэв зориуд туухгүй бол явахгүй бололтой.

	Бүх үхэр Баханас голоос салбарласан шалбааг жижиг булгуудад тийрч байв. Нэг хоёр бяруу оодгонон давхина. Сүүлээ годойлгон, хамар хоёр нүд нь яг алуулах гэж байгаа мэт том болоод галзуу өвчин туссан мэт ийш тийш гүйлдэнэ. Бүх айл өрхөө бүтээж, хаяагаа дээр сөхжээ.

	Абай хаана очихоо мэдэхгүй халуунаас нойрмоглон эвшээж байснаа гол руу очихоор шийдэв. Хамрын нь үзүүр хөлөрч Баханасын халууныг гайхсаар ус руу яаран явлаа. Голын эрэгт ирэхэд Оспан, Смагул нарын зэрэг нэг үеийн хүүхдүүд голын сэрүүн тунгалаг усанд орж цэнгэлдэн зугаацаж байгааг харав. Абай эднээс зайтай газар очиж усанд оров. Абай энэ зун усанд шумбаж сэлэхийг сурчээ. Баханасын өргөн хар усыг хоёр удаа сэлж гарав. Бие нь сэрүүцэж, усанд дасаад улам дуртай сэлж эхлэв. Бусад хүүхдүүдийн шуугилдахыг харсан ч үгүй. Гэтэл Оспан Абайн шумбахыг сонирхон харж байснаа бүх хүүхдийг дагуулж Абай руу ирж яваад:

	— Шумба! Дахиад шумба гэж нүцгэн гуяа алгадан гүйлдэж явснаа Смагулын нуруунд мордож авлаа. Смагул түүнийг унагаах гэж туйлсан боловч чадсангүй.

	— «Хаяхыг чинь үзье, чи байтугай хөхүүл цагаан даага ч хаяж чадаагүй» гэж Смагулын хүзүүнээс чанга тэврээд хоёр хөлөөрөө давирна.

	Смагул, Оспаны хүчинд аргагүй автагдаад түүнийг үүрсэн хэвээр Абайн дэргэд гүйж ирээд Оспантай хамт ус руу орчхов. Дүрсгүй Оспан Абайг их л залхаажээ. Үүнээс нэг хоёр жилийн өмнө Абай энэ дүүтэйгээ хамт тоглодог байсан бол энэ жилээс эхлэн түүнээс дөлсхийж явдаг болжээ. Хэрэв дүрсгүйтээд байвал нь уурлаж, загнаад хөөгөөд явуулчихдаг байв. Энэ удаад ч Оспан хашхирч олон хүүхдийг дагуулж ирсэнд нь дургүйцэж уснаас гараад хувцаслаж эхлэв. Оспан, Абайн дургүйцсэнийг хайхарсан ч үгүй.

	— Абай шиг шумбана гэж гүехэн усанд хэвтээд хоёр хөлөөрөө усыг цохилж эхлэв.

	Абай яаралгүй хувцаслаж гэртээ харихаар явж байгаад ар тийшээ эргэж харахад голын эрэг дээр Такежан ирээд зогсож байхыг харав. Такежан гоё хувцаслаад харцага барьжээ. Түүний унасан хул үрээ нь их хөлөрч, мөнгөн хазаарын амгайг хазлан толгой хаялна.

	Такежаны ганзаганд нэг галуу, хоёр нугас байв. Хүүхдүүд түүнийг харчхаад:

	— Ах!..

	— Ах минь надад...

	— Надад... надад өгөөч гэж уснаас гараад гүйлдэн очив. Такежан шувуу агнаж буцахдаа, урьдаас нь угтаж очсон ийм хүүхдүүдэд хааяа шувуугаа өгдөг байсан, гэхдээ хүүхдүүдийг их гуйлгаж нэлээд зовоож байж өгдөг билээ. Түүний түргэн өгдөггүйг мэддэг хүүхдүүд ч салахгүй гуйдаг байв.

	Такежан, Абай тийш харж гайхуулсан маягтай инээмсэглэв. Тэр насаар ах том хүн болсондоо, бас харцагаар шувуу бариулж чаддагаараа Абайд ямагт гайхуулж байхыг оролддог билээ. Абайг нусгай жаал гэж тоодог ч үгүй ажээ. Учир нь Такежан энэ зун гэргийдээ ч очоод ирсэн, үерхдэг залуу нөхөд нь ч бий, тэдэнтэй хамт өдөр бүр залуу хүүхэнтэй айлуудыг манаж шуугиан дэгдээж явдаг юм. Абай ийм байдалд арай хүрээгүй ажээ.

	Оспан, Смагул хоёр хамт гүйж Такежаны дэргэд очиход Такежан харааж загнасаар угтав. Такежан бол хүнийг их хараадаг. Үүнийгээ Абайгаас давуу тал гэж үздэг байв. Харин Хунаанбайн дэргэд байхдаа томоотой, чимээгүй сууж байгаад гадагш гарахад хүүхэд шуухад, малч, зарц нарыг захаас нь загнаж хараадаг нь түүний заншил болжээ.

	Оспан, Смагул хоёроор бүр удтал гуйлгуулж, эцэст нь хоёр нугасыг ганзаганаасаа тайлж өгч байгаад:

	— Хоёр хар золиг! Дэмий сэлгүүцэн ус булингартуулахын оронд жимс түүхгүй юу? гэв.

	— Жимс?

	— Ямар жимс вэ?

	— Хаана байна?

	— Хаана байна? Ах аа? Зааж өгөөч гэж Оспан, Смагул хоёр дахин гуйж хэлэв. Зун болоход хүүхдүүд жимс түүх дуртай байдаг. Гэтэл Баханасд жимс ургадаггүй, өөр хаана байдгийг хүүхдүүд мэддэггүй байжээ. Жимс гэхэд Абай ч анхаарлаа тавьж Такежанаас тэр тухай асуув.

	Такежан, Баханастай зэргэлдээ оршдог Жанивекийн усны цаад талын ууланд жимс их байна гэж хүнээс сонссоноо хэлэв.

	Өнөө маргаашгүй тэнд Жигитек, Бөкенш нар нүүж ирэх учир эд түүж амжихгүй болно. Иймээс түргэн очиж түүх хэрэгтэй болов.

	Такежан энэ тухай ярихад саяын хүүхдүүд:

	— Тэгвэл очъё!

	— Очоод түүе.

	— Явцгаая.

	— Түргэн морь барья.

	— Жимс жимс гэж хүүхдүүд улам баярлалдан шуугилдана. Такежан өөрөө ч явахад бэлэн байв. Тэр Абайд «Явъя» гэв. Абай бодож байгаад ядахдаа морь унаж биеэ сэргээж ирье гэж бодоод явахаар шийдэв. Тэгээд хагас цаг хэртэй болоод Абай, Такежан тэргүүтэй хүүхдүүд даага сарваа унацгаан замд гарав.

	Эдний хамгийн том нь Абай, Такежан хоёр юм. Хүүхдүүд гол төлөв тус тусдаа даага унасан ба зарим нь сундалж Абай нарыг дагаад давхихад хамгийн сүүлд Оспан үлджээ. Тэр адуучин нарын «Номхон даага уна» гэхийг тоолгүй, дөнгөж тэр өдөр сургасан цагаан даагыг унажээ. Сүүлийн хоёр гурван өдөрт даага хүүхдийн сонирхлыг их татжээ. Цагаан дааганы эх борогч гүү эмнэг учир өнгөрсөн жил саагаагүйгээс унага байхад нь уяагүй их л догшин эмнэг бөгөөд эдүгээ хүртэл эхээ хөхсөөр учир хүч тарга сайнтай, бие нь том гоё даага байлаа. Энэ дааганд их л дурласан хүүхэд, залуу адуучин Масакбайг гуйж байгаад энэ өглөө уургалуулан бариулж авсан юм. Масакбай хүүхдүүдийн гуйлтыг аргагүй дагаж өглөөнөөс эхлэн энэ даагатай ноцолдсон билээ.

	Цагаан даага их л эмнэг байв. Олон эмнэг догшин морьдыг сургасан Масакбайг хүртэл хоёр удаа сүрхий чанга унагав. Бусад догшин мориноос унаж үзээгүй Масакбай их уурлаж цагаан даагыг заавал номхотгохоор шийдэв. Тэгээд дааганы чихийг чанга мушгиж бариад аргамжаар ногтлон дээр нь том эсгий тохож хүлээд унасан юм.

	Масакбай даагыг өөрийн эрхэнд бүрэн оруулж зодож жанчаад дахин булгихгүй болтол нь дасгаж авсны дараа энэ өдөр тавихгүй уяхаар шийджээ.

	Гэтэл Оспан Масакбайн чадалд дурлаж, даага номхроод ирэхэд түүнийг уяулахгүйгээр үсэрч унаж авсан. Даага хэдийгээр хүч алдаж, ам нь ядарсан боловч Оспаныг унахад дахин их булгижээ. Гэсэн ч Оспан унасангүй. Оспан энэ тухай өөрийгөө Смагулд магтан ярьжээ. Оспан бусдаас хожимдож, саатахдаа бас энэ цагаан дааганаас болсон юм. Даага дахин догшноор булгилсан боловч Оспан унахаас айж болгоомжлохын оронд улам ташуурдаж харайлгаад инээмсэглэнэ.

	Оспаныг унагааж чадаагүй даага эцэст аргагүй түүний эрхэнд орж хурдлан давхисан билээ. Хар хурдаар давхисан даагыг Оспан дээр дээрээс нь ташуурдаж:

	— Чүү чүү гэж хашхирч давхисаар Абай нарыг гүйцэж очив. Даага Оспаны эрхшээлд хараахан ороогүй ажээ. Маш хурдан давхисан хэвээрээ, хүзүүгээ нэг тал руугаа хазайлгаж, Такежаны морийг дайрав.

	Хүүхдүүд тал тал тийш тарж сарнив. Оспан дааганыхаа амыг татаж замд оруулан бусдаас түрүүлж гарахад даага толгойгоо дороо хийн дахин булгиж эхлэв. Абай, Оспаныг дааганаас унаж гэмтэх болов уу гэж айсан боловч түүний нүүрийг харахад айсан байдал огтгүй бөгөөд харин хоёр том нүднээс нь гал бадарч, царай нь баясгалантай байв. Оспан айхын оронд улам булгиулахыг хүсэж байв. Даага Оспанаас заавал мултрахыг хичээж, бүх аргуудыг хэрэглэхэд Оспан ч тухай бүрд нь арга хэрэглэнэ.

	Энэ үед Оспан, Абайд дүрсгүй хүүхэд биш, барилдаж буй хашир туршлагатай бөх шиг харагдав. Бүгдээр зогсож Оспан, цагаан даага хоёрын тэмцлийг сонирхов.

	Такежан ч гайхаж, Оспаны чадалд бахархана. Дааганы булгилтаас болгоомжилж Оспанд туслалцахыг хүссэн томоохон хүүхдүүдэд Оспан:

	— Битгий оролд! Хойшоо бай! гэж товч тушаав. Даага булгиж бухсаар байв. Энэ үед Оспан хоёр хөлөө хоёр цавь руу оруулж гэдрэгээ суув. Унагаж чадаагүй даага тангаран булгилаа. Тэгэхэд Оспан хоёр хөлөө улам хавчиж дааганы хүзүүнээс чанга тэврээд хөдлөлгүй хавчив. Эцэст даага цойлон самардав. Чингэхэд Оспан баярлаж ширүүн хар үсээ өрвийлгөн, Абай нарын зүг харж чанга инээлээ. Бүгдээрээ Оспаны чадалд баясан хөхрөлдөв.

	Такежан бүх насандаа ингэж үзээгүй учир Оспаныг гайхаж:

	— Энэ ямар айхыг мэддэггүй золиг вэ? гэж морио гуядаж явлаа. Хүүхэд цөм дагаж хөдлөв. Цагаан даага ч өөрийн эрхгүй бусдыг дагаж давхихад Оспан улам ташуурдаж:

	— Чүү чүү! Масакбай! гэж хашхиран Масакбайг эмнэг догшин морьдыг сургадаг бурхан гэж шүтдэгээ үзүүлэв. Түрүүнээс хойш Оспаны шүтэж итгэсэн нь тэрхүү Масакбайн даага сургадаг аргууд байв.

	Хүүхдүүд гүзээлзгэнийн үнэр анхилсан өндөр сайхан ногоотой уулын хөндийд жимс түүсээр нэлээд цаг өнгөрөв. Нар тонгойж орой болох тийш хандахад оройн сэрүүн салхи сэвэлзэнэ.

	Морьдоо чөдөрлөж тавьсан хүүхдүүд гүзээлзгэнийг улам шуналтай түүсээр байв. Хүүхдүүд анх буусан нэг хэсэг газраас хөдлөөгүй боловч тэр хэсгийн жимсийг түүж бараагүй байв. Эхлээд идэж цадаад дараа нь малгай, хармаандаа чихэж уутаа дүүргэв.

	Тийм чимээ аниргүйн дунд хүүхдүүдийн чихэнд нэг цуурайтсан чанга дуу сонстов. Тэр чимээ их түймэр буюу довтолж буй олон хүмүүсийн давшилтын дуу шиг байв.

	Хүүхдүүд цочиж толгойгоо өндийлгөн, хамгийн том нь болох Такежан, Абай нарын зүг харцгаав.

	Абай энэ чимээг ойлгосон шиг Чингисийн нэг давааг ширтэж суулаа. Тэр давааны цаанаас ирж яваа олон адууны эхлээд нуруу нь харагдав. Олонх нь цагаан голдуу адуу түжигнэтэл түргэн алхална. Олон адууны дунд даага, унага унгалдана. Бусад адуунаас түрүүлж гараад эрхлэн тоглож яваа хязаалан соёолон ч харагдана. Хүүхдүүдийн даага нь энэ чимээг сонсож цөм адуу руу тушаатай чигээрээ дэвхрэлдэв.

	Хүүхдүүд цөм морьдоо барихаар гүйлдлээ. Хээр хөндийгөөс эзэнгүй гарч ирсэн олон адуу нүүсэн айлын адуу байжээ. Хүүхдүүд мориндоо мордоод гэрийнхээ зүг чиглэхэд саяны олон адуу гарсан даваанаас олон айлын нүүдэл бууж яваа нь харагдав. Арван таван тэмээнд ачсан нэг айлын нүүдэл бусдаас түрүүлэн гарч ирэв. Түүний хойноос арван тэмээтэй, есөн тэмээтэй бас арван таван тэмээтэй, найман тэмээтэй их ачаатай айлын нүүдлүүд цуван гарч ирэв. Тэрхүү тасарсан олон адууны араас ташуур, бороохой, уурга барьсан олон эрэгтэйчүүд явж байв. Энд тэнд сарвуун дээрээ бүргэдээ суулгасан залуучууд харагдана. Эд Абай нарыг ойртохоос өмнө түрүүлэн өнгөрөв. Тэдний дараа гарч ирсэн нөгөө олон тэмээ ачсан айлын нүүдэл Абай болоод бусад хүүхдүүдийн анхаарлыг их татав. Нүүдлийг эргэн тойрон морьтой эмэгтэйчүүд хүрээлжээ. Бүгдээрээ гоёлын хувцастай бөгөөд ихэнх нь залуу охид хүүхнүүд ажээ. Цөм тарган жороо, явдал сайтай морь унажээ. Эмэгтэйчүүдийн эмээл, хазаар цөм алтаар хийгдсэн бөгөөд нарны гэрэлд гялалзан харагдана. Тэр том нүүдлийн түрүүнд морьдоо зэрэг алхлуулж эгнээ эгнээгээр яваа хэсэг хүүхнүүд харагдана. Тэдний яг голд нь хар хөх морийг эмээллээд хөтөлж явна. Эдгээрийн хойно тэр их нүүдлийн урд талд ядарч зүдэрсэн байдалтай хувхай царайтай нэг настайвтар авгай явна. Тэр авгай толгойдоо нимгэн хар даавуу нөмөрчээ. Энэ түрүүнд яваа арван таван тэмээнд ачсан айлын нүүдэл бусдаас онцгой харагдана. Тэмээ тус бүрийн ачааг хар хивс, хар алаг эсгийгээр нөмөргөжээ.

	Ачаатай тэмээнүүдийн тэр хар бүрхүүлийн доод үзүүр нь салхинд хийсэж хүндээр амьсгалж яваа мэт харагдана.

	Хүүхдүүд нүүсэн айлын энэ онцгой байдлыг сонирхон зогсож байв. Тэд энэ нүүдлийн урдуур хөндлөн гарахыг зүрхэлсэнгүй. Аргагүй бүх нүүсэн айлууд өнгөртөл хүлээх хэрэгтэй болов.

	Нүүсэн айлын түрүүчийн хүмүүс эд нарыг анхаарч хараагүй. Гэтэл түрүүнд яваа хүүхнүүд одоо эд нарт ойртож ирээд баахан зогсож байснаа дундаасаа хоёр хүүхнийг ялгаж түрүүнд гаргав. Нөгөө хар хөх морийг энэ хоёр хүүхэн дундаа хөтөлжээ.

	Оспан эдгээрийг маш их гайхаж Абайд ойртож ирээд:

	— Эд нар юун улс вэ? Энэ чинь ямар айлын нүүдэл вэ? гэж ахаасаа байн байн асууж тэсэж ядан байв. Нөгөө хоёр хүүхнийг түрүүлж гарахад Оспан тэднийг хараад чангаар хөхрөв.

	— Өөч Абай! Тэрийг хараач! Тэр малгайг хараарай! гэж хэлэхэд Абай түүний зүг ууртай эргэж хараад чанга түлхээд

	— Чимээгүй бай! гэв. 

	Оспан, Абайгаас айж амаа гараараа дараад дааганыхаа хүзүүг тэвэрч чимээгүй инээв. Энэ хачин үзэгдлийг Абай ч анх удаа үзэж байгаа ажээ. Энэ нүүсэн айл бол Бөжейнхний гашуудалт нүүдэл болохыг Такежан, Абай хоёр анхнаас мэдсэн юм. Гашуудалт нүүдэл бол бусад нүүдлээс онцгой байдаг нь тодорхой. Гэвч тэр онцгой нүүдлийн дотроос энэ ялгарч гарсан хоёр охины байдал бүр ч онцгой юм. Тэр онцгой байдал нь бусад охидоос ялгаран гарахад тодорхой харагдав

	Энэ хоёр охин эрэгтэй хүний малгай өмсжээ. Тэр нь хар хилэнгээр гадарлаж, хар хурганы арьсаар хийсэн малгай ажээ. Гэтэл тэр малгайгаа буруу харуулан өмсжээ. Дундаа хөтөлсөн хар хөх морин дээр Бөжейн эмээлийг тохож, эмээлд нь Бөжейн энэ өнгөрсөн өвөл Хархараалид очиход өмсөж байсан хүрэн дээлийг нь түрий рүү нь харуулж бөгтөргөөд ташуурыг нь эмээл дээр нь босгож түүнд Бөжейн үнэгэн малгайг буруу харуулан өмсгөжээ.

	Хоёр охин түрүүлж гараад замын хажууд зогсож байгаа Абай нарыг үзмэгц гашуудлын дууг аялж эхлэв. Гашуудалт нүүдлийн хар даавуу нөмөрсөн охид замд айл буюу хүмүүсийн хажуугаар өнгөрөхдөө ийнхүү гашуудлын дуу аялдаг заншилтай ажээ. Энэ охид тэр заншлыг гүйцэтгэжээ.

	Элгээ хөштөл инээж байгаа Оспан энэний учир шалтгааныг ойлгохгүй нь аргагүй юм. Учир нь Оспаныг том болсоор тэднийхээс хүн үхээгүй ба үхсэн хүнийг тийнхүү хүндэтгэхийг үзээгүй ажээ. Иймээс энэ тухай түүнд ойлгуулах нь бэрх байв. Саяын үзэгдлүүд Оспанд нэг л хачин санагдаж тэгээд инээжээ. Абайгаас айж толгойгоо өндийлгөж чадсангүй. Дааганыхаа хүзүүг тэвэрч хэвтээд нүднийхээ булангаар сэмхэн харж чимээгүй элгээ хөштөл инээнэ. Түрүүнд яваа хоёр охин эмгэнэн уйлж зогсож буй хүмүүсийн дэргэдүүр өнгөрөхийн хамт хойно нь яваа таван охин ч морьдоо удаан алхлуулж эгнээгээр явуут тэдэнтэй дуу нийлүүлнэ. Абай эднийг харахын хамт гэнэт цочмог хөдлөөд ташуураа барьсан баруун гараа дээр өргөж «зогсооч» гэж гуйсан шинж үзүүлэв. Гэвч дуугарч чадсангүй, зүрх нь булгилан царай нь хувираад тамиргүй гараа аргагүй хул хязаалангийн дэлэн дээр буулгав. Явж өнгөрсөн охины нэг нь жороо цагаан морь унасан Тогжан ажээ. Абай түүнийг хавраас хойш анх удаа үзэж байна. Тогжан гоё хар торгон дээл, минжин малгай өмсжээ. Солонгорсон гоё ороолтоор хүзүүгээ ороожээ. Чихэндээ зүүсэн алтан ээмэг нь нарнаа гялалзаж, олон охидын дунд ирж яваа Тогжан нь оддын дунд ганцаар байгаа цолмон шиг харагдана. Морьдын явдал, гашуудлын урт дуу, Бөжейн охидыг хайрлаж өрөвдсөн сэтгэл энэ бүгд нь Тогжаны нүүр царайг онцгойгоор чимж байв. Тэнэгэр сайхан манай цас шиг цагаан хүзүү, хоёр мөрнөөс доош унжсан урт хар гэзгэнд нь ягаахан нүүр нь сайхан зохижээ.

	Хар дээл дээр шавхийтэл ороосон шар торгон бүсний дээгүүр баруун гараараа ташаагаа тулж, эргэн тойрон эргэж харалгүй урагшаа чиг харж гашуудлын дууг аялна. Абай чимээгүй ширтэн харж амьсгалаа хурааж Тогжаны дууг анхааралтай сонсоно. Нүүсэн айл өнгөрч холдоод явахад таван охины дундаас Тогжаны цээл нарийхан хоолой нь бусдаас онцгой сонстож байгаа мэт санагдана.

	Үнэхээр Тогжаны дуу юм уу? Аль өөр охины дуу юм уу? гэдгийг мэдэхэд хэцүү боловч Абайд энэ олны дундаас онцгой гарсан дууны сайхан аяс гагцхүү Тогжаны хоолойноос гардаг шиг санагдав.

	Тогжаны морин дээр суусан байдал нь ч араас нь харахад бусдаас онцгой бөгөөд түүний төлөв байдал, хатуужил тэсвэрийг илэрхийлж байв. Урт хар гэзэгний үзүүрт зүүсэн зүүтгэл хангинан дуугарна. Энэ бол хавар сэтгэлийг нь хөдөлгөж, түүнээс хойш нүдээ анивал «Намайг санаж байна уу?» гэж байх шиг хангинан дуугардаг зүүтгэл ажээ. Энэ онцгой үзэгдэл нь үүлийг гэнэт арилгаж гэрэлтэй сар гялсхийж гараад ирсэн шиг болов. Энэ нь Абайг эрхэндээ оруулж бишрүүлэв. Гэвч энэ явдал өчүүхэн хэсэг үеийг эзлэв. Абайн сэтгэлд олон зүйл үймрэн, зүрхийг нь догдлуулав.

	Уйлсан Тогжан, уйлсан Бөжейн охид, гашуудлын нүүдэл, эзэнгүй хар хувцас, эзэнгүй морь энэ бүгд нийтийн гашуудлыг Абайд гүн ойлгуулав. Эд нар бол Бөжейг оршуулахад уриагүй, Хунаанбайн гэм бурууг өршөөгөөгүй, эмгэнэл гашуудалдаа оролцуулаагүй хүмүүс юм. Тогжан шиг гялалзсан сувд оролцсон эдгээр хүмүүс Абайд «Хойшоо бай! Битгий хар! Чамд биднийг харах эрх байхгүй» гэж байх шиг хүйтэн харцтайгаар өнгөрөв. Гэвч энэ бол шударга хэрэг ажээ. Уйлж яваа амраг нь гашуудсан төрөл садны хүмүүс, нас барсан Бөжей эд цөм Абайг зэмлэж байгааг мэдэвч Абай «Би буруутай биш шүү дээ» гэсэн мэтээр гутран зогсож байв. Энэ нь Абайд улам ч хүнд байв. Абай чимээгүй толгойгоо унжуулан сэтгэл хөдөлгөсөн гашуудлын дууг бүх анхаарлаа тавьж сонсоод өөрийгөө ч бусад эргэн тойрон байгаа бүхнийг мартжээ.

	Гэнэт дэргэдээс нь нэг хүн «явъя» гэж хэлэв. Абай сая нойрноос сэрсэн шиг толгойгоо өндийлгөн харвал Такежан ажээ. Тэр Абайн царайг харж, нүүрээ хувилган зэвүүцэн инээж:

	— Чи ямар юмандаа нулимсаа асгаруулж байгаа юм бэ? гэж бүр загнаж хэлэв. Абай хөмсгөө зангидаж, нүүрээ арчив. Зориуд уйлаагүй боловч нүднээс нулимсны халуун дуслууд дусаж байгааг анхаараагүй ажээ.

	Нүүсэн айлууд нэлээд холдоход Такежаныг дагаж хүүхдүүд гэр лүүгээ явлаа.

	Элгээ хөштөл чимээгүй инээж байсан Оспан толгойгоо өндийлгөж явахаар хөдлөхөд хамт явсан нэг хүүхдийн малгайг шүүрч аваад буруу харуулан өмсөж даагаа ташуурдан ухасхийв. Тэр тэгж дүрсгүйтэхдээ цагаан дааганы туйлдгийг ч маргаж хөлөө хавчилгүй ухасхийсэнд цагаан даага дахин булгив. Хөөрхий хүүхдийг энэ удаа амархан унагав. Оспан ойчивч ухаан алдсангүй, даагаа алдалгүй цулбуураас нь барьсаар босов. Тэгээд яагаа ч үгүй дүр үзүүлж инээгээд, цагаан дааганд завдал өгөлгүй түргэн үсэрч мордоод ухасхийн давхив. Бусад хүүхдүүд ч хамт давхилдав. Такежан, Абай хоёр үлдэж аяархан алхуулж явлаа. Такежан, Абайд ахархахыг хичээж:

	— Чи хүүхэд юм уу, аль хүүхэн юм уу? Юундаа уйлсан юм бэ? гэж асуув.

	Абай, Такежанд уурлаж, түүний өөдөөс муухай ширтэн

	— Чиний ахмад, ухаантай чинь тэр үү? Бөжей гуай бидний төрөл садан биш бил үү? Чи яагаад уйлахгүй байна вэ? гэв.

	— Юунд уйлах юм бэ? Наад зах нь оршуулахдаа ч биднийг уриагүй шүү дээ. Чи түүнийг мэдэхгүй байна гэж үү? гэв.

	— Чи сайн мэдэж дээ! Уриагүй явдалд үхсэн Бөжей буруутай биш шүү дээ!

	— Бөжей эцэгтэй чинь муу байсан учраас зориуд уриулаагүй юм.

	— Тэр муу байх явдалд хэн буруутай юм бэ? Муудалцах явдлыг хэн гүнзгийрүүлсэн бэ? Үүнийг чи ялгаж ойлгосон уу?

	— Ойлгосон ч, ойлгоогүй ч тэр, би эцгийнхээ талд байна. Эцгийн минь нөхөр - миний нөхөр, эцгийн минь дайсан - миний дайсан гэв.

	— «Би ах, чамайг сургана» гэхийн оронд шууд тэгж хэлбэл болж дээ. Бэлтрэг ухаантайдаа чоныг дагадаггүй шүү дээ!

	— Чи юу гэж чалчаад байна вэ? Чи ер нь гэрээс гардаггүй зөнөсөн хөгшин эмгэнээс бусад хүн ухаан санаагүй гэж боддог юм уу? гэж Такежан ихэд уурсав.

	— Чи тэр хамгаалж байгаа эцгийнхээ тухайд юу ч ойлгоогүй юм байна даа гэж Абай хэлэв.

	— Тэгээд, чиний бодлоор би нэг тэнэг амьтан болж байх шив дээ! Муу... гэж Такежан хараав.

	— За тэр, чи насаар ахмад бас ухаантайдаа хараал сурч дээ. Малчид зарц нарыг ямар ч гэмгүй байхад элдвээр харааж загнахаас өөр ах зах хүний чанарыг чинь ер нь үзээгүй шүү.

	— Харж байгаарай. Чиний энэ хэлсэн бүгдийг аавд хэлнэ дээ!

	— Хэлж байхгүй юу! Би ч чиний саяын «зөнөсөн» гэдгийг чинь эмээ ээждээ хэлье гээд Абай, Такежаны урдаас шийдэмгий харав. 

	Тэгэхэд Такежан энэ маргаанаас зайлж гарав. Учир нь аав хол, нөгөө талаар түүнийг хэлснийг эцэг нь ойшоох эсэх нь тодорхойгүй. Гэтэл Абайн түшиглэсэн эмгэн эх ойрхон бөгөөд шийдвэртэй хүн юм. Зере ер нь их уурладаггүй, хэрэв хааяа нэг уурлавал их хатуу хүн. Энэ хавар Такежан санаандгүй байхад айлын нэг настайвтар эмэгтэйг хараасан юм. Тэр эмэгтэй гэмгүй байгаад хараалгасандаа уурлан уйлж Зере, Улжан хоёрт мэдэгдэхэд Зере, Такежаныг дор нь дуудуулж ирээд байцааж билээ.

	Такежан, эмгэн эхийнхээ хатуу сэтгэл, зангидсан хөмсөгнөөс айж худал хэлж зайлахыг ч оролдоод эцэст бүр бурхны нэрээр тангараглахад ч хүрсэн юм. Тэгэхэд эмгэн эх, Улжан хоёр маш их зэвүүцэж, эмгэн барьж байсан таягаараа Такежаны толгой руу хайр гамгүй буулгасан билээ.

	Энэ явдал саяхан Такежан өөрийгөө «том боллоо, хадмындаа очиж гэргийгээ үзнэ» гэж явах үед болсон хэрэг юм. Саяын маргааны эцэст Такежан энэ бүгдийг санаж, одоо энэ маргаанаас зайлж гарахаар шийдэж:

	— За чи болиорой! гэж хэлээд морио ташуурдан Абайг орхиод ганцаараа түрүүлж явлаа.

	Абай түүнээс салсандаа баярлаж, ганцаараа үлдэж морио аажим алхуулан саяын хэрүүлийн тухай бодож явав. Маргаан дээр хэдийгээр санамсаргүй хэлсэн боловч «бэлтрэг ухаантайдаа чоныг дагадаггүй шүү дээ» гэж хэлсэн үг нь өөрт нь онцгой утга бүхий нэлээд гүнзгий сэтгэгдэл төрүүлэв. Тал тохой татаж ганц өөрийнхөө ашгийг бодохыг хэн ч хийж чадна. Зэрлэг амьтан ч мэднэ. Тэгвэл зэрлэг амьтангүй хүн болох хэрэгтэй гэж Абай бодов. Энэ тухайд Абай төрөл садантайгаа маргахаар шийдэв. Тэгэхэд сэтгэлд нь Тогжан орж, Абайг сайн хүн болохыг ерөөж, янаг дурлалын үгсийг хэлж буй мэт байв. Абай эдгээр бодолд гүнзгий орж эргэцүүлэн бодож явсаар Баханаст хэрхэн хүрч ирснээ ч мэдсэнгүй.

	Зере, Улжан хоёр Бөжейнхэн зусландаа нүүж ирснийг Абайгаас сонсоод тэр шөнөдөө Хунаанбайд яаралтай хүн явуулав.

	Гашуудалт айл зэргэлдээ буугаад байна. Одоо очихгүй бол дараа бие биеэ яаж үзэх бил ээ? Байкошгар, Баханас дахь хоёр айл хамтдаа очих уу, үүнийг шийдвэрлээд аль гэжээ.

	Хунаанбай очихоор шийдвэрлэж, тэр шөнөдөө Кунке бас бусад арав гаруй хүнийг дагуулж Баханаст хүрэлцэн ирэв. Тэгээд маргааш өглөөнөөс нь хорь гаруй айл эрт босож айраг, мах базааж дуусав.

	Хунаанбайн том гэр гурван сав айраг, нэг гүү, нэг даага, нэг тэмээ аваачихаар болов. Бас Зере, Улжан хоёр өөрсдийн хувь мал тэмээ аваачихаар болов. Явах бэлтгэл дуусаж 50 гаруй эрэгтэй, 40 гаруй эмэгтэйчүүд үдийн хэрд Жанибек тийш чиглэв. Тэдний дотор Абай, Такежан мэтийн залуучууд ба Оспан мэтийн хүүхдүүд ч байна. Зере, Улжанаас бусад нь цөм морь унасан бөгөөд Зере, Улжан хоёр хөтөч залуу эмэгтэй ба шар эмгэн гэж нэрлэгддэг нэгэн эмгэний хамт тэргээр явах болов. Энэ хоёрыг Хунаанбай өглөө эртхэн явуулаад тэд замын дунд хүрсэн үеэр өөрсдөө гарчээ.

	Хунаанбайтай хамт түүний төрөл садан болох Майбасар, Жахып, Изгутты нараас гадна Хунаанбайн талд орсон нутгийн ахлагч нэлээд хэдэн хүн дагалджээ. Эмэгтэйчүүд Хунаанбайн их эхнэр Кунке, бага эхнэр Айгыз нарыг дагаж эрэгтэйчүүдийн хойноос явж байв. Газрын дунд хүрэхэд хүмүүс бүгдээр хашхирч эргэн тойрныг цуурайтуулан Жанибек тийш давхицгаав. Ийнхүү «Дүү минь ээ» гэж холоос хашхиралдан эл нутгийнхны эртний заншил юм. Үүнийг настайчууд эхлэх ёстой байсан учир бусад нь Хунаанбай нарыг хүлээж явсан билээ. Одоо Хунаанбай өөрөө эхэлж морио гуядаад хашхирсаар давхив. Бусад нь үүнийг дагаж нэг зэрэг хашхиралдан давхицгаав.

	Абай Күнкегээс төрсөн ах Худайберди, зарлага Жумагул, Жумабай ба Такежан, Оспан зэрэг ах дүү нартайгаа хамт явж байв. Абайтай хамт явсан эдгээр хүмүүс:

	— Дүү минь ээ! Ах минь! Түшиг тулгуур минь, гол зүрх минь! гэж хашхиралдана.

	Зарлага Жумагул, Такежан хоёр гаднаас харахад мориныхоо хоёр тал руу савж ойчих гээд үнэхээр гашуудаж байгаа дүр үзүүлж байв.

	Харин Абай тэгсэнгүй, гуйвж найгасан ч үгүй гагцхүү үнэн санаанаас уйлж тэр хоёрын гадна хэлбэрт дургүйцэн Худайбердийг ажиглаж түүнийг дуурайна. Түүний хийснийг хийж, хэрхэн хөдөлбөл тэгж хөдлөх нь зүйтэй гэж бодно. Абай энэ ахынхаа зан байдлыг үргэлж дуурайж явдаг юм.

	Энэ үед Зерегийн суусан тэрэг олон айлын дунд байгаа Бөжейн том цагаан гэрт хүрэв. Тэр цагаан гэр бусдаас онцгой харагдах бөгөөд гашуудлын хар туг босгожээ. Сүүлийн хүмүүс гашуудалт айлыг энэ тэмдгээр амархан ялгаж танив.

	Эдгээр хүмүүс хотны хойд талын толгод дээр гараад гашуудалт айлыг харсны дараа тэр зүг чиглэцгээв. Абай том цагаан гэрийн гадна талд урт цагаан таягаа тулаад уйлан зогсож байгаа хорь гуч шахам настай хүмүүсийг ажиглав. Эд нар бол хүрч ирсэн хүмүүсийг угтахаар зогсож байгаа Бөжейн хамгийн дотнын хүмүүс ажээ. Абай ойртож ирээд тэд нарыг танив. Эдгээрийн гол дунд Байдалы, Байсал, Хараша, Түсип нар зогсож, захаар нь Балагаз, Базаралы нарын зэрэг залуучууд ч урт цагаан таяг тулцгааж санаа алдан уйлцгаана. Хэсэг залуучууд ирсэн хүмүүсийг угтаж мориноос нь сугадан буулгаад уйлж байгаа настайчууд тийш дагуулан аваачив. Абай уйлж байгаа Байдалы, Байсал нарыг үзэхдээ санаа алдан уйлав. Тэгээд мориноосоо буугаад чин зүрхнээс гашуудан нүдний халуун нулимсыг асгаруулав.

	Ирэгсэд гадаа байгаа эрэгтэйчүүдтэй тэврэлдэн уйлалдсаны дараа нэг нэгээрээ цувран том цагаан гэрт оров. Эмэгтэйчүүдийн дотор их уйлалдаан болов. Эрэгтэйчүүдийн хамт Абай ч том цагаан гэрт оров.

	Том цагаан гэрийн дотор баруун хаяанаас гэрийн хоймор хүртэл хоёр гараараа ташаагаа тулж, гашуудан уйлж суугаа эмэгтэйчүүд дүүрэн ажээ. Тэдний яг гол дунд Бөжейн авгай хар даавуу нөмрөөд уйлж сууна. Түүний нүднээс үнэн зүрхнээс гашуудсан халуун нулимс дусална. Дээд талд нь таван охин хоолойгоо нийлүүлж гашуудлын дуу аялж сууна. Гаднаас орж ирсэн эрэгтэйчүүд гэрийн дотор сууж байгаа эмэгтэйчүүдийн өмнө өвдгөөрөө сөхрөн сууж тэврэлдэн уйлцгаав.

	Абай, Худайбердийг сүүл мэт дагаж явжээ. Гэрийн дотор байгаа бүх эмэгтэйчүүдтэй тэврэлдэн уйлах ёсыг гүйцэтгэх гэвэл маш удах бөгөөд нөгөө талаар сул байгаа хүн ч үгүй байв. Иймээс Худайберди шууд Бөжейн авгайн өмнө очиж суухад Бөжейн авгай түүнийг тэврэн

	— «Ах минь» гэж уйлав. Абай ч Худайбердийг дуурайж ёс гүйцэтгээд таван охины дэргэд очив.

	Гэрийн дотор хүн бүхэн тэврэлдэн уйлсны дараа эмэгтэйчүүдээс бусдын уйлах нь намдав. Эмэгтэйчүүд ч уйлахаа болиод гагцхүү Бөжейн авгай ба таван охин уйлсаар байв. Бөжейн авгай хүсэл мөрөөдлөө, ганцаардаж үлдсэнээ дурдаж уйлахад хүн бүхэн эмгэнэн гашуудаж нүднээсээ бөөн бөөн нулимс асгаруулна. Бөжейн авгай уйлахаа болиход хоёр охин нь уйлсаар байв. Тэр хоёр дуугаа нийлүүлэн үг бүрээ тодорхой хэлж: «Эцэг минь! Бид өнчин хоцров... Хэн биднийг харж хамгаалах вэ? Бид юунд ийм хувь заяагүй төрөв?» гэх зэрэг үгс нь гэрийн доторх хүмүүсийн сэтгэлийг уяруулан уйлуулна. Гэвч энэ бол гашуудлын дуу, түүнийг эсэргүүцэх ёсгүй юм. Хоёр охин үгээ улам чангаруулж:

	 

	— Хуурамчаар охиноо өгч

	Иргызбайчууд биднийг дайсагнав

	 

	гэж хэлээд цааш үргэлжлүүлэн:

	 

	— Хунаанбай гэдэг нэртэй

	Хулан жороо явдалтай

	Хорт эрээн могой шиг

	 

	гэх мэт үгс Хунаанбайн үлдсэн ганц нүдийг сох хатгах мэт болов. Хунаанбайтай хамт ирсэн настайчууд хэрэг үүсгэхээс болгоомжлон ханиаж хөдлөх зэргээр сандарцгааж байв. Гэвч Хунаанбай шүдээ зууж уурласан байдал огт үзүүлсэнгүй тэсвэрлэж суулаа. Абай ичиж зовсондоо үхтлээ улайж суув. Абай гэрийн доторх эмэгтэйчүүдтэй тэврэлдэн уйлсны дараа ажиглавал охины дунд Тогжан ч байсан бөгөөд тэр нүүрээ алчуураар таглаж буруу харан суужээ. Абай юуны урьд тэр Тогжанаас ичиж зовоод: «Ийм юм сонсохын оронд газар хагарч биднийг залгих нь ч яалаа» гэж бодно.

	Гэтэл гэрийн хойморт суусан хүмүүсийн дотроос шар эмгэн уруулаа тамшаалж их л уурсан нэг хар дээлийг нөмөрч өвдгөөрөө сөхрөн суугаад чангаар дуу аялж эхлэв.

	Тэр дууны эхэнд Бөжейг магтаж, тийм сайн хүнийг алдсандаа эмгэнэн гашуудсанаа илэрхийлж, эцэст нь 

	 

	Ай! Харамсан гашуудагч охид

	Хагарлын үрийг тарих гэв үү? 

	Хайрт Бежейгээс хагацаахад 

	Хулгайлж оршуулсан учир юу бил ээ?

	 

	гэж чанга хэлээд зогсов.

	Хоёр тал хэлэх гэсэн үгээ эдгээр эмэгтэйчүүдээр дамжуулан хэлэв. Үүнээс цааш үргэлжилж шинэ үг гарсангүй, хоёр охин ч удсангүй уйлахаа зогсов. Энэ үед Зерегийн дэргэд суусан Габитхан лам сөхрөн суугаад хоолойгоо засаж Бүхар аялгуугаар ном уншив. Гэрийн дотор нам гүм болов.

	Хунаанбай, Бөжейг дурсаж очсон явдал нь иймэрхүү байдалтайгаар өнгөрөв. Эмэгтэйчүүд нь энд үлдэж, эрэгтэйчүүдийг өөр гэрт оруулан зочлов. Зочдод Байдалы, Байсал нар өөрсдөө үйлчлэв. Гэвч цай, айраг уухдаа ч, мах идэхдээ ч тэдний хооронд дотнын халуун үг байсангүй. Байдалы, Хунаанбайн аягатай цайнд шар тос хийж самраад цайг өөрөө авч өгч хүндэтгэн зочилсон байдал үзүүлнэ. Гэвч тэдний хооронд үүнээс өөр харилцаагүй бололтой. Хэлэх гэсэн үгсээ хэлж чадалгүй гадна хэлбэрээр бие биеийгээ хүндэтгэсэн байдал үзүүлнэ. Хааяа нэг газрын гарц адуу малынхаа тарга тэвээрийг товч асууцгааж байв. Бас Найман, Херейд хоёр овог хоорондоо тулалдаж мал хөөж авалцсан тухай ярив.

	Хунаанбай нарыг яван явтал тэдний хооронд иймэрхүү л яриа явагдав. Ирсэн хүмүүс орой болоход нам гүм байдалтайгаар гэр гэртээ харьцгаав.

	Хунаанбай ямар ч гэсэн ёс гүйцэтгэв гэж бодоод тэр өдөртөө Күнкег дагуулж их гэртээ буцав. Замд яваад авгайдаа

	— Шар эмгэнийг хүндэтгэх хэрэгтэй! гэж хэлжээ.

	Намар болов. Гурван өдрийн турш бороо зүсрэн оров. Зуслангаас буцан Чингисийг давж нүүгээд өвөлжөөний хадлангаа хураасан айлууд намаржаандаа буухаар яаравчлан нүүжээ.

	Жидебай, Мусахул, Харуул, Шүйгин зэрэг өвсийг нь хадаж аваад дууссан бууцнуудад олон айл буужээ. Тэрчлэн Чингисийн их хөндий ба түүний салаа салбар уулсыг бараадан олон айл буужээ.

	Зун барьдаг том гэрээ хурааж, өвөлжөөндөө орхиод, жижиг бор гэр барьжээ. Зун өнгөрч сэрүү ороход дулаан хувцас өмсөхийн хамт гэрийг ч дулаалж, эсгий давхарлан гал түлдэг цаг болжээ. Иймээс үргэлж гал түлэх учир утаж хөөдөхөд гарзгүй, зөвхөн бүрээс бүтэн дулаан жижиг гэр хэрэгтэй аж. Чадал чинээтэй нь цөмөөрөө ийм гэр барьжээ.

	Намаржаанд буусан айлын амьдрал дахь бас нэг шинэ зүйл бол одоо зунтай адил хонь саахгүй, хурга нь эхтэйгээ хамт бэлчинэ.

	Мал хурааж гадуур явдаг эрэгтэйчүүд намрын хүйтэн урт өдөрт тохируулан дулаан гутал, үстэй дээл өмсдөг болсон ба ийм үед унадаг морио ч барьж эхэлжээ.

	Чингисийг давахын хамт зуны турш унасан морьдоо өвлийн хүйтэн болохоос наана бага ч гэсэн тэнхрүүлж авах зорилгоор адуунд бүрмөсөн тавьж намар ба өвлийн хүйтэнд унадаг хүч тарга сайтай морио барьж авчээ. Баян ядуу ялгаагүй цөмөөрөө хэрдээ тохируулж тарган морио барьж, сэрүүн өдрүүдэд унаж, ойрхон газар аяархан явж хааяа шөнө уяж хүчийг нь тогтоодог байв.

	Ийм үед нэг нь нөгөөгөөсөө сайн морьдыг хөлслөн унах, худалдан авах арилжаа солио хийх явдал ч их болно.

	«Намрын аян», «авлага, өглөг» зэрэг ажилд явдал сайтай тарган морь хэрэгтэй учир, тийм морьдыг эрж сураглах явдал улам олширно.

	Энэ оройн бороог уруудан Хызылшох дахь Куланшахын айл руу яаравчлан ирж яваа Майбасар, Худайберди хоёр ийм нэг морины тухайд яваа ажээ. Тэднийг Жумабай, зарлага Жумагул хоёр дагажээ.

	Намрын бүрхэг өдрийн орой өдөр хэр болж байгааг мэдэхэд бэрх учир, тэд гэгээтэй байхад хүрэх зорилгоор яаран явна. Куланшахынхан арваад гэр бөгөөд тэд энэ өдөр Хунаанбайнхнаас ийм хүмүүс ирэхийг мэдсэн юм шиг угтахаар бэлтгэжээ.

	Айлын урд талын чулуутай даваан дээр дөрвөн морьтой хүн давхин гарч ирэхэд, жижиг толгойн орой дээр «Таван халзан» гэж хочтой таван хөвгүүдийнхээ дунд суугаа Куланшах тэднийг хараад:

	— Тэр ирж явна, Хунаанбайн хүмүүсийн түрүүч нь эд нар байх гэв.

	— Яарч явах шив дээ гэж таван халзны ах Турганбай ч тэдний зүг ширтэнэ.

	— За одоо саатах явдалгүй, та нарын нэг нь түргэн очоод Пушарбайд мэдэгд! Надад түүнээс цаашлуулж зарлах бололцоо алга. Пушарбай өөрөө бүх Көтибахд зарлаг! гэж Куланшахын хэлэхэд:

	— Харин Жигитек, Бөкеншид ч тэд зарлаг!

	— Нүүлгэж авах чадалтай бол цөм ирэг!

	— Болзоондоо байгаа бол, энэ орой заавал ирэг! гэж Куланшахыг тойрон хүрээлж суусан Турсынбай, Садырбай, Мунсызбай, Наданбай гэдэг дөрвөн хүү нь эцгийнхээ үгийг дэмжив. Таван халзны нэг нь Манас бөгөөд тэр бол хамгийн бага нь юм. Манас Куланшахын ач, Турсынбайн хүү юм. Манас тэр ах нарын тушаалыг хүлээхээс өөр үг дуугарсангүй. Дээрх үгс цөм Манаст хандаж яригдсан тул тэр Пушарбайнханд очихыгоо мэдээд зөвхөн ирж байгаа морьтой дөрвөн хүний ирэхийг хүлээнэ.

	Майбасарыг Куланшахын гэрийн ард ирж буухад тэд нар ч өмнөөс нь угтав. Цөөн үгээр хүйтэвтэр мэндэлцгээв. Ирсэн хүмүүсийг гадуур хүлээлгэсэнгүй, Турсынбай тэднийг том цагаан гэрт оруулав. Тэгэхэд Манас гадаа үлдэж, бага гэрийн цаана уяатай байсан одон цоохор морийг унаад Пушарбайнх руу тачигнуулан явлаа.

	Тэр ирж яваа хүмүүсийн хэн болохыг мэдэх гэж хүлээсэн юм. Ирсэн, хүмүүсийн дотор Майбасар өөрөө байгааг үзээд одоо хүлээх юмгүй гэж шийдэв.

	Майбасар гэрт ороод их ууртай байв. Бүсээ ч тайлсангүй, бор гадартай сэгсүүргэн малгайныхаа өрөөсөн чихийг нь дотогш хумьж өмсөөд ташуураа эвхэж барин гараараа ташаагаа тулж, Куланшахынхныг зэвүүцэн ширтэнэ. Царай нь хувирч, хамар нь сартайн ширүүн харцтай нүднээс нь зэвүүцлийн гал бадарна.

	Майбасар суухын хамт Куланшахын зүг ширтэж:

	— За, хамаатнууд минь юу болоод энэ вэ? Зарлагыг минь яагаад зодсон бэ? Хэрэв тэр буруутай байсан бол хэлэх газар олдсонгүй юү? Ядахдаа ноёны өмнө очиж буруу зөвөө олох чинь яасан бэ? Түүнд бас итгэхгүй басамжлан доромжлох санаатай байна уу? Та нар өчигдөрхөн бидэнтэй хамт байсан төрөл саднууд биш бил үү? Үүний учрыг хэлээд аль! Шууд нүүрэнд минь хэл! «Энэ тухай мэдээд ир» гэж ноён өөрийнхөө хүү Худайбердитэй хамт намайг зориуд явуулав гэв.

	Майбасар гэрийн дунд утаа нь манарч ноцохгүй байгаа хөрлийн цог дээр сэрхийтэл нулимаад, Куланшахын зүг эргэж харав.

	Таван халзны дөрөв нь доошоо хараад юу ч сонсоогүй мэт дуугүй сууна. Мунсызбай, Наданбай хоёр хаяа түшиж цомцойн сууна. Куланшах өөрийн орон дээр сууна. Зөвхөн эцгийн доод талд суугаа Садырбай, Майбасараас нүд салгалгүй хүйтнээр ширтэнэ.

	Куланшах нүдээ хэсэг аньж сууснаа:

	— Зарлагыг минь зодлоо гэнэ шүү, ер нь Майбасар чи малыг нь довтолж, хүнийг нь зодсон гэмээ бас хэлэх чинь яасан бэ? Хэрэв ноён хардаг юм бол урьдаар түүнийг яагаад хардаггүй юм бэ? Чамайг яагаад байцаадаггүй юм бэ? гэв.

	— Та битгий дэмийрээд бай! Би буруу зөвөө ололцъё гэж ирлээ. Та буруу зам руу орж байна. Зөв замд ороорой! гэж Майбасар хэлэв.

	— Битгий дэмийрээд бай гэнэ үү? Би нүүхээр шийдэж байна. Чамаас салж харж хайрладаг ах дүү нартаа нүүх гэж сууна!

	— Түүнийг чинь зөвшөөрөхгүй! Битгий нүүг, битгий яваг, бидэнтэй хэлэлцэж тохирог гэж ноён намайг зориуд явуулсан юм гэв.

	— Ноёнд баярлалаа. Баяртай! гэж хэлээрэй. Гэвч би нүүхдээ л нүүнэ гэхэд:

	— Яагаад! Та ямар учраас нүүхээр шийдээд байна? Өвгөн гуай гэж Худайберди асуугаад, — «Энэ нүүдэл бүх Торгайн отгийг надтай дайсагнуулах гэсэн хэрэг юм. Буруу зөвөө ололцъё, гомдлоо хэлэг, авах гэснээ аваг, гагцхүү битгий нүүг, нүүхээ болиг, миний дайсны талд битгий орог!» гэж эцэг надаар танд хэлүүлсэн билээ гэхэд: Майбасар, Куланшахын хариуг хүлээхгүйгээр хажуугаас нь оролцож:

	— Ер нь та юугаар дутсан юм бэ? Харин та зарлагыг минь зодсон биш бил үү? гэхэд Куланшах:

	— Энэ таван хүүгийн дунд хөл муутай ганц цоохор морь бий. Ах чинь түүнийг авъя гэхэд нь би өгч чадахгүй гэдгээ хэллээ, гэтэл чи ойлгоход яасан юм бэ? «Барьж аваад ир?» гэж зарлага нохдоо явуулж, ариун дархан хөрөнгийг минь довтлуулсан шүү. Майбасар чамд би ямар гэм хийсэн бил ээ? гэв.

	— Морийг чинь авъя гэсэн хүн би биш, ноёны энэ хүү, Худайберди тэр моринд дурлаж авч өгөхийг хүссэн тул Худайберди анх удаа хөл нь дөрөөнд, гар нь ганзаганд хүрсэн учир Куланшах гуай гомдоохгүйгээр энэ хүүгийн эрхлэхийг дагах байх гэж бодоод би явуулсан юм гэв.

	— Дагаар орогсод ба дарлагдсан боолуудыг даргалаад юмыг нь авах болохдоо эрхэлсэн учраас гэж далимдуулан бүрхэгдүүлэх нь шив дээ гэж Турсынбай, Садырбай хоёр ёжлон хариулав. Цоохор морины тухай хэрүүлийг хоёр тал нэг тийш нь болгосонгүй, харин маргаан үүгээр хэсэг намдаж чимээгүй байснаа Майбасар морины тухай асуудлыг болиод Куланшах бүх Торгой отгийг удирдаж Жигитекийн талд шүүх гэснийг зэмлэж, тэр талаар довтолж эхлэв.

	Хунаанбай, Худайберди Майбасар хоёрыг явуулахдаа зориуд энэ тухай явуулсан юм. Цоохор морины тухай асуудал ба үүнээс таван хоногийн өмнө зарлагыг зодсон тухай асуудлыг Майбасар замаас өөрийн санаагаар нэмж байна. Учир нь тэр юуны урьд энэ талаар зэмлэж өөрийн эрхэнд оруулж авна гэж бодсон байжээ.

	Гэтэл Куланшах энэ талаар өөрсдийгөө буруу гэж үзэхгүй байна. Түүгээр ч барахгүй энэ талаар маш зэвүүцэж гомдсон учраас зарлагыг зодоод, одоо биднийг нүүлгэж өөрийн талд оруулж ав гэж Жигитекүүдэд үнэн санаанаас гуйсан билээ. Энэ тухай мэдээ энэ өглөө эрт Хунаанбайн сонорт хүрсэн учир Хунаанбай өөрийн харьяанаас Торгай шиг ойр отгийг алдаж дайсны талд оруулахыг хүссэнгүй.

	Бөжейн нас барснаас хойш хоёр тал нь хэдийгээр шууд довтлолцохгүй боловч нууцаар бүх арга залиудыг хэрэглэж ардуудыг дээрэмдэх зэргээр улам ихээр дайсагнах болжээ. Энэ хоёр талын дайсагнал туйлдаа хүрч зөвхөн өчүүхэн нэг шалтаг тохиолдвол хуримталсан уур хилэн нь дэлбэрч тэсрэхэд бэлхэн болжээ.

	Бөжейг амьд байхад Тохпамбетэд болсон зодооноос хойш тийм их хэрүүл гарсангүй. Гэвч тэр үеэс эхэлж Хунаанбайн талд хатуу цохилт өгөхийн тулд Жигитек, Көтибах Бөкеншийн тал их л мөрөөддөг байжээ. Бөжейн нас барснаас хойш хоёр талын зөрчил гаднаас харахад бага зэрэг зөөлөрсөн шиг боловч чухам уг чанартаа Бөжейн нас барсан явдал зөрчлийг улам нэмэгдүүлжээ.

	Бөжейн үхэл Хунаанбайн эсрэг талын хүчийг нэмэгдүүлж, эгнээг нь нягтруулан эрчийг нь чангаруулсан ажээ. Бөжейн үеийн нөхөд Байдалы, Байсал, Хараатай, Түсип, Сүйндег нарын уур хилэн улам бадарчээ.

	Яг ийм үед Хунаанбайгаас Куланшахын алдартай толбот цоохор морийг авахаар шаардсан нь шалтаг болов. Куланшах морио өгсөнгүй. Байсал, Пушарбай хоёр Куланшахыг өөрийн талд татаж, бусдаас тусгаарлан авч олонтоо ярилцдаг байсан.

	Уг нь Торгайн отог бол энэ хоёр талын хоёуланд ч адилхан юм. Хэрэв байдал үүнээс өөр байсан бол цоохор морийг Куланшах Хунаанбайд заавал өгөх байсан ба тэгэхгүй байж чадах ч үгүй байсан. Гэтэл хоёр талын хүчний харьцааг зөв ойлгоогүй Майбасар:

	— Өгөхгүй гэж юу гэсэн үг вэ? Бид Торгайгаас авч чадахгүй бол хэнээс авах юм бэ? Тэр гомдоод гомдоод хаана очих юм? Салаад очих хүн нь хаана байна? гэж бардамнаж хөөрөөд саяхан нэг будилаан үүсгэсэн юм. Саяны яриа тэр тухай ажээ.

	Одоо Торгайнууд гомдлоо ил хэлж өөр зам сонгож олоод эднээс ангижирч нүүхээр шийдвэрлэснийгээ тодорхой хэлэв. Майбасар нүүлгэхгүй байх гэж их л оролдлоо. Гэтэл Кулыншах түүний үгийг бараг сонсох ч үгүй өнгөрүүлж олигтой хариу өгсөнгүй. Майбасар олигтой хариу авч чадаагүйдээ уурлаж, аргацаасан олон үг хэлэхээ болиод одоо хуучин заншлаараа цээжээ өргөж сүрдүүлж үзэхээр шийдэж:

	— За Куланшах гуай битгий нүү гэсэн ноёны захиаг хэлэв. Битгий нүү гэж би өөрөө ч хэдэн удаа хэллээ. Гүйцэд хэлсэн цөмийг хэлсэн, одоо нүүхгүй гэж тангаргаа өг. Түүнийг чинь сонсоод явна гэхэд Куланшах хатуурч Майбасар луу эргэж хараад:

	— Майбасар аа! Тэгвэл би ч товч хариу өгье. Цадлаа баярлалаа! Нүүнэ! гэж эрс тасалж хэлэв. 

	Тэгэхэд Майбасар маш их уурлаж ташуурынхаа ишээр гэрийн хойморт дэвссэн ширдгийг цохилж байгаад:

	— Чамайг бид галзууруулж байгаа биз! Хэнд очихыг чинь мэднэ! «Битгий ай, хамгаалж чадна!» гэж хэлсэн биз дээ. Гэвч миний эгнээнээс чамайг салгаж авахыг нь харж байя. Байдалы, Байсал нар тийм өргөн хүрээтэй юм биз дээ? Тэгвэл мөсөөр хийсэн хөх сумыг тэр ноёдын өөрсдийн нь маханд шааж үзүүлье! гэж бүх бие нь уурласнаас чичирнэ. Тэгээд Майбасар хоёр нүднээс нь гал бадарч:

	— Тохпамбетын явдлыг мартаагүй биз дээ. Яг түүнтэй адил бөгсийг чинь нүцгэлж байгаад зохих ялыг нь эдлүүлье гэв.

	Таван халзны дотроос хамгийн ууртай, галтай нь Садырбай бөгөөд тэр тэсвэрлэж чадсангүй амьсгаадан:

	— Боль, ноён гуай, боль! гэхэд больсон нь дээр, тэр явдлаас алдраа мандуулсан хүнгүй шүү. Түүнийг дурсаж яах гэсэн юм бэ! гэв.

	Энэ үеэр гаднаас дэргэдээ хоёр залуу дагуулсан Пушарбай орж ирэв.

	Пушарбай ноднин Тохпамбетэд болсон зодоонд Бөжейг аварна гэж яваад Хунаанбайд зодуулсан юм. Пушарбай тэр өшөөгөө мартаагүй байна. Тэгээд ч Байсал болон бүх Көтибахынхны талд орохыг Пушарбай ятгажээ.

	Пушарбай гэрт орж ирэхэд таван халзан ямар нэгэн дохио хүлээж байгаа мэт байр байрнаасаа хөдөлцгөөв. Гэрийн гадаа ч олон хүн байгаа сонстож байв. Зарлага Жумабай, Майбасарын зүг эргэж «Энэ юун хүмүүс ямар учиртай юм бол» гэж хэлэхэд гаднаас нэг хүн ширүүн дуугаар:

	— Гэрт хэн байгаа вэ? гэж асуув. Пушарбай түүнд хариулж

	— Би байна гэв. 

	Тэгэхэд гаднаас Манас тэргүүтэй арваад залуучууд орж ирээд Майбасар луу ухасхийв. Энэ болзлыг хүлээсэн Садырбай, Мунсызбай, Пушарбай нар Майбасар луу нэгэн адил ухасхийн довтлов. 

	Майбасар:

	— Зогс! гэж хашхирч, суусан хэвээр ташуураа өргөж далайх гэхэд Садырбай түүнийг барьж аваад гэдрэг нь унагаж өвдөг дороо дарж авлаа. Үлдсэн гурав нь бусад хүмүүсийг барьж аваад мөн дарж авлаа.

	Пушарбай, Садырбай, Мунсызбай нар Майбасарыг хайр найргүй ташуурдав. Түүний бусад нөхдийг ч ийм янзаар ташуурдав. Зөвхөн Худайбердийг Куланшах аварч өөрийн дэргэд авч толгойг нь хормойгоороо бүрхэж зодуулсангүй.

	Майбасарыг чимээ дуугүй зодож, байсан Садырбай:

	— Гадаа аваад гар! Аль аваад гар гэж гадаа чирч гаргав. Тэгээд Садырбай өндөр дуугаар:

	— Дөнгөж сая энэ нөхөр «Бөгсийг чинь нүцгэлж байгаад ялыг чинь үзүүлнэ» гэж амласан юм. Байдалы, Байсал нарыг тэгэхээр болсон юм. Тэр бол үгэн дээрээ тэгж хэлсэн юм, аль бид түүнийг хэрэг дээр үзүүлээд өгье! Бүх хувцсыг нь тайлж нүцгэл гэж хэлээд Майбасарын өмд гутлыг цөмийг нь тайлж нүцгэлэв. Тэгээд ар талаас нь хүчтэй цохиж унагаад дээрээс нь дарж байгаад:

	— Чи биднийг яалаа даа? Чи яагаад дээрэнгүйлээд байдаг юм? гэж нүцгэн бөгсөн дээр нударгаар балбаж байгаад, —  Чамд би үзүүлэхдээ ингэж үзүүлье гэж Майбасарыг доош харуулан хэвтүүлж түүний нүцгэн бөгсөнд тэмээний хөлдсөн хоргол чихэв.

	— Хэрэв чамд нэр төр гэж байвал энэ доромжлол, энэ басамжлалаас үх! гэж хэлээд өшиглөв.

	Куланшахын Хунаанбайн дүү ба хүүхдийг нь ингэж зодож доромжлоод тэр шөнөдөө гэрээ буулгаж нүүв. Түрүүнд Манасаас зарлал сонссон Жигитек, Көтибахынхан цугларч ирээд энэ айлын нүүдлийг хүрээлэн ёслолын байдалтайгаар хөдөллөө. Тэд тэр шөнөдөө Харуул голыг гаталж Торгайн олон айлыг өөрийн талд нүүлгэж авлаа. Нүүгээд замдаа ороод нэлээд холдсоны дараа Майбасар нарыг суллаж тавилаа. Тэгээд тэд морьдоо бүр нар гарсны дараа олж үдийн үеэр Хунаанбайд хүрэлцэн очив.

	Хунаанбайн бүх айлууд Жидебайд байдаг бөгөөд эргэн тойрон арваад километр Шихорогт гэдэг газраа Иргызбай, Топа, Жуантаях, Харабатыр нарын айлууд их шигүү бууцгаажээ. Жигитекийнхэн Майбасар, Худайберди хоёрыг зодож, Куланшахын айлыг хүчээр нүүлгээд явжээ» гэдэг мэдээ эдгээр айлуудад түргэн тархав. Хунаанбайн тушаалаар хэдхэн минутын дотор зуун тавин залуу цугларч мордоход бэлэн болов. Эд нарыг Хунаанбай өөрөө ба Изгугты, Ахберди нар удирдав. Хунаанбай Жигитекүүдийн тухай мэдээг сонсоод үдийн хэрд эдгээр хүмүүсийг моринд нь мордуулаад тушаасан нь:

	— Довтолж, дээрэмдэн булааж авах явдал сайн юм бол тэд өөрсдийн нүдээр үзэг! Довтолцгоо! Жигитекийн нүүдлийг буцаагаад аваад ирцгээ! гэв.

	Тэд нэг томоохон нүүдлийг юуны урьд дайрав. Тэд гэнэт дайрсан тул хэний нүүдэл болохыг мэдээгүй. Хунаанбай өөрөө ч ажиглаж харсангүй зөвхөн «Жигитекийнхэн байвал гүйцээ» гэж боджээ. Энэ бол Жигитекийнхний нүүдэл мөн байжээ. Гэвч энэ нь гашуудалтай нүүдэл, Бөжейн айлын нүүдэл ажээ.

	Хунаанбай хүмүүстээ тушаал өгч довтлуулан өөрөө сүүлд үлдсэн байжээ.

	Бэлтгэлтэйгээр довтолсон олон хүн эрэгтэйчүүдийг нь жанчиж хөөгөөд, адуу малыг нь булааж авлаа. Гэтэл нүүдлийг тогтоож буцаахаар хүрээд очиход Изгутты, Жахып хоёр Бөжейн нүүдэл болохыг мэдээд халдаж чадсангүй, бусад хүмүүсийг ч халдуулсангүй, гашуудлын мөрийг хөтөлсөн хоёр охин юу ч мэдээгүй юм шиг эмгэнэн гашуудаж дуу аялсан хэвээр явж байв. Гагцхүү Бөжейн авгай мориныхоо амыг татаж хөтөлсөн тэмээгээ зогсоогоод

	— Ай хар нүүртнүүд! Харгисууд, гашуудалтай нүүдэл рүү дайрсан хар нүүртнүүд гэж хараав.

	Хунаанбай, Бөжейн айлын нүүдэл байна гэдгийг мэдмэгц:

	— Тэгвэл битгий довтол, гэвч урагш явж болохгүй. Энд заавал буух хэрэгтэй гэв.

	Бөжейн айлын нүүдэл тэнд буудаллав. Хунаанбайнхан буцаад явлаа. «Бөжейн гашуудалтай нүүдэлд довтолжээ! Үхсэн хүнийг ч хүндэтгэхгүй байна!» гэдэг мэдээ талын бүх хүмүүст сонстов. Байдалы, Байсал нар Хунаанбайтай үзэлцэхээр шийдэж, тэр шөнөдөө өөрийн талын хүмүүсийг Бөжейн айлд цуглуулав. Тэр шөнө Хунаанбайн талын хүмүүс ч Жидебайд бөөн бөөнөөрөө цугларч байлаа. Жидебай ба Бөжейн айл буусан Мусахул гэдэг хоёр цөөрөм хоорондоо гуравхан километр зайтай энэ хоёр цөөрөм том тулалдааны төв болж хувирав. Хунаанбай ойр хавийн нутгуудаас гадна Анет, Бакен зэрэг нэлээд хол байдаг отгуудын толгойлогч нараас тусламж хүсэж яаралтай хүн явуулав. Байдалы, Байсал нар өөрийн Жигитек, Көтибах, Бөкеншийнхнийг цөмийг дайчилснаас гадна Хараутайн отог болон түүнээс цааших олон отгууд Мырза, Мамайд ч хүн явуулав. Байдалын бас нэг авсан чухам арга хэмжээ нь тэр шөнөдөө Түсипийг Хархараалид явуулжээ. Түсипэд таван хүн дагуулж, хүн бүрд дагавар морь, хахуульд өгөхөд хүрэлцээтэй мөнгө өгч өөрийн талын отгийн ахлагчдын тамгыг даруулж 30 шахам өргөдөл зохиогоод түүндээ «Хунаанбайн ард түмний тайван байдлыг алдагдуулав. Гашуудалтай айлын нүүдэлд довтлов. Тобыктын ард түмнийг цус урсгасан дайнд оруулж хүйс тэмтрүүлж байна» гэж бичжээ. Энэ бичгийг өгч Түсипийг яаралтай явуулав. Байдалы эдгээр арга хэмжээ авсны дараа Хунаанбайтай нэгийгээ үзэлцэхээр шийдэв.

	Үүр цайхын хамт Жидебайд цугларсан Хунаанбайн талынхан уван цуван дайран довтолж ирэв. Хүн хүчний талаар энэ тал нь илүү байв. Байдалы, Байсал, Сүйндег нар ч түргэн мордоод өөрийн талынхныг довтолгоонд уриалав.

	Энэ тал ч бэлэн ажээ. Морьд нь уяатай, ташуураа гартаа барьсан шохпар бүсэнд хавчуулсан Байсал тэгээд Хунаанбайн талын довтолгооны эсрэг эд нар ч сандран тэвдэхгүйгээр сөрж довтлов. Хоёр тал нь шуугилдан хашхирч довтлоод шохпар, сэлмээ өндөр өргөж бие биедээ тулж очоод байлдаж эхлэв.

	«Мусахулын байлдаан» гэж алдаршсан Тобыктын сэтгэлд удаан жил хадгалагдсан энэ тулалдаанд хоёр талаас тус бүр мянга мянгаас доошгүй хүмүүс оролцжээ. Хунаанбайн тал хэдийгээр хүчээр давуу боловч довтлох бүрдээ цохиулан ухарч байв. Довтолгоо ухрах бүрд хоёр тал шархдагсдыг 5—10-аар нь цуглуулан авч байв. Өдрийн турш тулалдсан ч хэн нь ч ялж чадаагүй учир орой болоход өөр өөрийн байранд очив.

	Маргааш нь ч иймэрхүү тулалдаан үргэлжлэв. Урьд хойшид болж байгаагүй удаан үргэлжилсэн энэ тулалдаан гурав дахь өдөртөө шилжив. Тэр өдөр Хунаанбай, зуун тавин хүнийг шалгаруулж аваад хамгийн хурдан морьдыг унуулан хүмүүст сүх, сэлэм бариулав. Хунаанбай хоёр өдрийн тулалдаанд Жигитекийн талыг ялж чадаагүйдээ их л хорссон учраа энэ өдрийн тулалдаанд цус асгаруулж, ялалт хийхээр шийдэв. Урьдаар зөвхөн модон шохпар барьсан хүмүүсээ явуулж, тэд нар байлдсаар гэдрэгээ ухрах ба тэгэхэд дайсны талынхан хөөгөөд ирэхийг нь хүлээж байгаад гэндүүлэн цохих төлөвлөгөөтэй байв.

	Үнэхээр ч Хунаанбайн талын зугтаасан хүмүүсийг хөөсөөр хамгийн түрүүнд зоригт эр Балагаз, Куланшах, «Таван халзан» ба Пушарбай, Кереке нарын зэрэг хүмүүс Хунаанбайн өөрийн байж байсан өндөрлөгт хүрч ирэв. Тэд ойртоод ирэхэд Хунаанбай далд байсан хүчээ эсрэг давшуулав. Өөрөө ч давхиж оров. Сэрээ, сэлэм барьсан энэ хэсгийг зоригт Изгутта толгойлжээ. Жигитекийнхнийг аргагүй дийлж хөөж эхлэв. Хөөж байлдсаар 10 гаруй залууг сэлмээр цавчиж унагаав. Изгутты гартаа барьсан сүхээ далайж Пушарбайг мөрдөн хөөв; Кереке Пушарбайг хамгаалах зорилгоор хөндөлдөн ирэхэд Изгутты далайсан сүхээ түүний толгой руу буулгахад толгойг нь оносонгүй түүний хамрыг халти цавчив. Пушарбайн зэргэлдээ давхиж ирж яваа Керекен өвөр нь цусаар дүүрч мориноосоо ойчив. Жигитекийнхэн түүнийг аварч чадсангүй, сандран зугтаасаар байлаа. Хунаанбай мөрдөн хөөж «Бүх Жигитекийг дийлж хөөнө» гэж улам идэвхэжнэ.

	Гэтэл яг энэ үеэр Жигитекийн байрласан газрын хойд талаас манарсан их цагаан тоос дэгдэв. Тэр тоосон дундаас уулын цагаан хөндийгөөр давхин ирж яваа олон хүн харагдав.

	Үүнээс урьд «Жигитекүүд Хонырт хүн явуулжээ. Мамай их цэрэгтэйгээ ирнэ гэж горьдож сууна» гэдгийг Хунаанбай нэг тагнуулаас сонссон юм. Хэрэв Мамай ирвэл Жигитекийн тал хүчтэй болох юм. Энэ нь хамгийн аюултай байжээ. Хунаанбайн бодож олсон арга нь сая хэрэг дээрээ биелэгдэж үр дүн гарахад ойртоход Мамайн цэрэг хүрээд ирсэн явдал довтлогчдын зүрхийг маш их догдлуулав. Изгутты нар арга буюу довтлон давхихаа зогсов. Учир нь ирж яваа хүмүүсийн тоо ямар ч гэсэн таван зуугаас доошгүй байжээ. Үүнээс үндэслэж Хунаанбайн довтолгоо зогсож гэдрэгээ ухарч эхлэв. Гэтэл ухарсан дайсныг Жигитекийнхэн ч хөөсөнгүй. Тулалдаан сая нэг хэсэг ширүүссэнээ хоёр тал тийм их тэмцэлгүй зүгээр салав. Хунаанбай энэ өдөр мэхлэгдсэнийгээ мэдсэнгүй, хэрэв мэдсэн бол саяын довтолгоогоор Жигитекийн талыг ялах байв.

	Довтолгооны гурав дахь өдөр Хунаанбай бас нэг арга бодож олоход Байсал ч нэг арга эрж олжээ. Гурав дахь өдрийг тэр ч ялалтын өдөр болгоно гэж бодов. Тэр нь нэг талаас «Хоныр ирнэ» гэдэг цуурхлыг тарааж, нөгөө талаар ойр байгаа өөрийн айлуудын бүх тэмээг цуглуулан цагаан хөндийн нэг хонхорт далд байлгаж байгаад тулалдаан ширүүсэж эхлэхэд түүнийг тоос манаруулан хөөлгөхөөр шийдвэрлэжээ. Саяны Хунаанбайн талыг айлгасан олон хүн, довтлон ирж яваа хүн биш, тэр тэмээнүүд байжээ. Хунаанбай түүнийг мэдсэнгүй. Хунаанбайн тал хүчтэй давшилтаас ухарсан ба сүх сэлмээр дутмаг учраас Байдалы өөрийн талын хүмүүсийг довтлуулсангүй. Тэгээд гурав дахь өдрийн орой «Мусахулийн тулалдаан» төгсөв. Төгсөхдөө Хунаанбай ялж чадсангүй. Жигитек эсэргүүцэн байлдаж чадахыгаа үзүүлж төгсөв.

	Хүчээр сүрдүүлэх явдал үр дүн өгөхгүй гэдгийг Хунаанбай ойлгов. Түүний дайснууд их бэлтгэлтэй, олон түмнээр өөрийгөө хүрээлүүлсэн явдал нь Хунаанбайн зүрхийг шимшрүүлэв.

	Ширүүн тулалдаан үүгээр зогсов. Гэвч хоёр талын шуугилдан цуурхсан ярианууд гал шиг дүрэлзэн эргэн тойрон тархсаар байлаа.

	Чухам байлдааны удирдагчдын хувьд Хунаанбайг бодвол Байдалын тал басамжилж бардамнан өгүүлэх болжээ. Хунаанбайн эргэн тойрон чив чимээгүй. Эсрэг талыг ялж хариу авч чадаагүйдээ хорсож байв.

	Одоо яах вэ? Бие биеэ дайсагнаж байлдсан ард түмнийг ямар аргаар номхотгож захиргаандаа оруулах вэ? Хунаанбай тулалдааны дараах өдрүүдэд ямагт энэ тухай бодно.

	Арав хоног өнгөрөв. Арав хоног нь нам гүм, хөл хөдөлгөөнгүй өнгөрөв. Нөгөө тал: «Хунаанбай зорьсондоо хүрч чадаагүй хатуу няцаалт амссан» гэж баярлан баясна. Бие биеийн айлд очих, зочлох, тангараглах, нягтралаа бэхжүүлэх, нөхөрлөхөөр хотолцох явдал ч улам хүчтэй болов.

	Жигитекийн талын энэ баяр цэнгэл нь хоосон өнгөрсөнгүй. Түсип, Хархараали яваад арав хоносны дараа хотоос 15 хасаг цэрэг ирж Хунаанбайн айлд буув. Тэд Хунаанбайн айлд буухад Түсип ч Жигитекдээ ирэв. Эдний хүсэлтийг хүлээж аваад Хунаанбайг байцаахаар ирсэн ноён тийм цэргийн хүч авч гарчээ. Хархараалид байгаа Майырын даалгавраар корпусаас ирсэн цэргийн түшмэл Чернов өөрөө иржээ. Энэ ноёнд зориулж Жидебай Смахул хоёрын хооронд арав шахам гэр бариулав.

	Тэр ирээд 3 хоносны дараа байцааж эхлэв. Ирсэн цагаасаа эхэлж Хунаанбайд ширүүн хандаж эхэлсэн бөгөөд тодорхой хэлэхгүй боловч түүнийг ахлах захирагч гэж тоохгүй байгаа шинж тодорхой харагдаж байв.

	Түүнийг ялтан хүний ёсоор үзэх болжээ. Жигитек, Бөкенш, Борсах, Көтибахын талынхан энэ байдлыг ойлгоод Хунаанбайн тухай өөрсдийн гомдол мэдүүлгийг улам ихдүүлэв.

	Хунаанбайн тал ч үүний хариуд тэр талын нөлөөтэй толгойлогч хүмүүсийн тухай «Хүн алав! Айлыг дээрэмдэв, газар шатаасан, жирэмсэн эмэгтэйчүүдийн хүүхдийг хаяулсан» гэх зэрэг өөрсдийн санаанаас гүтгэлэг зохиож Хунаанбай тийм дээрэмчинтэй аргагүй тулалдах болов» гэх зэргээр Хунаанбайг цагаатгахыг оролдоно.

	Ноён энд тодорхой шийдвэр гаргаагүй, хоёр талын гомдол мэдүүлгийг аваад гурав дахь өдрийн орой Хунаанбайд:

	— Маргааш өглөө эрт бидэнтэй хамт Хархараали руу явна, бэлтгэлээ хий гэв.

	Энэ нь аюулын тэмдэг ажээ. Хунаанбай тэндээс гэртээ ирээд өөрийн талын хамгийн ойр дотно арваад хүнийг цуглуулж яриа хийв.

	Энэ ярианд Жахып, Изгугты, Майбасар нарын хамт Худайберди, Абай зэрэг хүүхдүүд ч оролцов. Зөвлөгөөнийг Хунаанбай өөрөө удирдаж өмнө нь байгаа том аюулын тухай ярив. Зарим Ырсай мэт хөгшдийн сэтгэл нь хөдөлж уйлж эхлэхэд түүнийг Хунаанбай загнаж:

	— Нүдний нулимсаа над бүү үзүүл! Түүний оронд чадал байвал зөвлөгөө өгч сэтгэл санаагаа нийлүүл, үзүүлэх тусламжаа хэл гэв.

	Энэ зөвлөгөөнд олон үг цэцэрхэх явдал онц биш, ажил хэргийн шийдвэр гаргаж ажилд орох нь чухал байв. Гэтэл энэ сууж байгаа ухамсар бага хоолны тулам болсон төрөл саднууд нь аюулаас гарах зөв арга замыг зааж өгч чадсангүй. Хунаанбай ийм байдлыг ажиглаад өөрөө эхэлж, бодож байгаа арга замынхаа тухай ярив.

	— Миний хэрэг ноёны мэдлийн байцаалгад үлдэнэ. Одоогийн аюул бичиг баримтуудад буй буурь суурийг хайхардаггүй юм. Та нар болбол нөгөө талын гомдлыг зогсоох талаар арга хэмжээ ав. Ямар ч гэсэн тэр талын гомдол, заргыг тогтоож үз. Миний хойноос дахин гомдол зарга явуулахгүй байх арга хэмжээ авагтун! гэв.

	Үүний арга зам нь юу болохыг энэ сууж байгаа хүмүүс олж чадахгүй байв.

	Эцгийнхээ түшиг тулгуур болох хүмүүс ийм хүнд хэцүү үед тус дэмжлэг үзүүлэх чадваргүй болохыг Абай сая мэдлээ. Абай урьд санамж зөвлөгөө өгөхөөс татгалздаг байсан бол энэ удаа бодсоноо хэлэхээр шийдвэрлэж:

	— Дахин гомдол зарга гаргуулахгүйн тулд дайсагнаж байгаа хамаатан садны хүссэнийг хангах хэрэгтэй шүү гэв. 

	Хунаанбай үүнийг зэвүүцэн, хүйтэн харж;

	— Бууж өг гэж хэлэх нь үү? гэв.

	— Үгүй тийм биш, гэвч авснаа эргүүлэн өгөх хэрэгтэй. Түүгээр хүслийг нь хангаж зогсоохоос өөр арга зам байхгүй гэв.

	Хунаанбай энэ үгийн учир утгыг ойлгоод бусад нь юу гэж хэлэх бол гэж хүлээж дуугүй суув. 

	Бусад нь ч Абайн хэлсэн саналыг зөвшөөрсөн дүр үзүүлэв. Бүгдээрээ дараалан үг хэлэхэд тодорхой эс хэлэвч энэ саналыг зөвшөөрч байв. Гагцхүү Изгутты энэ тухай тодорхой хэлэв.

	Жигитек, Бөкенш, Көтибахын аль алин нь ч гэсэн газар өвөлжөө авахыг хүсдэг, энэ талаар учрыг нь олж зогсоох арга хэмжээ авна даа. Өөр яах вэ гэв.

	Энэ талаар тийм ч тодорхой тайлбар шаардагдахгүй бөгөөд тодорхой ярихад Жигитекээс уучлал гуйх гэсэн хэрэг юм. Товчоор хэлбэл тэдний хүслийг хангаж залбирах гэсэн үг юм. Хунаанбай хэчнээн зэвүүцсэн боловч арга буюу зөвлөгөөг хүлээн авлаа.

	— Газар мал хоёроор сэтгэл нь хангагдах юм бол, тэд хүссэнээ аваад ханаг. Чоно маягийн амьдрал юм даа! гэж үгээ таслав. 

	Тэгээд бусдыг тарааж Жакып, Майбасар, Изгутты нарыг авч үлдээд хоёр талын хооронд явж эвлүүлэх хүмүүсийн тухай ярилцав.

	Дайсныг гуйна гэдэг амар биш. Байдалы нарт шууд очих юм уу? Тэгвэл улам ч басамжлагдах болно. Энэ учир мэдэхгүй ах дүү нар тэгж ч магад гэж бодно. Хунаанбай энэ тухайг бодоод хоёр талын хооронд явах хүмүүсийг өөрөө нэрлэж өгөв. Үүний нэг нь Тоголах отгийн чадалтай залуу Байтулах, нөгөө нь Хунаанбайтай хэдийгээр сайн биш боловч саяны тулалдаанд Жигитекийн талд ороогүй хоцорсон Көкше-Хараатай хоёр юм. Аль талд ч адил гэж энэ хоёр хүнийг авах хэрэгтэй, Байдалы нарт эд нарыг явуулах хэрэгтэй гэж шийдвэрлэв.

	Энэ хоёрын дотроос Хараатайг энэ ажилд оруулах нь амаргүй бөгөөд үүний урьд Хараатай Хунаанбайтай сайн нөхөд болж яваад нэг зүйлээс маш их гомдож холбоо нь тасарсан юм. 

	Хунаанбай энэ тухай бодож:

	— Хараатайд хэлээрэй, амьд хүн бие биедээ олон удаа уулзана. Амьд хүн бусдын гарыг харах явдал амаргүй бөгөөд юуны урьд Хараатай Хунаанбайтай сайн цаг болохын төлөө гэж хэлээрэй, өөр хэлэх юм алга гэв.

	Маргааш нь Хунаанбай өөрийн айл ба эхнэр хүүхэд, төрөл садан, өөрийн талынхантай чимээгүй салахын ёс нам гүм үйлдэж, цэргийн түшмэдтэй хамт таван хүн дагуулан замд гарлаа. Тэдний дотроос хамгийн чадалтай нь Мырзахан юм. Мырзахан бол бага наснаасаа Хунаанбайхантай дассан хүн бөгөөд Хунаанбайн төлөө юунаас ч буцахгүй зүтгэнэ. Хэдийгээр түүний гарсан отог нь Ескелен Хунаанбайтай ойр төрөл биш боловч чухам хүнд хүчир үед ганц итгэлтэй нөхөр нь болдог байлаа.

	Хунаанбай хотоос ирсэн түшмэдийн хамт явлаа. Гэвч тэд өчигдөрхөн ахлах захирагч байсан энэ хүнийг яах тухайгаа хэлсэнгүй, ажлаас нь халах юм уу, эсвэл хэвээр нь үлдээх юм уу, тэр тухайд ч сэжиг мэдүүлсэнгүй. Байдалы нар энэ тухай мэдэх гэж байдаг чадлаараа оролдов.

	Ямар ч гэсэн өчигдөрхөн олон хүнийг довтолж цус урсгасан Хунаанбай өөрийн эрхгүй хотод дуудагдаж явлаа. Бас өчигдөрхөн болсон тулалдаанд амжилт ч олоогүй юм. Энэ явдалд ч Жигитек Бөкеншийн талыг их л баярлуулсан билээ. Иймээс тэд өдөр шөнөгүй баяр хөөр болж бие биедээ зочилж байв. Энэ баяр хөөр бологсод нь ганц хүүхэд шуухад ч биш, ахмад хүмүүс ч байв. Нөгөө талаар хамтран тулалдсан гурван отгийнхон улам нягтарч хүчээ бэхжүүлэв. Үүний зэрэгцээгээр «Хунаанбайг буцааж тавихгүй, энэ хэвээр нь далайн ёроолд живүүлнэ. Бөжейн өшөөг авах боллоо. Хойноос нь өргөдөл гомдол явуулна» гэх зэргээр уур хилэн нь улам бадарч байв. Өргөдөл гомдол бичиж, нөгөө Түсипийг дахин явуулахаар бэлтгэж байв. Гэтэл энэ үеэр Хараатай, Байтулах хоёр ирэв. Тэд нар олон удаа ярилцаж элдвээр хэлэлцэн өргөдөл, гомдлыг зогсоохоор зөвшөөрүүлэв. Жигитекийн талын толгойлогч нь Байдалы байсан тул Хараатай түүнд үүрэг тавьж хэлэх нь:

	— Өргөдөл гомдлоо болихгүй гэдгийг чинь бид зөвшөөрөхгүй байна. Бид та нарын аль алинд чинь адил гуравдугаар отгоос зориуд ирсэн байна. Энэ хэргийн бурууг Хунаанбай хүлээж, харамсаж байна. Хүссэн газраа ав! Гарсан гарз хохирлоо төлүүлж ав! гэв. Энэ хэлэлцээр хоёр гурван өдөр үргэлжилж эцэст Хараатайн хэлснээр тогтов.

	Гэвч газрын тухай асуудлыг Байдалы өөрийн хүссэнээр болгов. Олон жилийн турш Хунаанбайн булааж авсан газраас арван таван том өвөлжөөг эргүүлж авлаа. Жигитек, Бөкенш, Хөтибах тус бүр хэд хэдэн өвөлжөө авцгаав. Гэвч энэ нь тэр дөрвөн отгийн ахмад, малтай баян хүмүүсийн хувьд ноогдов. Ядуу олон байлдаж хохирол үзсэнээс өөр үндсэн хүсэл болох газрын тухай зорилгоо хангаж чадсангүй. Тэд нарыг өвлийн идшинд хэд гурван мал өгөх, хөлсөөр морь унуулах гэх зэргээр хуурч тайтгаруулав. Энэ малыг Иргызбайн талаас хувааж төлүүлсэн юм. Хунаанбайг явсны дараа ар талын байдал иймэрхүүгээр хэлэлцэн тохирч тайван байдалд ороод Хунаанбайн хойноос өргөдөл гомдол явуулсангүй.

	Дуртай газраас өвөлжөө, бас мал авсан чадалтай баян ба отгийн ахмадууд үүнийг томоохон ялалт гэж тэмдэглээд цугларсан хүмүүсийг гэр гэрт нь буцаав. Энэ үед ялалтыг тэмдэглэж бас хэдэн өдөр мал алж, найр наадам хийж цэнгэлдэн шуугилдах баярын дуу цуурайтаж байв.

	Тулалдаан зодоон намдаж жирийн тайван амьдрал эхэлснээс хойш ардууд Жидебай, Мусахул зэрэг өвөлжөөнөөс нүүж өөр өөрсдийн намаржаанд бууцгаав.

	Зуны үетэй адил айлууд шигүү биш, сийрэг таруу буудаллах бөгөөд нэг доор бөөн байгаа айл бага тохиолдоно. Хунаанбайн айлууд ч иймэрхүү тархай, энд тэнд бууцгаажээ. Тобыкты отгийн бэлчээр ихтэй уудам тал нь намаржаа болдог байв. Өвөл болж цас орохоос өмнө өвсийг сайн идүүлж малаа таргалуулахын тулд айлууд бие биеэсээ зайтай байхыг хүснэ.

	Зерегийн айл энэ жил хуучинтайгаа адил хол нүүсэнгүй Жидебайгаас гурван удаа нүүж Есембайд ирж буугаад, хонио ахарлаад буцаж өвөлжөөндөө буухаар бусад айлуудаас үлдэв.

	Энэ жилийн намар онцгой хүйтэн, цаг нь болоогүй байхад салхи шуурга тавьж, намрын бороо орж, хүн амьтныг хавчиж эхэлжээ. Өвөл эрт эхлэх шинж тэмдэг мэдэгдвэл өвөлжөөнд ойрхон байх нь дээр байдаг. Иймд Улжан, Зере эмгэн хоёр хүүхдийнхээ байдлыг хараад хол нүүсэнгүй өвөлжөөндөө бас ойрхон үлдэв. Тэнд цөөхөн малтай хоёр гуравхан айл хамт үлджээ.

	Абай эцгийн явснаас хойш гэрээсээ холдож гарсангүй, гэвч Жигитекийн тал баяр цэнгэлтэй байгааг сонсдог байлаа. Иргызбайнхнаас авсан арван таван өвөлжөөг чадалтай баячууд хувааж авсныг сонсохын зэрэгцээ тэдгээр чадалтай томчууд өөр хоорондоо хэлэлцэн тохирч чадалгүй, зөрчилдөж байна гэдгийг сонссон юм. Абай эдгээр мэдээг шүүмжлэлтэйгээр харж, зэвүүцэн инээд нь хүрдэг байв. Үнэхээр тэд Бөжейн гэрээсийг биелүүлэх гэж тэмцсэн бол ичиж зовох нь яасан бэ? Тийм сэтгэлийн нарийн нандин зүйлийг өвөлжөө, газар булаацалдсанаар эмчилж болно гэж үү? «Олон түмэн хүнд байдалд орлоо. Газаргүй хавчигдаж байна гэсэн нь аль вэ? Абай ийнхүү бодоод өөрөө зовдог байв. Хэрэв тэд өөрсдийн хүслийг хангаж авбал бусдыг огтхон ч боддоггүй байжээ.

	Абай энэ бүгдийн үндсийг гүнзгийрүүлэн бодож, энэ намар нэртэй нөлөөтэй баян, ахмадуудын зан авир, үзэл суртлыг нь ойлгож мэдэх тутам тэр нь нэг л хачин санагдаж түүнийг элэглэн шоолно. Иймээс ч «Жигитекийн тал баясан баярлаж байна. Бид ноёны явсны дараа гуньхран харамсаж суухад тэд харин түүнд бахархан баярлаж байна» гэж Иргызбайн талын хүмүүс гутаж гуньхраад өшин атаархахад Абай тийм байдал үзүүлдэг ч үгүй өширч атаархдаг ч үгүй байлаа.

	Тэр бүхэнд зөвхөн инээмсэглэсэн байдал үзүүлнэ. Абай сум нэвтрэхгүй нэг хуяг олж өмссөн шиг байв. Бусад олноос тусдаа, өөр замаар явж байв. Сүүлийн өдрүүдэд олонх цагтаа домбор цохиж гоё дуу дуулдаг байсан.

	Энэ өдөр ч гадуур мориор явж гэртээ ирээд Оспан, Такежан, Габитхан ба хэдэн малчидтай хамт суугаад домбороо цохиж эхлэв. Домбороо цохиж байгаад нэг ёжтой дуу дуулав. 

	Улжан дууны үгийг сайшааж «Энэ хэний зохиосон дуу вэ?» гэж асуухад Абай үнэн санаанаас

	— Байкөкшен дуу! Тэр дуулжээ! гэж хариулав. 

	Гэтэл энэ дуу үнэндээ Байкөкшенх биш, өөрийн нь дуу байсан юм. Энэ оны намраас эхлэн ялангуяа өвөлжөөнд бууж байшинд орсон үеэс эхэлж Абай домбор цохиж сурахад онц анхаарал тавив. Алдарт доомборчдын аялгууг зааж сургадаг настай доомборчид Абайд олдов.

	Абай нэг талаас домбор цохиж сурахын хамт энэ үед Байкөкше болжээ! Тэр туульч гэдэг нэрийдлээр хурц үгтэй ёжтой дуунуудыг дуулж байв. Өвөлжөөнд бууснаас хойш Габитхан ламбугай, Оспан, Смагул нарыг цуглуулж хичээлээ эхэлсэн билээ.

	Абай тэдний дэргэд удаан сууж ном уншина. Заримдаа Бабыр, Науай, Алидыр зэргийг уншиж гартаа харандаа аваад өөрөө ч тэднийг дуурайж, ямар нэг юмны тухай бичиж эхэлнэ. «Дурлалын гал, Магашука» зэрэг дуунууд Абайн сонирхлыг ихэд татна. Абай одоо хүртэл тэр Магашукатай дайралдаж, уулзаж байгаагүй боловч түүнийг сэтгэлдээ бодож амьсгална. Үргэлж сэтгэлд нь бодогдож санагдаж байдаг нэг хүн бий. Энэ бол хэрүүл, зодоон дайсагналын цаад талд байгаа бөгөөд өчигдрийн тулалдааны гүн гүнзгий жалга, өндөр хад чулууны цаана халхлагдаад хол хоцорсон Тогжан ажээ. Абай түүнийг үргэлж бодоод түүнд зориулж дуу зохионо. Энэ өвөл «Чиний цагаан царайг бишрэн хардаг» гэдэг найраг ба «Цагаан царай чинь нар шиг гэрлээ цацруулж» гэдэг дууг бичиж төгсөв. Заримдаа эдгээр дуунуудад домбороор аялгуу оруулж Такежан, Габитхан нарт дуулж өгдөг байсан. Абай хааяа гэрээс гарвал хар амтай шар тайга нохойгоо дагуулж туулай агнана.

	Нэг хоёр удаа Чингис, Каратах дахь Күнкенд айлчилж очоод Худайберди ахынхаа дэргэд хэд хоног байв. Худайберди эрт гэрлэсэн бөгөөд энэ өвөл түүний гурав дахь хүү нь төржээ. Күнкен айл Хунаанбайн тухай мэдээг бусдаас түргэн авна. Ахлах захирагчийн зөвлөл энэ айлд байгуулагдсан юм. Энэ хавиар Иргызбай ба бусад отгийн олон айл өвөлжинө. Иймээс мэдээ чимээ сонсоход дөхөмтэй юм. Гэрийнхэн эцгийн нь тухай мэдээ сонсохыг хүсвэл Абай энд ирээд мэдээ аваад буцдаг байлаа. Абай энэ хэргээр ирэхэд Күнкегийн олон янзын зан авирыг ч үзэж буцдаг байлаа. Хунаанбайг явснаас хойш Күнке Улжаныг элдвээр зэмлэдэг болсон бөгөөд тэр тухай Абайг байхад ч шууд хэлдэг байв. 

	Түүний зэмлэлийн гол нь:

	— Ноён ямар байдалтай байгаа бол? Яаж яваа бол? Улжан энэ тухай санаа зовох ч үгүй биз дээ! Хэрэв санаа зовдог сон бол ах дүү төрөл садныг нь цуглуулж, том гэрийг ноёны байсан үетэй адил баяр цэнгэлээр дүүргэж суухгүй юү? Нүүвэл бусдаас хойно үлдэнэ. Хүсвэл Жидебайд ганц айл үлдэхээс ч буцахгүй. Олон түмэнтэй холбоотой байж, тэднийг зочлон хооллуулж нөхөртөө сайн сайхныг хүсэхийн оронд, өөрийн хувийн жаргалыг бодно. Бүх зочлох зардлыг биднээс л гаргуулдаг гэж зэмлэдэг байв.

	Улжан ахмад нөлөөтэй хүн бүхнийг өөрийн гэрт өдөр шөнөгүй үймэлдүүлэхгүй байдаг нь үнэн. Чингист олон айлын дунд байдаг учраас Күнкегийн гэрт зочид олон ирдэг, түүнд зардал их гардаг нь үнэн юм.

	Энэ жил Күнкегийн гэр Улжаныхыг бодвол олон мал алсан бөгөөд түүнд бүр ч атаархаж үзэн ядна. Энэ бол олон эхнэрүүдийн зөрчил атаархлын үндэс болж байдаг юм. Күнке олон мал алж зардал их гаргах тутам харамсаж Улжаныг ойр төрлийн эрэгтэй, эмэгтэй, эмгэд хөгшид, бүүр хүүхдүүдэд ч хүртэл муучилдаг байв.

	Абай энэ эхтэйгээ хэрэлдэхийг хүсдэггүй, хэлсэн үгийг нь хүйтэн царайгаар сонсоод, тэр дороо мартахыг хичээнэ. Учир нь Күнкегийн хэлснийг түүний хүү Худайберди хэлэхгүй бөгөөд Абайг ирэх бүрд их баяртайгаар угтаж маш их дотночлон. Абай Күнкегийн хэлсэн үгийг өөрийн эхэд ч хэлэхгүй, харин хоёулхнаа байхад эмгэн эхдээ хэлж, түүнтэй зөвлөдөг байв. 

	Эмгэн эх нь Күнкегийн хэлсэн үгийг сонсоод:

	— Түүний үгийг тоосны хэрэггүй, аль гэр ямар чиглэлээр явах нь түүнд хамаагүй шүү дээ. Олон эхнэрийн зөрчлийн нэг хэлбэр нь юм. Күнке, Айгыз хоёр хэзээний ийм цуурхал гүтгэлэг тарааж явдаг заншилтай улс, энэ тухай эхдээ хэлсний хэрэггүй. Би өөрөө болиулна гэж хэлсэн билээ.

	Үнэхээр Зере нэг өдөр Изгуттыг дуудуулж аваад түүнийг Күнкед явуулж дээрх үгнүүдээ даруй татахыг шаарджээ. Зере «Түүний оронд үг дуугүй тэсвэрлэж нөхрийнхөө ард түмэн, айл, зочдыг хүндэтгэн зочилж томоотой суу» гэж хэлүүлэв.

	Хунаанбайн айлууд ба түүний төрөл садан нь Хунаанбайг их удаан хүлээв. Эднээс авсан арван таван өвөлжөөг Байдалы, Байсал нар хоорондоо булаацалдсаар аль хэдий нь хуваарилан буудалласан намрын нам гүм өнгөрч өвөл ч дундаа орж байв. Хунаанбай эргэж ирээгүй бөгөөд хамт байгаа нөхдөө ээлж ээлжээр явуулж мал авхуулна. Ар гэртээ өөрийн мэндийг мэдэгдэж, аж ахуйн талаар санал зөвлөгөө өгдөг байв. Өөрийн хэргийн тухай, очмогц ахлах захирагчийн тушаалаас халсан ба юугаар төгсөх нь тодорхойгүй, байцаалт явагдаж буцаахгүй байна гэж ар гэртээ товч мэдээ хүргэжээ.

	Хунаанбайн оронд Хархараалид шинэ ахлах захирагч сонгогдсон бөгөөд тэр нь хуучин ахлах захирагч байгаад сонгуулиар огцорсон Бөжей ноёны ач Хусбек гэдэг хүн юм. Хусбек тушаалд дэвшмэгц Хунаанбайнд сайн царай үзүүлсэн юм. Өнгөрсөн сонгуульд өшөө хонзонтой болсон ба Баймурынаар дамжиж Бөжейн талыг дэмжиж байсан байна.

	Ахлах захирагч солигдсон ч төлөөний сайд солигдоогүй хуучин хэвээр үлдсэн бөгөөд тэр Хунаанбайд сайнгүй хүн юм. Энэ хоёр намраас эхэлж Хунаанбайн хэргийг удаашруулан элдэв гүтгэлгийн бичгүүдийг Омск хотын цэргийн корпуст явуулдаг байлаа. Хэргийн байцаалтыг тийш нь шилжүүлэхийг оролдох ба хэрэв тийш нь шилжүүлбэл Хунаанбай шийтгэгдэж цөлөгдөх нь зайлшгүй юм.

	Хунаанбай нэг хоёр сарын дараа энэ тухай мэдээд Хархараали хот дахь танил дотно Алшинбай зэрэг хүмүүсээр оролдлого хийлгэв. Энэ хэрэгт Алшинбай оролцсон учраа Хусбек зөөлөрч зорьсноос буцаж эхлэв. Гэвч Омск явуулсан бичгүүд тэндээс ирсэн цэргийн түшмэд ба хээл хахуульд дуртай төлөөний сайд нарыг аргалаад Алшинбайд даалгажээ. Энэ бол олон мянган төгрөг, бөөн бөөн мал эд юмаар хахууль өгөх явдал байв. Өвөл болж, малын үнэ хямдарсан, өөрийн айлаас тарган мал авчруулах гэхэд газар хол, иймээс Хунаанбай, Алшинбай хоёр мөнгөөр дутагдаж байв. Тэгэхэд өвлийн дунд хэрээр Семейн том баян худалдаачин Танибай олон тэргээр дүүрэн бараа ачиж өвлийн идшинд алсан малын арьс ширийг авахаар Хархараалид иржээ.

	Танибай бол Алшинбай, Хунаанбай хоёрыг өөрийн худалдааны түшиг тулгуур гэж үздэг байлаа. Бараагаа зээл өгч, эргүүлж авахдаа төлгийг ирэг, иргийг шар, хурганы арьсыг хонь болгон авахын тулд худалдаачин хүн тэр ардын доторх нөлөөтэй ноёдод түшиглэх ёстой. Тэд хүчээр цуглуулж авч өгнө. Энэ зорилгын үүднээс бас өөр талаар ч гэсэн ойр холбоотой байх зорилгоор Танибай ноднин Хунаанбайд ураг барилдъя гэж ярилцсан юм.

	Тэгэхэд Хунаанбай хотын худалдаачинд охиноо өгөхийг доромжлол мэт үзэж, бас «охиноо нэр нөлөөтэй газар өгсөнгүй худалдаачны хүүд худалдав» гэж хэлэх олны үгнээс болгоомжлон тодорхой хариу өгөлгүй явуулжээ.

	Одоо мөнгөөр дутагдаж хавчигдсан Хунаанбайд Танибай тэр хүсэлтээ дахин тавив. Алшинбай тэр хоёрын хооронд явж хоёр талыг тохируулан ураг болгосон ба Хунаанбай Күнкегээс төрсөн 6 настай охиноо Танибайн хүүд өгөхөөр тогтов.

	Үүнээс хойш мөнгөний хайрцаг нээгдэж төлөөний сайдын цоож онгойж эхлэв.

	Хунаанбай «Омскоос ирсэн түшмэл Чернов хээл хахууль авахгүй байх» гэж болгоомжилсон юм. Гэтэл Алшинбай халзан хэлмэрч хоёр түүнийг хоёр өдөр зочлоод эцэст нь баяртай мэдээ авчрав. 

	Алшинбай инээмсэглэж:

	— Би үүнийг намар ирснээс эхэлж бага сага юманд орж мэхлэгдэхгүй зальтай үнэг байх гэж бодсон юм. Харин ч тийм биш болж гарлаа. Нүдээ аньчхаад залгиж суудаг хүн байна. Ер нь муу гэж голохгүй, сайн гэж шилэх ч үгүй, өгснийг чинь залгиад суудаг хүн байна гэв. 

	Ингээд Хунаанбайн хэрэг хахуулиар эмчлэгдэн, учир нь олдож, одоо хэргийн бүх материалыг устгах ажил үлджээ. Гэтэл хэрэг түүгээр зогссонгүй, яг энэ үеэр Омскоос бичиг иржээ. Үүний урьд явуулсан бичиг ёсоор Омскийн Корпус Хунаанбайг хэргийн бүх материалын хамтаар аваад даруй ирэхийг төлөөний сайдад даалгажээ.

	Хахууль авчихсан Хархараалийн ноёд яахыгаа мэдэхгүй сандарцгаав. Хунаанбай Омскт зайлшгүй очих болов. Энэ үеэр Хунаанбай ар гэртээ хүн явууллаа. Түүнийг Омскт аваачихаар болжээ гэдгийг сонсоход ардууд одоо Хунаанбай буцаж ирэхгүй, цөлөгдсөн гэж бодов.

	Жигитек, Бөкеншийн тал: «Хунаанбай шийтгэгджээ. Нохой хөллөдөг газар очно» гэх буюу эсхүл «үгүй ээ тийм биш, бүр нүхтэй уулсын цаана цөлнө» гэх зэргээр таамаглан ярилцдаг байв.

	Хунаанбай ах, дүү, эхнэр хүүхэд, юуны урьд эхдээ «Айх явдалгүй, энэ удаа явсан ч ашигтайгаар төгсөх байх» гэж хэлүүлжээ. Хэдий Хунаанбай тэгж хэлүүлсэн боловч энэ мэдээг сонссоноос хойш Зере гүн санаа алдаж, дуугарахгүй гашуудан сууж, удаан мөргөл үйлддэг болов. Мөргөл хийж байгаа цагтаа ч «ганцаараа... ганцаархнаа шүү дээ, зайлуул минь» гэж бодолгүй хэлчихдэг болов.

	Алшинбай, Майыр, Чернов, бас Танибай дөрвүүл Омскоос ирсэн тушаалыг аваад зөвлөж юуны урьд Омскт Хунаанбайг явуулахаар шийдвэрлэв. Хунаанбайг явуулав гэж мэдэгдэж, дараа нь Майыр хэргийн материалуудыг авч очихоор болов. Тэгээд Омскт очиж Хунаанбайг энэ хэргээс мултруулахаар амлав. Хунаанбай явлаа, сайн морио сонгож шаргаа дулаалж замд хүрэлцэх хүнс хангалттай аваад гурван нөхөр дагуулж, хүрэлцээтэй мөнгө аваад замд орлоо. Гэвч ямар ч гэсэн Хунаанбай Омск руу хөдөлснөөс хойш санаанд нь үл итгэх бодол төрж эхлэв. Хэдийгээр их хахууль өгсөн ч гэсэн тэсрэг шашинтай, өөр санаа бодолтой Майырд итгэхгүй байлаа. Иймээс яг явахын өмнө Алшинбай, Танибай хоёрт:

	— Тэр талыг сайн хараарай, бүх юмыг тодорхой ярилцаж эцсийн шийдвэрийг гаргаж, миний хойноос яаралтай хүн явуулж мэдээ хүргэгтүн гэж хэлжээ.

	Энэ ёсоор Алшинбайн гавшгай залуу Көккөз гурван өдрийн дараа Хунаанбайг гүйцэв. Көккөз хоёр морь ээлжлэн унаж ганцаараа иржээ. Замд маш хурдан явсан нь унаж ирсэн хоёр хул азарганы урт согсого ба сүүл нь цантаж уур савсаж байгаагаас тодорхой байв. Көккөз Хунаанбайг чарганаас өөрөө түшиж буулгаж бусдаас зайтай газар очиж бүх хэлүүлсэн зүйлийг ярьж өгөв. Яриа дууссаны дараа Көккөз Хунаанбай нарыг замдаа сайн явж хүрэхийг ерөөж үлдэв.

	Хунаанбай цаашаа явлаа. Замд явж байгаад Хунаанбай дэргэдээ суугаа Мырзаханд:

	— Майырыг Керекуд хүлээж байгаад тэндээс цаашаа хамт явна гэв.

	— Тэр чинь ер нь гуйвж урвахгүй юм биз дээ? гэж Мырзаханыг асуухад:

	— Урвахгүй байх, гэвч яаж мэдэх вэ, итгэж болохгүй. Бид өөрсдийн гараар шийдвэрлэх нэг хэрэг бий, цагтаа хэлнэ. Ямагт сэргэлэн цовоо бай! гэв.

	Майыр сайн санаатай хүн бол яагаад Омскт явуулсны учрыг Мырзахан бодож олоогүй байсан, түүнд Хунаанбай:

	— Тэгэх нь зүйтэй байсан юм. Корпусын тушаалыг үг дуугүй биелүүлж намайг явуулж, өөрөө ч явах ёстой байсан. Хэрэв цагаадаж буцвал Омск гэдэг чинь энүүхэнд байгаа газар шүү дээ, түүнд санаа зовсны хэрэггүй гэв.

	Керекуд Хунаанбай ирж хоёр гурван хоног хүлээхэд хойноос хялар Майыр гүйцэж ирэв. Майыр тэр оройдоо Хунаанбайг өөрийн буусан тасалгаанд дуудуулав. Хунаанбай Мырзаханыг дагуулж, Майырын буусан худалдаачин Сергейнд очив. Майыр тусгайлан зассан тасалгаанд Хунаанбай, Мырзахан хоёрыг хүлээж авлаа. Майыр Хархараалид хэлмэрч хэрэглэдэг байсан боловч казак хэлэнд нэлээд зүгээр болсон юм.

	— За ноён Өскенбаевич одоо хэргийнхээ материалуудыг үзнэ биз дээ, тийм үү? гэв.

	— Үзүүл! Зөвхөн нэгийг ч үлдээлгүй цөмийг нь үзүүлээч!

	— О, о бий үзүүлнэ. Би чамайг мэхлэхгүй. Алшинбайд би тангаргаа өгсөн гэж хаалгыг дотроос нь түгжээд замын сүмкээ4 гаргаж бөөн бөөн цааснуудыг гаргаж тавив. Эдгээр цаасыг гаргаж эхлэхэд Хунаанбай даарсан хүн шиг дагжин чичирч гараа илж:

	— Майыр аа, байр чинь хүйтэн байна уу даа, би даараад байна, гал түлэхгүй юү гэв.

	Майыр хэсэг бодож байснаа зарцыг дуудаж гал түлэхийг тушаав. Зарц түлээ оруулж, пийшинд гал түлэв. Энэ үед Майыр хоёр шил коньяк архи аваад зууш гаргаж Хунаанбайг зочлохын хамт өөрөө ч ууж эхлэв.

	Хунаанбай, Мырзаханд уулгаж Майырыг ихэд хүндэтгэж яриагаа үргэлжлүүлсээр байв. Гал ноцож дуусаад улаан цог болж эхэлсэн үед Майыр ч архийг нэлээд уугаад халж эхэлжээ.

	Хунаанбай ширээн дээр байгаа цаасыг нэг түлхээд:

	— Майыр бид хоёр олон жил хамт ажиллаж их л дотно байсан шүү дээ. Одоо миний тухай өөр бичиг материалууд байвал цөмийг гаргаж над үзүүл! Бид хоёрын эвдэршгүй бат нөхөрлөлийн тэмдэг тэр болог гэв. 

	Майыр:

	— Үгүй, Өскембаевич, одоо өөр байхгүй. Байгаа нь энэ, бурхны нэрээр тангараглая, өөр байхгүй гэв. Тэгэхэд Хунаанбай суудлаасаа босож, Майырыг араас нь тэвэрч аваад хоёр гарыг нь гэдрэг нугалж бариад, Мырзаханд пийшин рүү толгойгоороо дохиж чангаар:

	— Мырзахан бос! тэр бичгүүдийг галд хий, шатаа! гэв. Майыр архинд халж цадаад, өөрийн үүргийг мартсанаас тэр үү, аль Хунаанбай бичиг материалыг шатаахаас өөр муухай явдал хийх байх гэж сэжиглэснээс тэр үү, Хунаанбайтай ноцолдож, гарахыг оролдоно. Хунаанбай залуудаа чадалтай байлдагч сэлэмчин байжээ. Одоо ч чадал нь онц буураагүй учир Майырыг хөдөлгөсөнгүй. Мырзахан бүх бичгийг галд хийв. Майыр мултарч чадахгүйгээ мэдээд:

	— Өскембаевич! Одоо боль л доо. Хуулийн хариуцлагыг яах вэ? Өскембаевич болиорой! гэж гуйсан байдал гаргана. Түүний зан авирын хувиралт нь согтоод тэр үү, зориуд тэр үү? Ялгахад хэцүү байв. Ингэх гэж үү? Шатааж болохгүй, устгаж болохгүй, би яах юм бэ? гэж сулхан дуугарна.

	Гэтэл энэ бүгд түүний үнэн санаанаас хэлсэн үг биш, Хунаанбайд хүргэх ач тусаа бас л их үнээр худалдахыг бодсон хэрэг ажээ. Хунаанбай түүний энэ байдлыг эртнээс ажиглаж, хэрэв нөхцөл нь бүрэлдвэл сүүлийн арга хэмжээг өөрийн гараар хийхээр шийдсэн юм.

	Удалгүй галд хийсэн цаас ноцож дуусаад хар хөх үнс болж хувирав. Тэгээд Мырзахан, Хунаанбай хоёр хэрэг нь бүтэж санаа амарсан шиг пийшингийн амыг хаагаад инээлдэв. Майыр нойрмоглосон хүн шиг ширээ түшин суугаад, нүдээ аньжээ. Хунаанбай түүнд: «Баяртай, сайн унтаарай» гэж хэлээд гараад явлаа. Зочид гараад явмагц Майыр суудлаасаа ухасхийн босов. Тэр бол согтоо ч үгүй, бие нь зүв зүгээр байв. Толгойгоо нэг сэгсрээд бас хэдэн хундага коньяк ууж, ажилдаа орлоо.

	Одоо түүний хамгийн итгэлтэй нөхөр нь Сергей юм. Тэр хоёр урьд хэлэлцэж тохирсон ёсоор гадаа гарч Сергейн нэг жижиг саравчийг зориуд гал тавьж шатаав. Саравчийн дотор Майырын сууж ирсэн том чарга, бас бусад морин тэрэгний тоног хэрэглэл, тэрчлэн хуучин новш, хэрэггүй цаас түлэгдэв. Энэ хэргийг ганц Сергейн шаламгай зарц Мишка мэдэж, тэр л тусалжээ.

	Сергей ингэж хашаан доторх жижиг саравчаа шатааснаар Майырын авсан их хэмжээний хахууль ба хуулийн эсрэг үйлдсэн гэмт хэргийг нуув.

	Энэ явдал «ачийг ачаар» хариулсан хэрэг болжээ. Ноднин Сергей, Хархараали хотод улсын барааг хувьдаа ашиглаж шийтгэгдэхээр хүрч очиход Майыр яг энэ шиг гал тавьж тэр бараануудыг гал түймэрт шатсан болгоод өөрийн гарын үсэг зурсан акт хийж өгч Сергейг аварсан байсан юм.

	Энэ өдрийн үл бүтэх муу арга ажиллагаа түүний хариу болжээ.

	Маргааш нь Сергей хээл хахуульд дуртай хотын даргыг урьж ирүүлээд авч явсан хэргийн материал гэнэт гал түймэрт автагдаж шатсан нь үнэн гэдэг бат бэх акт хийлгэж өгөв. Тэгээд түүнээс хойш таван хоног өнгөрсний дараа Хунаанбай Майыр хоёр уван цуван Омск хот дахь корпуст очив.

	Корпус, Хунаанбайг ирсэн өдрөөс эхлэн арав хоногийн дотор товчхон байцааж ял зэмлэлгүй хүн гэж цагаатган буцаав. Майыр ч өөрийн үйлдсэн хэргийн тухай огт мэдэгдэлгүйгээр буцав.

	Иймэрхүү аргаар ялаа цагаатгасан Хунаанбай Хархараалид ирмэгц түүний төрөл садан, ах дүү нарыг баярлуулж, шүинши хүртэхийг бодсон хүмүүс Тобыкт тийш давхив.

	Хунаанбай гэртээ харихыг яарсангүй Хархараалид ирж бас хэдэн хоног байв. Мырзахан Омскт очсон замын явдлын тухай Алшинбай ба бас бусад итгэлтэй гэсэн айлуудын хүмүүст нэг ёсны урт үлгэр тууж болгон ярьдаг байлаа.

	Мырзаханы яриагаар Майыр хамгийн хортой дайсан байжээ. Хунаанбайд бичгүүдийг үзүүлж «Чамайг үүгээр устгана, энэ байж байхад чи хаана очих юм, яаж мултарч чадах юм?» гэж сүрдүүлж айлгасан, Майыр тийм итгэлгүй дайсан болохын хамт сонор сэрэмжгүй, ухамсар дорой тэнэг байж гэх зэргээр ярив. Сонсогчид энэ бүхэнд итгэж, цөмийг «ёстой тийм, үнэхээр тийм байх» гэж итгэцгээв.

	Ү ний зэрэгцээгээр Хунаанбайн шийдэмгий, самбаатай ажиллагаа аяндаа яригдав. Энэ үлгэр түрүүний хүмүүсээр Хунаанбайн айлд ч улам нэмэр хачиртай болон хүрч байв. Хунаанбай хавар болтол Хархараалид байж Майыр ба хотын бусад түшмэдтэй холбоо харилцаагаа улам бататгаж, дахин хэргэм цол олохоор хөөцөлдөв. Гэвч одоо ахлах захирагч биш, цас хайлж хаврын ногоо ургаж эхэлсэн үед Хунаанбай Майбасарын оронд Тобыктын ахлагчаар томилогдож гэртээ харив. Хунаанбай хотоос гараагүй байхад энэ тухай мэдээ түүний айлуудад бас л хүрч амжжээ.

	Энэ хавар, Абайн сэтгэл эргэн тойрон болж байгаа бүх шуугиан, хүмүүсийн баяр баясгалан, гашуудал харамслаас гадуур байж зөвхөн өөрийн бодсон нэг нууц бодлогоор оролдож байв. Абай үнэн зүрх, бүх хүсэл санаа эрмэлзлээрээ тэр бодлогод автагдах болжээ. Энэ тухай нэлээд дууны аялгуу, олон найраг шүлэг зохиов. Эдгээр нь зөвхөн ердийн найраг шүлэг биш, залуу зүрхний угаас гарсан халуун хүсэл эрмэлзлийн дуу ажээ. Гэвч энэ бол түүний бүх хүсэл эрмэлзлийг багтаасан биш, зөвхөн өчүүхэн хэсэг нь юм. Хэрэв түүний бүх хүсэл эрмэлзэл сэтгэлийн гүн бодлыг сонсоход дуртай хань байдаг сан бол хэлж барагдашгүй гүнзгий нарийн нандин зүйлүүд санаанд нь хадгалагдаж байдаг билээ. Абай энэ бүхнээ хэлэх гэсэн хүндээ хүргэж сэтгэлээ тайлж чадахгүй болохоор санаа нь битүүрч их л зовсон байдалтай:

	— Одоо яах бил ээ? Үг ядуу, хэл мохоо! гэдэг шүү дээ гээд байлаа. Санаснаа гаргаж чадахгүйдээ харамсаж гуньхардаг байв. Зохиосон дуу шүлгүүд нэг нь ч одоо хүртэл зориулсан хүндээ хүрээгүй, зөвхөн өөртөө байна. Горьдлого бий юү гэхэд тэр ч үгүй! Ганцаараа уйдан гүн бодлогод автагдана. Горьдох зүйл нь гэвэл хааяа чихэнд нь сонстох алтан ээмэгний нэг холдож, нэг ойртон буй жингэнэсэн дуу юм. Тэр хүн гэрлээ цацруулсан өглөөний нар шиг Абайн нүднээс ердөө салахгүй юм.

	Өдөр дулаарч, цас хайлсан хаврын энэрэнгүй эх шиг сайхан өдрүүд болоход Абай гэртээ сууж чадахгүй морио унаад хаана ч хамаагүй явчихдаг байв. Энэ зорилгогүй явдлын шалтаг далим нь шар тайга юм. Айлаас холдсон хойно тайга нохой нь өөрөө эрж яваад хоолтой дайралдана. Абай ийнхүү явахдаа бодлого бодсон учир тайгын сонин явдлуудыг ч мартдаг байв.

	Заримдаа түүнийг алдчихаад санаанд ороход нь эргэн тойрон хашхирч дуудна. Тайга нохой нь дэрсэн дотроос заримдаа туулай хөөж гаргаад хээр талаар мөшгөн хөөхөд Абай юу ч ойлгохгүй байгаа хүн шиг дэмий ширтэн зогсоно. Заримдаа нүдний нь өмнө туулай бариад эзнээ хүлээж байгаа нохойгоо үзээгүй хүн шиг дэргэдүүр нь өнгөрөөд явчихна. Уг нь эзэн нь хүрч очоод туулайг салгаж авдаг байсан. Гэтэл Абай тэгэхгүй болохоор тайга учрыг ойлгож ядан дэмий гайхаж зогссоор Абайг бүр холдоод явбал хуцаж эхэлнэ. Абайд тэр ч нөлөөлөхгүй. Тайга эзнийхээ энэ явдлыг бүр ойлгож ядаад үл тэсвэрлэн эзэн рүү нэг гүйж, туулай руу нэг гүйж, тэгээд өөрийн нь хөдөлмөрийг тийн хүндэтгэхгүй болсонд маш уурсана. Абай тэгэхэд нь ч анхаарч үздэггүй байв. Тэгэхээр нь тайга нохой нь ёс сахихыг больж эзнээс салж хоцроод барьсан туулайгаа идэж хагартлаа цадаж аваад ам хамар нь цус болж эзнээ гүйцэж ирэхэд Абай сая өөрийн цалгар назгай байдлаа анхаарна. Гэвч Абай бодлоо тасалдуулахгүй, урт дууны аясыг даган дуулах мэт цааш элдвийг бодно. Эгц урдаас нь үлээсэн хаврын салхи хагдны толгойг ганхуулан хөдөлгөхөд Абай малгайгаа аваад салхинд магнайгаа илбүүлэн удаан зогсоно. Чингис, Түпсеркеш, Харуулын зүгээс үлээсэн салхи ч нэг л онцгой дотно санагдана. Нэг өдөр бас ингэж үнэн амьдрал, хий санаа хоёрын хооронд зүүдэлсэн хүн шиг гүн бодолд дарагдан үүлгэртэж явахад нь нэг морьтой залуу хүрч ирэв.

	Хээр талд ганцаар яваа морьтой хүн Абайг нойрноос нь түргэн сэрээх шиг болов. Ажиглаж харвал танихгүй залуу байв. Абай дэрсний захын нэг дов дээр зогсон ирж яваа танихгүй хүнийг хүйтэн ширтэв. Гэтэл тэр залуу танил хүн шиг инээмсэглэн дулаан харцтай ирж явлаа. Тэр ойртож ирээд Абай! гэж дуудаад мэндлэлцэв. Абай сая танилаа. Танихтайгаа зэрэг баярласандаа нүүр нь цус шиг улаан болж хувирав.

	Энэ бол ноднин Абай, Тогжаныхаас буцах замдаа танилцсан Ербол ажээ. Абай, царайнхаа гэнэт хувирсанд зовсон боловч Ербол түүнийг ажиглаагүй бололтой.

	— Ан агнаж яваа юм уу? Нохой чинь хаана байна? гэв.

	— Нохой энд... сая энд дэрсэн дотор л явсан юм сан гэж Абай нохойгоо сая санаад эргэн тойрон харлаа. Тэгэхэд тайга нохой нь дэрсэн дотроос гарч ирж явааг Ербол хараад инээж:

	— Чи сайн анчин байна даа! Ийм цатгалан нохойг авч авд гарч болох юм уу?

	— Үгүй цатгалан биш.

	— Харахгүй юу? Гэдсийг нь хараач! Үгүй ер нь юу идсэн бэ? Дөнгөж сая идсэн байна! гэж нохойг ажиглаж, түүний ам хамар дахь цусыг үзээд, — Чи нохойгоо ан барьсныг ч мэдээгүй байна шүү! Энэ нохой туулай барьж иджээ! гэв.

	Абай, нохойн тухай яриаг үүгээр дуусгаж Ерболыг өөр ярианд татаж оруулав. Абай Ерболыг халуун дотноор угтаж удаан ярилцан, гэртээ урив. Ербол ажилгүй завтай явсан учир Абайн хүсэлтийг дуртай хүлээж авлаа.

	Тэр өдрөөс эхэлж Абай Ерболыг тавихгүйгээр өөрийн айлд тав хоног зочлов. Олон төрлийн тоглоом тоглов. Сонин зүйлүүдийг ярилцав. Орой бүр дуу дуулж цэнгэлдэв. Тэр өдрүүдэд Абай өөрийн зохиосон дуугаа ч дуулав. Ербол хамгийн дотнын нөхөр нь болов. Абай анх удаа энэ залууд өөрийн сэтгэлийн нууцыг хэлж, түүнийг «Тогжанд дамжуулаарай» гэж захив.

	Ербол, Абайн хүсэлтийг зөвшөөрч түүний найраг шүлгүүдийг нь цээжилж аваад нөхрийнхөө халуун сэтгэл хүсэлтийг Тогжанд дамжуулахаар болж буцлаа.

	Түүнээс хойш нэг өдөр нь нэг сар шиг санагдсан гурван өдөр өнгөрөхөд Ербол буцаж ирээд Абайг дагуулж Чингис Түпсеркеш рүү явлаа.

	Абай Тогжантай зөвхөн ганц удаа уулзаж санасан бодсоноо чөлөөтэй ярихыг л хүсдэг байв. Ербол түүний хүсэлтийг юуны урьд Тогжаны ах Асылбекийн эхнэрт хэлжээ. Абайн Тогжанд зориулсан дуу шүлгийг дуулж өгчээ. Бэргэн нь Тогжантай хамгийн дотно сайн байсан, тэр энэ өдөр хүртэл хайртай Тогжан ба залуучуудын хооронд харилцаа барьж яриа зөөж үзээгүй юм. Гэвч Абайн хүсэлт бэргэнд ч өөр санагджээ. Ербол хэлэмгий, хурц үгтэй, цог жавхлантай хүн байсан, Ербол бэргэн хоёр Тогжаныг хоёр талаас нь хамжиж Абайн дуу шүлгүүдийг түүнд хэлж өгөөд, эцэст Абайтай нэг удаа уулзахыг зөвшөөрүүлсэн юм.

	Удаан хүлээж тэсэж ядсан Абай Түпсеркешид хэрхэн хүрч ирснийгээ ч мэдсэнгүй. Гэгээ тасарч оройн бүрэнхий болж байхад хоёр залуу, уулын завсарт байгаа Ерболынд ирж буув. Жижигхэн бууцанд Ерболынхоос өөр айлгүй ажээ. Эд Харуул голын наад талд ба Сүйндегийн айл усны цаад талд нэг километр шахам зайтай юм.

	Усны цаад тал дахь тэр баян айлын нохой нь хуцаж, том цагаан гэрийнх нь утаа агаарт дэгдэн эргэн тойрон олон малын бараа харагдана. Энэ айлын эзэд нь Абайд сайнгүй. Тэнд Хунаанбайн хүү очих ёсгүй юм. Ялангуяа ирснийг мэдвэл хорлох, нэр төрийг нь гутаах арга хэрэглэхээс буцахгүй юм. Адылбек, Асылбек нар бол энэ отгийн нэр төрийн төлөө ширүүн тэмцэгч гөжүүн зантай чадалтай залуучууд юм. Хэрэв тэд дайсан хүний зорилтыг мэдвэл үхэх сэхэхээ үзэлцэнэ. Хоёр залуу энэ бүхнийг тооцож бодоод шөнө хүртэл усны наад талд хоргодож байв.

	Шөнийн харанхуй болж болзсон цаг болоход Ербол, Абай хоёр морио орхиж голын цаад эрэгт явгалан гарав. Айлууд цөм унтжээ. Нохой ч хуцахаа болиод чимээгүй нам гүм байв. Ербол малын хашааны хаалгыг аяархан нээж Абайг тэмээний хашаанд оруулж үлдээгээд өөрөө харанхуйн дунд сэмхэн алга болов. Абай амьсгал даран хөдлөлгүй хүлээн зогсоход өөрийн зүрхнийх нь цохилтоос өөр юу ч үл сонстоно. Удалгүй Ербол буцаж ирээд Абайн гарыг барьж, чихэнд нь шивнэж:

	— Бурхан бидэнд тусалжээ! Энэ өдөр Асылбай гэртээ байхгүй юм байна! Одоо тэднийд орно. Явъя! гэв.

	Абай гоёж чимсэн тасалгааны босгыг алхаж аяархан мэнд хүргэж ороод ирэхэд улбар цагаан царайтай бэргэн орны дэргэд зогсож, Тогжан газарт хөнжил дээр сууж байв. Тасалгааны үүднээс хоймор хүртэл гоёмсог үзэмжтэй ширдэг дэвсчээ. Тасалгааны бүх ханууд нь арын хөшиг ба хивсээр бүрхжээ. Ясаар хийсэн өндөр орны хагасыг цагаан торгон хөшиг халхалж байлаа.

	Абайг мэндлэхэд халамжтай бэргэн дэргэд нь очиж малгайг нь аваад бүсийг нь тайлав.

	Тогжан анхандаа маш их зовж, аяархан хариу мэндлээд царай нь улайжээ. Зүрхний цохилттой ичих зовох нь хосолж царай нь олон янзаар хувьсаж байв. Тэр нь цөм цусны эргэлтээр нүүрэнд ил харагдаж, сэтгэлийн нууцыг илчилж байв. 

	Ербол энэ хоёр залууг зовоохгүйг хичээж:

	— За би буцаж голын цаад талын эрэг дээр морь бэлэн байлгаж байя гэв. 

	Абай дуугарсангүй толгойгоо дохиж зөвшөөрөхөө мэдэгдэв. Бэргэн ч цай бэлтгэхээр гадагш тараад буцаж ирсэнгүй. Абай ганцаараа үлдсэндээ эхлээд их зовлоо. Гэтэл ажиглавал Тогжан бүр ч ичимтгий, бүр ч хүүхэд шиг зантай харагдана.

	Абай эхлээд юунаас эхлэх, хэрхэн ярихаа мэдэхгүй зовов. Хэрэв энэ байдлаар хоёул суугаад байвал олдошгүй сайхан цагийг дэмий өнгөрүүлэх нь магад, тэгээд Абай, Тогжаны зүг хэсэг чимээгүй харж сууснаа яриагаа эхэлж:

	— Тогжан, миний дуунуудыг сонсов уу? Бүх дуугаа чамд зориулсан юм. Чамайг санаснаас гарсан үг юм. Анхаарлаа хандуулж тоосон уу? гэв.

	Тогжан «Анхаарч үзээгүй бол ингэж юундаа суух вэ дээ?» гэж дотроо бодоод инээмсэглэн:

	— Сонслоо! Сайхан дуу байна билээ гэв.

	— Би акын биш! Ноднин чамайг үзсэнээс хойш миний сэтгэл их л хөдөлсөн юм. Тэр цагаас эхэлж би нэг ч минут таныг мартаагүй.

	— Мартаагүй гэж дээ! Түүнээс хойш та манайд ганц ч удаа ирээгүй шүү дээ.

	— Яаж ирэх вэ? Эргэн тойрон ямар байгааг та өөрөө мэднэ шүү дээ! Зөвхөн нэг удаа уулзах арга зам олдоогүй шүү дээ!

	— Тийм дээ! гэж Тогжан нүүр нь улайж доошоо хараад, — Таныг би нэг удаа үзсэн, үзэхдээ нүүж яваад үзсэн, тэгэхэд та анзаарсан уу? гэхэд Абай их л баярлаж:

	— Тогжан минь, та зөв хэлж байна! Тэгэхэд би танд «Зогсооч, түр зогсооч» гэж хэлчих гээд арай гэж тэвчсэн юм. Харсангүй юу? Аль харсан ч тоосонгүй юу? гэж бодсон билээ. Тогжан минь, чамайг яаж мартах билээ дээ гэж сайхан цагаан гарыг нь барив. 

	Тогжан гараа татаж ичсэнээс цаашаа болов.

	Энэ орой хоёр залууг бие биед нь их л халуун дотно дуртай болгов. Хоёул зөвхөн бие биеэ үзэж, санаа бодлоо бүрэн гаргаж ярилцахаас өөр юу ч хүсээгүй билээ. Хоёулаа анх удаа уулзаж байгаа боловч олон зүйлийн тухай удаан ярилцав. Ярианы эцэст хоёулаа ч бие биедээ дуртай халуун янаг болохоо ярилцав. Үүр цайх шахсан үеэр бэргэн сая буцаж ирэв. Бэргэн цай бэлтгэхээр дахин гадагш гараад явахад Абай Тогжанд ойртож очоод чанга тэврээд үнсэв. Тогжан зовсноос нүүр нь час улайж, Абайн хацрыг хоёр алгаараа үл мэдэгдэм түлхэнэ. Энэ нь эсэргүүцсэндээ биш ичсэнээс тэр ажээ. Абай дахин тэмүүлж, хоёр гараараа тэвэрч Тогжаны баруун нүдийг удаан үнсэв. Энэ удаа Тогжан огт хөдөлсөнгүй. Абай үнсэж байхад Тогжан баахан эмээж, халуун хацраа Абайн нүүрт хүргээд тэгээд Абайн гараас түргэн мултрав.

	— Хонгор минь! гэж Абай дахин гараа сунгаж тэмүүлэв. 

	Тэгэхэд гаднаас бэргэн орж ирээд:

	— Бурхан минь, хайрт Абай минь! Голын мөс хайлчихжээ. Харуул голын мөс унаад цөн түрж байна. Морь чинь хаана бил ээ? гэж сандран асуув.

	Бэргэний аюулт мэдээ Абайн сэтгэлийг хөдөлгөж чадсангүй. 

	Гэвч Тогжан зовж сандраад:

	— Юу гэнэ ээ? Гол яаж гатлах юм бэ? Абай, морь чинь хаана бил ээ? Усны энэ талд яаж үлдэж болох вэ? гэж залуу охин дурласан нөхрөө хайрлаж сэтгэлээ зовооно.

	Абайн морь нь голын цаад талд, өөрөө ганцаараа үлдсэнийгээ сая л анзаарлаа. Харуул гол ширүүн урсгалтай, энэ талын айлд үлдэж хэрхэвч болохгүй. Одоо удвал баригдана. Баригдахгүй ч гэсэн үүр цайхын хамт бусдад үзэгдэнэ. Тэр ч амаргүй учир нь энэ хавьд усны энэ талд Абайг хайрлах тус хүргэх нэг ч хүнгүй. Абай үүнийг ойлгож, ийм дотноор хүлээж авсан хүнийг ичээж зовоохгүйг бодоод түргэн хувцаслаж салах ёс үйлдэж явахаар бэлтгэв. Гарах үеэр нь бэргэн үүдийг сөхөхөөр гадагш гарахад нь Абай гэрт үлдсэн Тогжаны гарыг барьж,

	— Битгий ай! Нэг аргыг нь олж гатална, үүнээс хойших мэдээг Ерболоос аваарай гэв. 

	Тогжан хоёр гараа Абайн цээжинд тавьж ойртон зогсоод:

	— Баяртай! Битгий мартаарай! гэв.

	Тааламжтай сайхан зан авиртай бэргэн Абайг харанхуй хашаан дотуур дагуулан хаалганд ирээд:

	— За хайрт минь, бололцоо муу, цаг бага байна. Гэвч сайн нөхөд чинь бий гэдгийг мэдсэн биз, санаж яваарай! Энэ усыг мэдэлтэй гатлаарай! Баяртай гэв.

	Абай, бэргэний хоёр гарыг чанга атгаж:

	— Хайрт бэргэн минь, мартамгүй энэ тусыг чинь үүрд мартахгүй! гэж хэлээд жижиг хаалгыг аяархан нээж тогтуухан алхаад явчхав. Айлын хотноос холдон явах хүртлээ Абайн санаа сэтгэл нь саяын эелдэг хүмүүстэй хамт байлаа. Тэдний нүүр царай, бүх байдал нь нүдний өмнө ил харагдана. Абай их л баясаж, цээж дүүрэн амьсгалав. Мөс нь ханзран үерлэн буй голын шаагьсан дууг ч анхаарсангүй. Абай голын эрэгт ирэв. Уулнаас эх авсан түргэн урсгалтай сайх гол эргээсээ хальжээ. Заримдаа чулуу, заримдаа хэсэг мөс хавиралдаж, түргэн урсана. Голын эрэг дээр хэсэг зогсож ажиглав. Явган гаталж болохгүй. Үүр ч цайж эхэлжээ. Голыг дагаж сийрэг ургасан бургасан дотуур ийш тийш явж үзлээ. Арга олдсонгүй. Удах тутам үүрийн гэгээ улам тод болж байв. Айлууд босохтойгоо зэрэг голын урсгалыг үзэх гэж усны эрэгт ирэх болно. Юуны урьд малыг бэлчээрт гаргадаг бага нойртой настайчууд ирнэ. Сүйндегийн айлын хавиас морь үгүй явган яваа Хунаанбайн хүүг олбол сэжиглэх болно. Гэвч Абай сандарч тэвдсэнгүй, цээж дүүрэн баярлан нөмөрч байгаа аюулыг огтхон ч бодогдуулсангүй. Абай энэ залуу насандаа одоо хүртэл ийм аюулын өмнө тулгарч үзээгүй боловч яарч сандралгүй аажуухан алхалж олон зүйлийг үзсэн хашир догь хүн шиг яваадаа гайхна. Сийрэг бургасан дотор нуугдаж байгаад Ерболын гэрийн зүг харахад, ирж яваа хүний толгой харагдав. Тэр Ербол болохыг мэдээд Абайн байгаа газраас баахан дээш буруу тийш явж байхад нь "Ербол аа!" гэж дуудав. Ербол ирж явах хоорондоо Абайд «Толгойгоо бөхийлгөж суу» гэсэн шиг гараараа дохив. Абай бөхийсөнгүй, босоо хэвээр зогсож байв. Харуул голын ус түргэн урсгалтай боловч нарийхан гол юм. Ербол энэ хэргийг өөрөө үйлдсэн шиг гэмшиж, Абай айж сандарсан болов уу? гэж бодоод санд мэнд голын эрэгт хүрч ирэв. 

	Гэтэл Абайд цочсон байр ер үгүй, зэргэлдээ ирж зогсоод инээмсэглэн:

	— За Ербол, чадал байвал тус хүргэж үз. Энэ гол намайг бариулах гээд байна гэв. Ербол өндөр эргээс ганц үсэрч голын ирмэгт буугаад Абай тийш:

	— Чи энэ бургасан дотор байж бай, битгий ай! Би одоо хүрээд ирнэ гэж хэлээд буцаад явчхав. 

	Удсангүй Ербол нэг том улаан шар унаад ирэв. Абай түүнийг морь авчраагүйд гайхав. Ербол хүрч ирээд шарыг ташуурдан усанд оров. Шар мөстэй усанд орж өгөхгүй чангааж таталдана. Ербол шарыг дураар нь тавьсангүй, хүчээр усанд орсон шар дахин буцсангүй, урагш явж эхлэв. Гол тийм гүнзгий биш. Гэвч том мөстэй бөгөөд түргэн урсгалтай юм. Тийм мөстэй түргэн урсгалыг шар амархан туулдаг ажээ. Шар удаан алхавч усны урсгалыг дагаж урсахгүй чигээрээ ирж явна. Ойртож ирэхэд Ербол шарын чөрхийг Абай руу шидэв. Абай түүний үзүүрээс барьж аван татахад Ербол шараа ташуурдан голын нөгөө эрэг дээр гарав. Ербол жинхэнэ нөхөр гэдгийгээ үзүүлэв. Хоёр гутал нь усаар дүүрчээ. 

	Абай түүний нөхөрсөг чанарт баярлаж тэврээд:

	— Морь яасан бэ? Юунд авчирсангүй вэ? гэж асуув.

	— Чиний морийг зориуд авчирсангүй, тэр айл одоо босно. Бидний гатлахыг үзвэл дагаад шавчихна. Харин миний муу байдсан гүү тэр бас байхгүй, хашаанаас гараад ууланд бэлчээрт явчихжээ. Тэгээд түрүүнээс хойш саатав гэв. Хоёулаа улаан шард сундлаад дахин усанд орох гэхэд гүжирмэг шар уснаас хаширсан юм шиг яаж ташуурдаж зодсон ч усанд орж өгсөнгүй. Тэгсээр байгаад хагас цаг шахам өнгөрөв. Улаан шард хорсож гомдсон Ербол түүнийг адгийн муу юмтай адилтган харааж бургасан дотор орж эргэн тойрноо ажиглан морь эрэв. Энэ үед зүүн зүг нарнаа улайран бүх юм тод харагдаж эхлэв.

	Айлууд хараахан босоогүй байжээ. Ербол эргэн тойрныг ажиглаж аваад нэг зүг гүйгээд алга боллоо. Абай тэндээ баахан хүлээж байтал Ербол хаанаас олсныг бүү мэд, нэг тарган борогч гүү унаж ирэв. 

	Абай маш их гайхаж:

	— Гүү хаанаас аваад ирэв?

	— Чимээгүй. Сүйндегийн хоньчны гүү, энд байсныг аваад ирлээ.

	— Хоньчин нь яах вэ?

	— Яах нь бидэнд ямар хамаатай юм бэ?

	— Хонио яах юм бэ? Хоньчин явган хоцорлоо шүү дээ!

	— Чи юу гээд байгаа юм бэ, хоньчин байтугай хотын эзэн нь явган үлдсэн ч ямар хамаа байх юм? Чамайг дайсны гарт үлдээж болох уу? Ер нь чи юу хэлээд байна, олон таван үггүй түргэн морд! гэж хэлээд хөлөөс нь өргөж Абайг зайдан мордуулав. Абай Ерболын хайрласан халуун сэтгэл нөхөрсөг зан авирт нь чин сэтгэлээсээ баярлаж:

	— Ербол минь, чи ёстой хүн байна, ямар сайн нөхөр вэ? Энэ тусыг чинь үүрд мартахгүй дээ гэв. Тэр завсар Ербол өөрийнхөө улаан шард мордоод чөрхний үзүүрийг Абайн гарт бариулж:

	— За Абай олон яриа хэрэггүй, бушуул гэв. Бор гүү усны урсгалаар дайван гуйвж тургиад удаан алхсан боловч усанд унасангүй, улаан шар ч бор гүүг бараадаж явсаар эсэн мэнд гаталж гарлаа. Хоёр залуу уснаас гатлахын хамт гүү ба шарыг тавьчхаад голын өндөр эргийг нуугдан дагаж нэлээд яваад эрэг дээр гарч Ерболынд ирэв. Ербол гэрийнхээ гадаа ирж Сүйндегийн айлын зүг харахад хоньчин нь гүүгээ эрж явааг хараад:

	— Ей, борогч гүү энэ өдрийн үүргийг гүйцэтгэсэн; тэр энэ өдөр хонинд очихгүй, энэ өдөртөө хонио явган хариул гэж элэглэн инээмсэглэв.

	Абай гэрт орсонгүй. Морио эмээллүүлж аваад Ерболтой нөхөрсгөөр салах ёсыг гүйцэтгэж голыг уруудан явав.

	Хунаанбайг Хархараалиас буцаж ирэхэд олонх айлууд өвөлжөөнөөс гараад, эсгий гэрт орсон байлаа. Өвөлжөө бүрийн дэргэд цагаан гэр, бор гэрүүд харагдана. Хөгшидтэй айлаас бусад айлууд гол төлөв эсгий гэрээ барьцгаажээ. Нялх хурга, ботго, бяруунууд хараахан битүү хашаанаас гараагүй байв.

	Хаврын цагт айл бүрд шинэ амьдралын тэмдэг тодорчээ. Олон зүсний хурга ишиг үсрэн тоглож майлна. Зөөлөн үстэй том хар нүдтэй ботгонууд харагдана. Адуун дотор урт чихтэй буржгар үстэй сайхан унага олширч, торниж томорсон тугалууд ч сүүлээ годойлгон гүйлдэнэ. Эдгээр нь ертөнцийн шинэ амьдралыг дүрсэлж байв. Эргэн тойрныг цэцэглүүлж «Бид эргэн тойрноо үргэлж цэцэглүүлж байдаг» гэсэн шиг гялалзан харагдана.

	Хунаанбайн хоёр айл ч Жидебайд бууж гэр тус бүр хусран гүү сааж гялгар хар хөхүүрүүдэд айраг бялхаж байв.

	Зөвхөн Хунаанбайн өөрийн айл төдийгүй бүх Иргызбай, Топай, Жуантаяк зэрэг отгийнхон Хунаанбайг их баяр талархалтай угтлаа.

	Хунаанбайд баяр хүргэж мэндчилэхээр ирсэн хүн олон өдрийн турш тасралтгүй цувсаар байв. Тэд Хунаанбайг гэртээ урьж өглөө, орой зай завсаргүй нэг айлаас нөгөө айлд аваачиж зочлов. Энэ жил өвөл өнтэй сайхан байсан бөгөөд сүү мах ихтэй юм. Зориуд бордож Хунаанбайд зориулсан тарган эр хонь, даага олон байв. Малтай баян төрөл садан нь тийм малаа алж Хунаанбайг эх, эхнэр хүүхдүүдийн хамт урьдаг байв.

	Зере хүүгийнхээ мэнд сайн явж ирсэнд зориулж хамгийн сайн хонио алж найраа хийв. Тийм хонийг Күнкегийнхэн бас алж найр хийв. Энэ хоёр өдрийн найрт цугларсан хүмүүсийн байдлаар отгуудын аль нь халуун холбоо талархалтай байна, аль нь хол хөндий байна гэдгийг ялгаж авахад Хунаанбайд хэрэгтэй байв. Зовлон үзэж зүдэрч ирэхэд нь хэн урьдаас угтсан ба хэн угтаагүй гэдгийг мэдэхэд хэрэгтэй байв. Энэ найрт их бага отгуудын нөлөөтэй ахмад настан ба залуучууд цөм оролцов. Тэр намар гомдлын улмаас урьдын холбоогоо тасалсан Кекте зэрэг отгийн ахмад Хараатай одоо Хунаанбайг ирэхэд угтаж аваад хамгийн дотно хүн нь болж, одоо түүнээс ганц ч алхам холдохгүй болжээ.

	Хунаанбай дахин буцаж ирэхгүй, албан тушаалаа алдсан, насаараа цөлөгдсөн гэдэг цуурхал олноо дэлгэрч байхад, Хунаанбай ял зэмлэлгүй мэнд буцаж ирснээр барахгүй ахлагч болж ирсэн явдал тэдгээр яриа цуурхалд цохилт болжээ. Үүний хамт Хунаанбайн зориг чадлын тухай Мырзаханы хэлж ирсэн үлгэр домог хүүхдүүдэд ч хүртэл дэлгэрэв. Эд бүгдийн дээр ийм хэмжээ хязгааргүй найр наадам, алж байгаа тоо томшгүй мал бол хэсгийн баяр цэнгэлийн тэмдэг биш, энэ нь дахин эвлэрүүлэх, эвдэрснийг эвлүүлэх, холбоог улам бэхжүүлэх, алдар нөлөөгөө дахин дээшлүүлэх зорилготой байв.

	Ийнхүү гадна талдаа сүр бадруулах, дотроо сэтгэлээ тайтгаруулах үндсэн дээр нэгдсэн найр наадам бараг хагас сар шахам үргэлжлэв.

	Энэ үед айлууд цөм өвөлжөөнөөс сая нүүж, малын бэлчээрийн байдлыг дагаж таруу буудаллаж эхэлсэн байв. Өдөр бүр тасралтгүй мэнд хүргэж ирдэг зочид ч цөөрч Хунаанбай эхнэр хүүхэдтэйгээ чөлөөтэй ярилцах завтай болов. Хунаанбай хоёр, гурван өдрийн турш Улжаныд байв. Күнкегийн айл ч ойрхон байсан. Абай энэ өдрүүдэд эцгийн толгойн үс нь бууралтаж, нүүрийн атираанууд улам нэмэгдсэнийг ажиглав.

	Улжаныд Күнке, Худайберди, Айгыз нар цугларчээ.

	Хунаанбай Зеред хандаж энд сууж байгаа эхнэр хүүхдүүддээ зориулж хэдэн үг хэлэв. Энэ холын зовлонтой замд явж байхад Хунаанбайн мөрөөдөж байсан зүйлүүд ажээ. Хунаанбай ганцаардмал байгаагаа энэ удаа сайн мэджээ. Ах дүү нарын дотор дэмжлэг түшиг болох хүн нэг ч үгүй, хүүхдүүд цөм балчир нялх, бас нэг харамсалтай нь олон хүүхдүүдээ гэрлүүлж, ач нартай болох цаг ирсэн боловч энэ сайхан зүйлийг өөрөө хойшлуулсаар иржээ. Одоо тэр олон хүүхдүүдийнхээ баяр цэнгэлтэй амьдралыг үзэхээр шийджээ.

	Хунаанбайн энэ саналд Зере тэргүүтэй бүх эхчүүд баярлаж талархахаас өөр нэг ч эсэргүүцлийн үг хэлсэнгүй. Баяр цэнгэлтэй сайн амьдрал гэдэг нь насанд хүрсэн хүүхдүүдээ гэрлүүлэх тэгээд ач нартай болох явдал мөн бөгөөд энэ нь хязгааргүй сайхан баяр баясгалан шиг санагдана.

	Хунаанбай хэлсэн үгэндээ энэ удаагийн явдалд бурхнаас хойших хамаг сайн дэмжлэгийг худ нараасаа үзсэнийг онцлон тэмдэглэв. Тодорхой хэлбэл: Алшинбай, Танибай хоёр юм. Бас байцаагдахаар явж байгаад замдаа Тобыктын дотроос Тасболат отгийн Байтас гэдэг хүнээс нэг дэмжлэг хүртжээ.

	Үүний урьд гэрийнхэнд мэдэгдээгүй байсан нэг зүйл байсан бөгөөд тэр нь Байтасын охиныг Оспанд гэргий болгохоор тохирсныг хэлэв. Тэгээд дүрсгүй Оспанд Байтасын Еркежан гэдэг охиныг гэргий болгохоор шийдвэрлэжээ. Гэрт байсан хүмүүс юуны урьд эхчүүд баярлацгааж томоогүй Оспаны хөлд чөдөр тавьсан тухай өөрт нь хэрхэн сонсгож мэдэгдсэн тухай ярилцан инээлдэв. Хунаанбай үүнээс гадна Улжаны нөгөө хоёр хүүгийн тухай бас шинэ зүйлийг ярив. Түүний нэг нь Такежаны тухай юм. Ноднин сүй тавьсан айлд очиж үзэх ээлжээ өнгөрүүлсэн учир ойрын өдрүүдэд гэрлэх юм. Хүүхнийх хэлэлцээ ёсоор бүх малаа аваад дууссан, одоо татгалзах юмгүй. Юуны урьд түүнийг гэрлүүлэх хэрэгтэй.

	Хоёрдугаарт энэ айлын хүмүүс цөм санаа зовж анхаарах нэг зүйл бол Абайг сүй тавиулсан айлд очуулах явдал юм. Хунаанбай энэ хавар Абайг явуулахаар Алшинбайтай хэлэлцэн тохирчээ. Алшинбай бол бусад бүх худаас нь онцгой юм. Тэр Хунаанбайтай худ болохоос гадна нийт Аргынд алдар нөлөөтэй Казбек, Тиленшийн Алшинбай юм. Энэ орчмын хасгуудын дотор Алшинбайгаас илүү алдар нөлөөтэй хүн байхгүй. Ийм айлд хүргэн явуулах, тэгэхдээ анх удаа явуулах тухайн бэлтгэл ажил тийм ч амаргүй юм. Мал ба бусад хөрөнгийн талаар их хэмжээний хувь зардал гаргах хэрэгтэй юм. Хунаанбайн энэ хүсэлтийг ч эхчүүд дуртай хүлээн авлаа. 

	Зөвхөн Зере:

	— Айлууд зусланд гарч мал таргалуулсан хойно явуулах нь сайн биш үү? гэв. 

	Түүний хариуд Хунаанбай:

	— Тэр ч зүйтэй юм. Алшинбайнх зусландаа гарахад цаашаа холдоод явчихна. Тийм хол газар очиж ирэх нь хэцүү болно. Туух мал ч зүдэрнэ, хүргэнийг нь дагуулж очих настай хүнд ч хэцүү болно. Мал таргалуулах юмгүй, өвөл сайн өнгөрч онд сайн орсон мал байна. Одоо тав зургаан хоногийн дотор явах бэлтгэлээ хангаж, замд орох хэрэгтэй. Хүүгээ өөрөө дагуулж очно биз гэж Улжанд хандаж хэлэв.

	Улжан үүнийг дуртай хүлээж авлаа.

	Тэгээд Алшинбайн айлд очих бэлтгэл, аваачих зүйлийн тухай ярилцав. Хунаанбай гаргасан шийдвэрээ унжруулж удаашруулахыг хүсдэггүй учраас тэр дор нь очих хүмүүсийн тухай ба аваачих мал, эд хөрөнгө, алт мөнгөний тухай тодорхой ярилаа. Энэ тухайн яриа нэлээд удаан үргэлжилж аваачих мал бусад олон төрлийн зан заншлуудын тухай Улжан тус бүрд нь тодорхой лавлаж асуув.

	Зөвхөн аваачих малын талаар хэлэхэд далан адуу, гучин тэмээ аваачих болов. Хунаанбай Алшинбайгаас юугаа ч хайрлахгүй. Иймээс аваачих адууны дотор нэг зээрд азарга адуу, нэг хул азарга адуу оролцуулахаар болов. Үүнээс гадна аваачих бөс барааны тухай ярилцав. Энэ бэлтгэлийг хийхээр энэ шөнөдөө Изгутты, Худайберди хоёр Семей хотод очиж тэнд Танибайтай ярилцаад шаардагдах бүх зүйлүүдийг аваад гурав дөрвөн хоногийн дотор багтаж ирэх даалгавар авлаа. Томчуудын энэ өдрийн ярианд хүүхдүүдээс Худайберди оролцсон бөгөөд бусад нь дараа сонсоцгоов.

	Тэд өөрсдийн амьдралын тухай асуудлыг өөр өөрөөр хүлээж авлаа. Изгутты, Айгыз хоёр Оспанд:

	— Чамд гэргий авч өгөхөөр шийдвэрлэв гэхэд тэр ойлгосонгүй учир дахин лавлаж:

	— Гэргий гэж юу юм бэ? Эхнэр үү? гэв. Изгутты бүх зүйлүүдийг тайлбарлан ойлгуулахад Оспан шууд:

	— Авна... аваад ир! Над эхнэр хэрэгтэй гэв. 

	Абай өөртөө холбоотой мэдээг дуу чимээгүй зогсон хүйтэн царайтай угтаж авлаа. Зүрхэнд нь ямар нэг хатуу өргөс хатгах шиг болов. Энэ мэдээг өөрийн нь эх Улжан сонсгов. Абай тэр даруйд Тогжаныг санаад, түүний өмнө ямар нэгэн ял гэм хийх гэж байгаа мэт бодлоо. Эх нь хүүгийнхээ энэ царайг сайн гэж үзсэнгүй. 

	Гэвч "Ичээд тэр биз дээ" гэж дотроо бодлоо. Абай энэ мэдээг сонссоноос хойш хэдэн өдрийн турш гүн бодолд орж ганцаараа явдаг боллоо. Абай гэргийтэй боллоо. Тэрчлэн Тогжанд ч сүй тавьсан хүргэн бий. Хоёулаа л эцэг эхийн мэдэлд байна. Очихгүй гэж хэлэх шалтгаан алга. Бүх санаа чин зүрхнээс Тогжанд дуртай боловч эцэг эхийн шийдвэрийг хүлээхээс өөр замгүй. Гадаа хэлбэр нь нэг өөр, сэтгэл санаа нь нэг өөр ийм зөрчилтэй байдлын дундуур Абай хадмындаа очихоор мордлоо.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

Заметки

		[←1]
	 Дасдаркан — Хасгууд галын өрний оронд тусгай бүтээлэг хэрэглэдэг аж. Түүний нь нэр




	[←2]
	 Жент — хоолны нэр




	[←3]
	 Кейлек — эмэгтэй хүний дотуур цамц

	 Цүнхээ (ЦБ)

